
meghadUtaM sa njIvinyA sametam

મેઘદૂતં સઞ્જીવિન્યા સમેતમ્

પૂર્વમેઘઃ
માતાપિતૃભ્યાં જગતો નમો વામાર્ધજાનયે ।
સદ્યો દક્ષિણદૃક્પાતસઙ્કુચદ્વામદૃષ્ટયે॥
અન્તરાયતિમિરોપશાન્તયે શાન્તપાવનમચિન્ત્યવૈભવમ્ ।
તં નરં વપુષિ કુઞ્જરં મુખે મન્મહે કિમપિ તુન્દિલં મહઃ॥
શરણં કરવાણિ કામદં તે ચરણં વાણિ ચરાચરોપજીવ્યમ્ ।
કરુણામસૃણૈઃ કટાક્ષપાતૈઃ કુરુ મામમ્બ કૃતાર્થસાર્થવાહમ્॥
ઇહાન્વયમુખેનૈવ સર્વં વ્યાખ્યાયતે મયા ।
નામૂલં લિખ્યતે કિઞ્ચિન્નાનપેક્ષિતમુચ્યતે॥
“આશીર્નમસ્ક્રિયા વસ્તુનિર્દેશો વાપિ તન્મુખમ્” ઇતિ શાસ્ત્રાત્કાવ્યાદૌ વસ્તુનિર્દેશાત્કથાં પ્રસ્તૌતિ -

કશ્ચિત્કાન્તાવિરહગુરુણા સ્વાધિકારાત્પ્રમત્તઃ
શાપેનાસ્તઙ્ગમિતમહિમા  વર્ષભોગ્યેણ ભર્તુઃ ।
યક્ષશ્ચક્રે જનકતનયાસ્નાનપુણ્યોદકેષુ
સ્નિગ્ધચ્છાયાતરુષુ વસતિં  રામગિર્યાશ્રમેષુ॥ ૧॥

કશ્ચિદિતિ ॥ સ્વાધિકારાત્સ્વનિયોગાત્પ્રમત્તોઽનવહિતઃ ॥ “પ્રમાદોઽનવધાનતા” ઇત્યમરઃ ।
“જુગુપ્સાવિરામપ્રમાદાર્થાનામુપસઙ્ખ્યાનમ્” ઇત્યપાદાનત્વમ્ । તસ્માત્પઞ્ચમી ॥ અતએવાપરાધાદ્ધેતોઃ ।
કાન્તાવિરહેણ ગુરુણા દુર્ભરેણ । દુસ્તરેણેત્યર્થઃ॥ “ગુરુસ્તુ ગીષ્પતૌ શ્રેષ્ઠે ગુરૌ પિતરિ દુર્ભર” ઇતિ શબ્દાર્ણવે॥
વર્ષભોગ્યેણસંવત્સરભોગ્યેણ॥ “કાલાધ્વનોરત્યન્તસંયોગે” ઇતિ દ્વિતીયા । “અત્યન્તસંયોગે ચ” ઇતિસમાસઃ ।
“કુમતિ ચ” ઇતિ ણત્વમ્ । ભર્તુઃ સ્વામિનઃ શાપેન ।અસ્તઙ્ગમિતો  મહિમા સામર્થ્યં યસ્યસોઽસ્તઙ્ગમિતમહિમા
॥ અસ્તમિતિ મકારાન્તમવ્યયમ્ । તસ્ય “દ્વિતીયા-” ઇતિ યોગવિભાગાત્સમાસઃ । કશ્ચિદનિર્દિષ્ટનામા   યક્ષો
દેવયોનિવિશેષઃ ॥ “વિદ્યાધરાપ્સરોયક્ષરક્ષોગન્ધર્વકિન્નરાઃ । પિશાચો ગુહ્યકઃ સિદ્ધો ભૂતોઽમી દેવયોનયઃ”
ઇત્યમરઃ ॥ જનકતનયાયાઃ સીતાયાઃ સ્નાનરવગાહનૈઃ પુણ્યાનિ પવિત્રાણ્યુદકાનિ યેષુ તેષુ । પાવનેષ્વિત્યર્થઃ ॥
છાયામધાનાસ્તરવચ્છાયાતરવઃ ॥ શાકપાર્થિવાદિત્વાત્સમાસઃ   ॥ સ્નિગ્ધાઃ સાન્દ્રાશ્છાયાતરવો નમેરુવૃક્ષા યેષુ
તેષુ । વસતિયોગ્યેષ્વિત્યર્થઃ ॥ “સ્નિગ્ધં તુ મસૃણે સાન્દ્રે” ઇતિ । “છાયાવૃક્ષો નમેરુઃ સ્યાત્” ઇતિ ચ શબ્દાર્ણવે

॥ રામગિરેશ્ચિત્રકૂટસ્યાશ્રમેષુ વસતિમ્ ॥ “વહિવસ્યર્તિભ્યશ્ચ  ” ઇત્યૌણાદિકો । અતિપ્રત્યયઃ ॥ ચક્રે કૃતવાન્
॥ અત્ર રસો વિપ્રલમ્ભાખ્યઃ શ‍ૃઙ્ગારઃ  । તત્રાપ્યુન્માદાવસ્થા । અતએવૈકત્રાનવસ્થાનં સૂચિતમાશ્રમેષ્વિતિ
બહુવચનેન ॥ સીતાં પ્રતિ રામસ્ય હનુમત્સન્દેશં મનસિ નિધાય મેઘસન્દેશં કવિઃ કૃતવાનિત્યાહુઃ  ॥ અત્ર કાવ્યે
સર્વત્ર મન્દાક્રાન્તાવૃત્તમ્ । તદુક્તમ્-‘મન્દ્રાક્રાન્તા જલધિષડગૈર્મ્ભૌ નતૌતાદ્ગુરુચેત્” ઇતિ॥
તસ્મિન્નદ્રૌ કતિચિદબલાવિપ્રયુક્તઃ સ કામી
નીત્વા માસાન્કનકવલયભ્રંશરિક્તપ્રકોષ્ઠઃ ।
આષાઢસ્ય પ્રથમદિવસે મેઘમાશ્લિષ્ટસાનું
વપ્રક્રીડાપરિણતગજપ્રેક્ષણીયં દદર્શ॥ ૨॥

તસ્મિન્નિતિ ॥ તસ્મિન્નદ્રૌ ચિત્રકૂટાદ્રૌ । અબલાવિપ્રયુક્તઃ કાન્તાવિરહી । કનકસ્ય વલયઃ કટકમ્ ॥ “કટકં
વલયોઽસ્ત્રિયામ્” ઇત્યમરઃ ॥ તસ્ય ભ્રંશેન પાતેન રિક્તઃ શૂન્યઃ પ્રકોષ્ઠઃ કૂર્પરાદધઃ પ્રદેશો યસ્ય સ તથોક્તઃ ॥
“કક્ષાન્તરે પ્રકોષ્ઠઃ સ્યાત્મકોષ્ઠઃ કૂર્પરાદધઃ” ઇતિ શાશ્વતઃ‘ ॥ વિરહદુઃખાત્કૃશ ઇત્યર્થઃ । કામી કામુકઃ સ યક્ષઃ ।
કતિચિન્માસાન્ । અષ્ટૌ માસાનિત્યર્થઃ । “શેષાન્માસાન્ગમય ચતુરઃ” ઇતિ વક્ષ્યમાણત્વાત્॥ નીત્વા યાપયિત્વા
। આષાઢાનક્ષત્રેણ યુક્તા પૌર્ણમાસ્યાષાઢી ॥ “નક્ષત્રેણ યુક્તઃ કાલઃ” ઇત્યણ્ । “ટિડ્ઢાણઞ્-” ઇત્યાદિના
ઙીપ્ ॥ સાષાઢ્યસ્મિન્પૌર્ણમાસીત્યાષાઢો માસઃ ॥ “સાંસ્મિન્પૌર્ણમાસીતિ સંજ્ઞાયામ્” ઇત્યણ્ ॥ તસ્ય
પ્રથમદિવસે આશ્લિષ્ટસાનુમાક્રાન્તકૂટમ્ । વપ્રક્રીડા ઉત્ખાતકેલયઃ ॥ “ઉત્ખાતકેલિઃ ક્રીડાદ્યૈર્વમક્રીડા નિગદ્યતે”
ઇતિ શબ્દાર્ણવે॥ તાસુ પરિણતસ્તિર્યગ્દન્તપ્રહારઃ॥ “તિર્યગ્દન્તપ્રહારસ્તુ ગજઃ પરિણતો મતઃ” ઇતિ હલાયુધઃ
॥ સ ચાસૌ ગજશ્ચ તમિવ પ્રેક્ષણીયં દર્શનીયં મેઘં દદર્શ ॥ ગજપ્રેક્ષણીયમિત્યત્રેવલોપાલુપ્તોપમા ॥ કેચિત્
“આષાઢસ્ય મથમદિવસે” ઇત્યત્ર‘ પ્રત્યાસન્નેનભસિ” ઇતિ વક્ષ્યમાણ નભોમાસસ્ય પ્રત્યાસસ્ય “પ્રશમદિવસે”
ઇતિ પાઠં કલ્પયન્તિ તદસઙ્ગતમ્  । પ્રથમાતિરેકે કારણાભાવાન્ન ભોમાસસ્ય પ્રત્યાસત્ત્યર્થમિત્યુક્તમિતિ ચેન્ન ।
પ્રત્યાસત્તિમાત્રસ્ય માસપ્રત્યાસત્ત્યૈવ પ્રથમદિવસસ્યાપ્યુપપત્તેઃ । અત્યન્તપ્રત્યાસત્તેરુપયોગાભાવેનાવિવક્ષિતત્વાત્
। વિવક્ષિતત્વે વા સ્વપક્ષેઽપિ પ્રથમદિવસાતિક્રમેણ મેઘદર્શન કલ્પનાયાં પ્રમાણાભાવેન તદસમ્ભવાત્ ।
પ્રત્યુતાસ્મત્પક્ષ એવ કુશલ સન્દેશસ્ય ભાવ્યનર્થપ્રતીકારાર્થસ્ય પુરતએવાનુમાનમુક્તં ભવતીત્યુપયોગ સિદ્ધિઃ ॥
નનૂન્મત્તસ્ય નાયં વિવેક ઇતિ ચેન્ન । ઉન્મત્તસ્ય નાનર્થસ્ય પ્રતીકારાર્થં પ્રવૃત્તિરપીતિ સન્દેશ એવ મા ભૂત્ ॥ તથા
ચ કાવ્યારમ્ભ એવાપ્રસિદ્ધઃ સ્યાદિત્વહો મૂલચ્છેદી પાણ્ડિત્યપ્રકર્ષઃ । કથં તર્હિ  “શાપાન્તો” મે ભુજગશયનાદુત્થિતે
શાર્ઙ્ગપાણૌ ” ઇત્યાદિના ભગવત્પ્રબોધાવધિકસ્ય શાપસ્ય માસચતુષ્ટયાવશિષ્ટસ્યોક્તિઃ । દશદિવસાધિક્યાદિતિ
ચેત્સપક્ષેઽપિ કથં સા વિંશતિદિવસૈન્યૂનત્વાદિતિ   સન્તોષ્ટવ્યમ્ । તસ્માદીષદ્વૈષમ્યમવિવક્ષિતમિતિ સુષ્ઠૂક્તં
“પ્રથમદિવસે” ઇતિ॥
તસ્ય સ્થિત્વા કથમપિ પુરઃ કૌતુકાધાનહેતો-
રન્તર્બાષ્પશ્વિરમનુચરો રાજરાજસ્ય દધ્યૌ ।
મેઘાલોકે ભવતિ સુખિનોઽપ્યન્યથાવૃત્તિ ચેતઃ
કણ્ઠાશ્લેષપ્રણયિનિ જને કિં  પુનર્દૂરસંસ્થે॥ ૩॥

“તસ્યેતિ॥ રાજાનો યક્ષાઃ॥ “રાજાપ્રભૌ નૃપે ચન્દ્રે યક્ષે ક્ષત્રિયશક્રયોઃ” ઇતિ વિશ્વઃ॥ રાજ્ઞાં રાજા રાજરાજઃ કુબેરઃ
॥ “રાજરાજો ધનાધિપઃ” ઇત્યમરઃ । “રાજાહ સખિભ્યષ્ટચ્” ઇતિ ટચ્પ્રત્યયઃ॥ તસ્યાનુચરો યક્ષઃ । અન્તર્બાષ્પો
ધીરોદાત્તત્વાદન્તઃ સ્તમ્ભિતાશ્રુઃ સન્ । કૌતુકાધાનહેતોરભિલાષોત્પાદકારણસ્ય ॥ “કૌતુકં ચાભિલાષેસ્યાદુત્સવે
નર્મહર્ષયોઃ” ઇતિ વિશ્વઃ॥ તસ્યમેઘસ્યપુરોઽગ્રે કથમપિ । ગરીયસા પ્રયત્નેનેત્યર્થઃ॥ “જ્ઞાન હેતુવિવક્ષાયામપ્યાદિ
કથમવ્યયમ્ । કથમાદિ તથાપ્યન્તં / યત્નગૌરવબાઢયોઃ” ઇત્યુજ્જ્વલઃ ॥ સ્થિત્વા ચિરં દધ્યૌ ચિન્તયામાસ
॥ “ધ્યૈ ચિન્તાયામ્” ઇતિ ધાતોર્લિટ્   ॥ મનોવિકારોપશમનપર્યન્તમિતિ શેષઃ ॥ વિકારહેતુમાહમેઘાલોક ઇતિ
॥ મેઘાલોકે મેઘદર્શને સતિ સુખિનોઽપિ પ્રિયાદિજનસઙ્ગતસ્યાપિ  ચેતશ્ચિત્તમન્યથાભૂતા વૃત્તિર્વ્યાપારો યસ્ય
તદન્યથાવૃત્તિ ભવતિ । વિકૃતિમાપદ્યત  ઇત્યર્થઃ કણ્ઠાશ્લેષપ્રણયિનિ કણ્ઠાલિઙ્ગનાર્થિનિ    જને । દૂરે સંસ્થા
સ્થિતિર્યસ્ય તસ્મિન્દૂરસંસ્થે સતિ કિં  પુનઃ । વિરહિણઃ કિમુત વક્તવ્યમિત્યર્થઃ । વિરહિણાં મેઘસન્દર્શનમુદ્દીપનં
ભવતીતિ ભાવઃ॥ અર્થાન્તરન્યાસોઽલઙ્કારઃ । તદુક્તં દણ્ડિના - “જ્ઞેયઃ સોઽર્થાન્તરન્યાસો વસ્તુ પ્રસ્તુત્ય કિઞ્ચન
। તત્સાધનસમર્થસ્ય ન્યાસો યોઽન્યસ્ય વસ્તુનઃ” ઇતિ॥ અથ સમાહિતાન્તઃકરણઃ સન્કિં  કૃતવાનિત્યતઆહ-

પ્રત્યાસન્ને નભસિ દયિતાજીવિતાલમ્બનાર્થી
જીમૂતેન સ્વકુશલમયીં  હારયિષ્યન્પ્રવૃત્તિમ્ ।
સ પ્રત્યગ્રૈઃ કુટજકુસુમૈઃ કલ્પિતાર્ઘાય તસ્મૈ
પ્રીતઃ પ્રીતિપ્રમુખવચનં સ્વાગતં વ્યાજહાર॥ ૪॥

પ્રત્યાસન્ન ઇતિ ॥ સ યક્ષઃ । યશ્ચિરં દધ્યૌ સ ઇત્યર્થઃ । નભસિ શ્રાવણે “નમઃ । શ્રાવણો નભાઃ”
ઇત્યમરઃ ॥ પ્રત્યાસન્ને આષાઢસ્યાનન્તરં સન્નિકૃષ્ટે । પ્રાપ્તે સતીત્યર્થઃ । દયિતાજીવિતાલમ્બનાર્થી સન્
। વર્ષાકાલસ્ય વિરહદુઃખજનકત્વાત્ “ઉત્પન્નાનર્થ પ્રતીકારાદનર્થોત્પત્તિપ્રતિબન્ધ એવ વરમ્” ઇતિ ન્યાયેન
પ્રાગેવ પ્રિયાપ્રાણધારણોપાયં ચિકીર્ષુરિત્યર્થઃ । જીવનસ્યોદકસ્ય મૂતઃ પટબન્ધો વસ્ત્રબન્ધો જીમૂતઃ ॥
પૃષોદરાદિત્વાત્સાધુઃ । “મૂતઃ સ્યાત્પટબન્ધેઽપિ” ઇતિ રુદ્રઃ ॥ તેન જીમૂતેન જલધરેણ પ્રયોજ્યેન સ્વકુશલમયીં
સ્વક્ષેમપ્રધાનાં પ્રવૃત્તિં  વાર્તામ્ ॥ “વાર્તા પ્રવૃત્તિર્વૃત્તાન્તઃ” ઇત્યમરઃ ॥ હારયિષ્યન્પ્રાપયિષ્યન્ ઌટ્ શેષે ચ ઇતિ
ચકારાત્ક્રિયાર્થક્રિયોપપદાલૃટ્પ્રત્યયઃ । જીવનાર્થં કર્મ જીવનપ્રદેનૈવ કર્તવ્યમિતિ ભાવ ॥ “ઋક્રોરન્યતરસ્યામ્”
ઇતિ કર્મસંજ્ઞાયા વિકલ્પાત્ । પક્ષે કર્તરિ તૃતીયા ॥ પ્રત્યગ્રૈરભિનવૈઃ કુટજકુસુમૈર્ગિરિમલ્લિકાભિઃ   ॥ “કુટજો
ગિરિમલ્લિકા।” ઇતિ હલાયુધઃ॥ કલ્પિતાર્થાય કલ્પિતોઽનુષ્ઠિતઃ પૂજાવિધિર્યસ્મૈ તસ્મૈ॥ “મૂલ્યે પૂજાવિધાવર્ઘઃ”
ઇત્યમરઃ ॥ તસ્મૈ જીમૂતાય ॥ “ક્રિયાગ્રહણમપિ કર્તવ્યમ્” ઇતિ સમ્પ્રદાનત્વાચ્ચતુર્થી ॥ પ્રીતિપ્રમુખાનિ
પ્રીતિપૂર્વકાણિ વચનાનિ યસ્મિન્કર્મણિ તત્પ્રીતિપ્રમુખવચનં યથા તથા । શોભનમાગતં સ્વાગતં સ્વાગતવચનં પ્રીતઃ
સન્વ્યાજહાર । કુશલાગમનં પપ્રચ્છેત્યર્થઃ ॥ નાથેન ત્વત્ર “પ્રત્યાસન્ને મનસિ” ઇતિ સાધીયાન્પાઠઃ કલ્પિતઃ ।
પ્રત્યાસન્ને પ્રકૃતિમાપન્ને  સતીત્યર્થઃ । યસ્તુ તેનૈવ પૂર્વપાઠવિરોધઃ પ્રદર્શિતઃ   સોઽસ્માભિઃ “આષાઢસ્ય પ્રથમદિવસે”
ઇત્યેતત્પાઠવિકલ્પ સમાધાનેનૈવ સમાધાય પરિહૃતઃ ॥ નનુ ચેતન સાધ્યમર્થં કથમચેતનેન કારયિતું પ્રવૃત્ત
ઇત્યપેક્ષાયાં કવિઃ સમાધત્તે-

ધૂમજ્યોતિઃસલિલમરુતાં સન્નિપાતઃ ક્વ મેઘઃ

મેઘદૂતં સઞ્જીવિન્યા સમેતમ્

સન્દેશાર્થાઃ ક્વ પટુકરણૈઃ પ્રાણિભિઃ પ્રાપણીયાઃ ।
ઇત્યૌત્સુક્યાદપરિગણયન્ગુહ્યકસ્તં યયાચે
કામાર્તા હિ પ્રકૃતિકૃપણાશ્ચેતનાચેતનેષુ ॥ ૫॥

ધૂમેતિ ॥ ધૂમશ્ચ જ્યોતિશ્ચ સલિલં ચ મરુદ્વાયુશ્ચ તેષાં સન્નિપાતઃ સઙ્ઘાતો  મેઘઃ ક્વ । અચેતનત્વાત્સન્દેશાનર્હ
ઇત્યર્થઃ । પટુકરણૈઃ સમર્થેન્દ્રિયૈઃ ॥ “કરણં સાધકતમં ક્ષેત્રગાત્રેન્દ્રિયેષ્વપિ ઇત્યમરઃ ॥ પ્રાણિભિશ્ચેતનૈઃ ॥
“પ્રાણી તુ ચેતનો જન્મી” ઇત્યમરઃ ॥ પ્રાપણીયાઃ પ્રાપયિતવ્યાઃ । સન્દિશ્યન્ત ઇતિ સન્દેશાસ્ત એવાર્થાઃ ક્વ ।
ઇત્યેવમૌત્સુક્યાદિષ્ટાર્થોદ્યુક્તત્વાત્॥ “ઇષ્ટાર્થોદ્યુક્તઉત્સુકઃ”ઇત્યમરઃ॥સમ્પ્રદાનત્વાત્કુશલપ્રશ્નેનાભિમુખીચકારેત્યર્થઃ
। અપરિગણયન્નવિચારયન્ગુહ્યકો યક્ષસ્તં મેઘં યયાચે યાચિતવાન્ ॥ “યાચૃ યાચ્ઞાયામ્” ॥
તથાહિ । કામાર્તા મદનાતુરાશ્ચેતનાશ્ચેતનાશ્ચ તેષુ વિષયે પ્રકૃતિકૃપણાઃ  સ્વભાવદીનાઃ । કામાન્ધાનાં
યુક્તાયુક્તવિવેકશૂન્યત્વાદચેતનયાચ્ઞા ન વિરુધ્યત ઇત્યર્થઃ॥ અત્ર મેઘસન્દેશ યોર્વિરૂપયોર્ઘટનાદ્વિષમાલઙ્કારઃ   ।
તદુક્તં - “વિરુદ્ધકાર્યસ્યોત્પત્તિર્યત્રાનર્થસ્ય વા ભવેત્ । વિરૂપઘટના ચાસૌ; વિષમાલઙ્કૃતિસ્ત્રિધા ” ॥ ઇતિ । સા
ચાર્થાન્તરન્યાસાનુ પ્રાણિતા તત્સમર્થકત્વેનૈવ ચતુર્થપાદે તસ્યોપન્યાસાત્॥
સમ્પ્રતિ યાચનાપ્રકારમાહ-

જાતં વંશે ભુવનવિદિતે પુષ્કરાવર્તકાનાં
જાનામિ ત્વાં પ્રકૃતિપુરુષં  કામરૂપં મઘોનઃ ।
તેનાર્થિત્વં   ત્વયિ વિધિવશાદ્દૂરબન્ધુર્ગતોઽહં
યાઞ્ચ્યા મોઘા વરમધિગુણે નાધમે લબ્ધકામા॥ ૬॥

જાતમિતિ ॥ હે મેઘ ત્વાં ભુવનેષુ વિદિતે ભુવનવિદિતે ॥ “નિષ્ઠા” ઇતિ ભૂતાર્થે ક્તઃ । “મતિબુદ્ધિ-” ઇત્યાદિના
વર્તમાનાર્થત્વેઽપિ “ક્તસ્ય ચ વર્તમાને” ઇતિ ભુવનશબ્દસ્ય ષષ્ઠયન્તતાનિયમાત્સમાસો ન સ્યાત્ । “તેન ચ
પૂજાયામ્” ઇતિ નિષેધાત્ ॥ પુષ્કરાશ્ચાવર્તકાશ્ચ કેચિન્મેઘાનાં શ્રેષ્ઠાસ્તેષાં વંશે જાતમ્ । મહાકુલપ્રસૂતમિત્યર્થઃ
। કામરૂપમિચ્છાધીનવિગ્રહમ્ । દુર્ગાદિસઞ્ચારક્ષમમિત્યર્થઃ । મઘોન ઇન્દ્રસ્ય પ્રકૃતિપુરુષં  પ્રધાનપુરુષં
જાનામિ । તેન મહાકુલપ્રસૂતત્વાદિગુણયોગિત્વેન હેતુના વિધિવશાદ્દૈવાયત્તત્વાત્ ॥ “વિધિર્વિધાને   દૈવે ચ”
ઇત્યમરઃ ॥ વશમાપત્તે ॥ વશમિચ્છાપ્રભુત્વયોઃ” ઇતિ વિશ્વઃ ॥ દૂરે બન્ધુર્યસ્ય સ દૂરબન્ધુર્વિયુક્તભાર્યોઽહં 
ત્વય્યર્થિત્વં   ગતઃ ॥ નનુ યાચકસ્ય યાચ્ઞાયાં યાચ્યગુણોત્કર્ષઃ કુત્રોપયુજ્યત ઇત્યાશઙ્ક્ય દૈવાદ્યાચ્ઞા ભઙ્ગેઽપિ
લાઘવદોવાભાવ એવોપયોગ ઇત્યાહ-યાચ્ઞેતિ । તથાહિ । અધિગુણેઽધિકગુણે પુંસિ વિષયે યાચ્ઞા મોઘા
નિષ્ફલાપિ વરમીષત્પ્રિયમ્ । દાતુર્ગુણાઢ્યત્વાત્પ્રિયત્વં યાચ્યા વૈફલ્યાદોષત્મિયત્વમિતિ ભાવઃ ॥ અધમે નિર્ગુણે
યાચ્ઞા લબ્ધકામાપિ સફલાપિ ન વરમ્ । ઈષત્પ્રિયમપિ ન ભવતીત્યર્થઃ ॥ “દૈવાહૃતે વરઃ શ્રેષ્ઠે ત્રિષુ ક્લિબં

મનાક્પ્રિયે ઇત્યમરઃ ॥ અર્થાન્તરન્યાસાનુપ્રાણિતઃ પ્રેયોઽલઙ્કારઃ । તદુક્તં દણ્ડિના-᳚પ્રેયઃ પ્રિયતરાખ્યાનમ્” ઇતિ
॥ એત દાદ્યે પાદત્રયે ચતુર્થપાદસ્થેનાર્થાન્તરન્યાસેનોપજીવિતમિતિ સુવ્યક્તમેતત્॥
સન્તપ્તાનાં ત્વમસિ શરણં તત્પયોદ પ્રિયાયાઃ
સન્દેશ મે હર ધનપતિક્રોધવિશ્લેષિતસ્ય ।

ગન્તવ્યા તે વસતિરલકા નામ યક્ષેશ્વરાણાં
બાહ્યોદ્યાનસ્થિતહરશિરશ્ચન્દ્રિકા ધૌતહર્મ્યા॥ ૭॥

સન્તપ્તાનામિતિ ॥ હે પયોદ, ત્વં સન્તપ્તાનામાતપેન વા પ્રવાસવિરહેણ વા સઞ્જ્વરિતાનામ્ ॥ “સન્તાપઃ
સઞ્જ્વરઃ સમૌ” ઇત્યમરઃ॥ શરણં પયોદામેનાતપખિન્નાનાં મોષિતાનાં સ્વસ્થાનપ્રેરણયા ચ રક્ષકોઽસિ॥ “શરણં
ગૃહરક્ષિત્રોઃ” ઇત્યમરઃ॥ તત્તસ્માત્કારણાદ્ધનપતેઃ કુબેરસ્ય ક્રોધેન વિશ્લેષિતસ્ય પ્રિયયા વિયોજિતસ્યમે મમસન્દેશં
વાર્તા પ્રિયાયા હર । પ્રિયાં પ્રતિ નયેત્યર્થઃ । સમ્બન્ધસામાન્યે ષષ્ઠી ॥ સન્દેશહરણેનાવયોઃ સન્તાપં નુદેત્યર્થઃ
। કુત્ર સ્થાને સા સ્થિતા તત્સ્થાનસ્ય વા કિં  વ્યાવર્તકં તત્રાહ -ગન્તવ્યેતિ ॥ બહિર્ભવં બાહ્યમ્ ॥ “બહિર્દેવ
પઞ્ચજનેભ્યશ્ચ” ઇતિ યઞ્॥ બાહ્ય ઉદ્યાને સ્થિતસ્ય હરસ્ય શિરસિ યા ચન્દ્રિકા તયા ધૌતાનિ નિર્મલાનિ હર્મ્યાણિ
ધનિકભવનાનિ યસ્યાં સા તથોક્તા ॥ “હર્મ્યાદિ ધનિનાં વાસઃ” ઇત્યમરઃ ॥ અનેન વ્યાવર્તકમુક્તમ્ ॥ અલકા
નામાલકેતિ પ્રસિદ્ધા યક્ષેશ્વરાણાં વસતિઃ સ્થાનં તે તવ ગન્તવ્યા । ત્વયા ગન્તવ્યેત્યર્થઃ॥ “કૃત્યાનાં કર્તરિ વા” ઇતિ
ષષ્ઠી॥
મદર્થં પ્રસ્થિતસ્ય તે પથિકાઙ્ગનાજનાશ્વાસમમાનુષઙ્ગિકં 
ફલમિત્યાહ-

ત્વામારૂઢં પવનપદવીમુદ્ગૃહીતાલકાન્તાઃ
પ્રેક્ષિષ્યન્તે પથિકવનિતાઃ પ્રત્યયાદાશ્વસન્ત્યઃ ।
કઃ સન્નદ્ધે વિરહવિધુરાં ત્વય્યુપેક્ષેત જાયાં
ન સ્યાદન્યોઽપ્યહમિવ જનો યઃ પરાધીનવૃત્તિઃ॥ ૮॥

ત્વામિતિ ॥ પવનપદવીમાકાશમારૂઢં ત્વામ્ । પન્થાનં ગચ્છન્તિ તે પથિકાઃ ॥ “પથઃ ષ્કન્” ઇતિ ષ્કન્પ્રત્યયઃ
॥ તેષાં વનિતાઃ પ્રોષિતભર્તૃકાઃ। પ્રત્યયાત્પ્રિયાગમનવિશ્વાસાત્ ॥ “પ્રત્યયોઽધીનશપથજ્ઞાનવિશ્વાસહેતુષુ”
ઇત્યમરઃ ॥ આશ્વ્સ્યન્ત્યો વિશ્વસિતાઃ ॥ શ્વસિધાતોઃ શત્રન્તાત્ “ઉગિતશ્ચ” ઇતિ ઙીપ્ । તથોદ્ગૃહીતાલકાન્તા
દૃષ્ટિપ્રસારાર્થમુન્નમય્ય ધૃતાલકાગ્રાઃ સત્યઃ પ્રેક્ષિષ્યન્તે । અત્યુત્કણ્ઠવયા દ્રક્ષ્યન્તીત્યર્થઃ ॥ મદાગમનેન પથિકાઃ
કથમાગમિષ્યન્તીત્યત્રાહ -તથાહિ । ત્વયિ સન્નદ્ધે વ્યાપૃતે સતિવિરહેણ વિધુરાં વિવશાં જાયાં ક ઉપેક્ષેત ।
ન કોઽપીત્યર્થઃ । અન્યોઽપિ મદ્દયતિરિક્તોઽપિ યો જનોઽહમિવ પરાર્ધનિવૃત્તિઃ પરાયત્તજીવનકો ન સ્યાત્ ।
સ્વતન્ત્રસ્તુ ન કોઽપ્યુપેક્ષેતેતિ ભાવઃ ॥ અત્રાર્થાન્તરન્યાસોઽલઙ્કારઃ । તદુક્તમ્-‘કાર્યકારણસામાન્યવિશેષાણાં
પરસ્પરમ્ । સમર્થનં યત્ર સોઽર્થાન્તરગ્યાસ ઉદાહૃતઃ॥ “ઇતિ લક્ષણાત્॥
નિમિત્તાન્યપિ તે શુભાનિ દૃશ્યન્ત ઇત્યાહ-

મન્દં મન્દં નુદતિ પવનશ્વાનુકૂલો યથા ત્વાં
વામશ્ચાયં નદતિ મધુરં ચાતકસ્તે સગન્ધઃ ।
ગર્ભાધાનક્ષણપરિચયાન્નૂનમાબદ્ધમાલાઃ
સેવિષ્યન્તે નયનસુભગં ખે ભવન્તં બલાકાઃ॥ ૯॥

મન્દં મન્દમિતિ ॥ અનુકૂલઃ પવનો વાયુસ્ત્વાં મન્દ મન્દમ્ । અતિમન્દમિત્યર્થઃ ॥ અત્ર કથઞ્ચિદ્વીપ્સાયામેવઃ
દ્વિરુક્તિર્નિર્વાહ્યા   । “પ્રકારે ગુણવચનસ્ય” ઇત્યેતદાશ્રયણે તુ કર્મધારયવદ્ભાવે સુબ્લુકિ મન્દમન્દમિતિ સ્યાત્
। તદેવાહ વામનઃ-‘મન્દમન્દમિત્યત્ર પ્રકારાર્થે દ્વિર્ભાવ ઇતિ । યથા સદૃશમ્ । ભાવિફલાનુરૂપમિત્યર્થઃ॥ “યથા ।
સાદૃશ્યયોગ્યત્વવીપ્સાસ્વર્થાનતિક્રમે” ઇતિ યાદવઃ॥ નુદતિ પ્રેરયતિ ।અયં સગન્ધઃ સગર્વઃ । સમ્બન્ધીતિ કે ચિત્
॥ ગન્ધો ગન્ધક આમોદે લેશે સમ્બન્ધગર્વયોઃ” ઇત્યુભયત્રાપિ વિશ્વઃ ॥ તે તવ વામો વામભાગસ્થઃ ॥ “વામસ્તુ
વક્રે રમ્યે સ્યાત્સવ્યે વામગતેઽપિ ચ” ઇતિ શબ્દાર્ણવે॥ ચાતકઃ પક્ષિવિશેષશ્ચ મધુરં શ્રાવ્યં નદતિવ્યાહરતિઃ॥ ઇદં
નિમિત્તદ્વયં વર્તતે વર્તિષ્યતે   ચાપરં નિમિત્તમિત્યાહગર્ભેતિ ॥ ગર્ભઃ કુક્ષિસ્થો  જન્તુઃ ॥ ગર્ભોઽપકારકે હ્યગ્નૌ સુખે
પનસકણ્ટકે । કુક્ષૌ કુક્ષિસ્થજન્તૌ  ચ” ઇતિ યાદવઃ॥ તસ્યાધાનમુત્પાદનં તદેવ ક્ષણ ઉત્સવઃ । સુખ હેતુત્વાદિતિ
ભાવઃ ॥ “નિર્વ્યાપાર સ્થિતૌ કાલવિશેષોત્સવયોઃ ક્ષણઃ” ઇત્યમરઃ ॥ તસ્મિન્પરિચયાદભ્યાસાદ્ધેતોઃ ખે વ્યોમ્નિ
। આબદ્ધમાલાઃ ॥ ગર્ભાધાનસુખાર્થં ત્વત્સમીપે બદ્ધપઙ્ક્તયઃ ય ઇત્યર્થઃ ॥ ઊક્તં ચ કર્ણેદયે-‘ગર્ભબલાકા
દધતેઽભ્રયોગાન્નાકે નિબદ્ધાવલયઃ સમન્તાત્” ઇતિ॥ બલકા બલાકાઙ્ગના  નયનસુભગં દૃષ્ટિપ્રિયં ભવન્તં નૂનં સત્યં
સેવિષ્યન્તે ॥ અનુકૂલમારુતચાતકશબ્દિતબલાકાદર્શનાનાં શુભસૂચકત્વં શકુનશાસ્ત્રે દૃષ્ટં તદ્વિસ્તરભયાન્નાલેખિ
॥
ન ચ તસ્યા નાશાદ્વ્રતસ્ખલનાદ્વા નિરર્થકસ્ત્વત્પ્રયાસ ઇત્યાહ-

તાં ચાવશ્યં દિવસગણના તત્પરારામેકપત્ની-
મવ્યાપન્નામવિહતગતિર્દ્રક્ષ્યસિ ભ્રાતૃજાયામ્ ।
આશાબન્ધઃ કુસુમસદૃશં પ્રાયશો હ્યઙ્ગનાનાં
સદ્યઃપતિ પ્રણયિ હૃદયં વિપ્રયોગે રુણદ્ધિ॥ ૧૦॥

તાં ચેતિ ॥ હે મેઘ, દિવસાનામવશિષ્ટદિનાનાં ગણનાયાં સઙ્ખ્યાને તત્પરામાસક્તામ્ ॥ “તત્પરે પ્રતિતાસક્તૌ”
ઇત્યમરઃ ॥ અતએવાવ્યાપન્નામમૃતામ્ । શાપાવસાને મદામનમત્યાશયા જીવન્તીમિત્યર્થઃ । એકઃ પતિર્યસ્યાઃ
સૈકપત્ની તામ્ । પતિવ્રતામિત્યર્થઃ ॥ “નિત્યં સપત્ન્યાદિષુ” ઇતિ ઙીપ્ નકારશ્ચ ॥ ભ્રાતુર્મે જાયાં ભ્રાતૃજાયામ્
। માતૃર્વન્નિઃશઙ્કદર્શનીયામિત્યાશયઃ । તાં મત્પ્રિયામવિહતગતિરવિચ્છિન્નગતિઃ સન્નવશ્યં દ્રક્ષ્યસિ ચાલોકયિષ્યસિ
એવ॥ તથાહિ । આશાતિતૃષ્ણા॥ “આશા દિગતિતૃષ્ણયોઃ” ઇતિ યાદવઃ॥ બધ્યતેઽનેનેતિ બન્ધો બન્ધનમ્ ।
વૃન્તમિતિ યાવત્ । આશૈવ બન્ધઆશાબન્ધઃ કર્તા॥ પ્રણયિ પ્રેમયુક્તમતએવ કુસુમસદૃશમ્ । સુકુમારમિત્યર્થઃ
। અત એવ વિપ્રયોગે વિરહે સદ્યઃપાતિ સદ્યોભ્રંશનશીલમઙ્ગનાનાં  હૃદયં જીવિતમ્ ॥ “હૃદયં જીવિતે ચિત્તે
વક્ષસ્યાકૃતયોઃ” ઇતિ શબ્દાર્ણવે॥ પ્રાયશઃ પ્રાયેણ રુણદ્ધિ પ્રતિબધ્નાતિ॥ અર્થાન્તરન્યાસઃ॥
સમ્પ્રતિ સહાય સમ્પત્તિશ્ચાસ્તીત્યાહ-

કર્તું યચ્ચ પ્રભવતિ મહીમુચ્છિલન્ધામવન્ધ્યાં
તચ્છ્રુત્વા  તે શ્રવણસુભગં ગર્જિતં   માનસોત્કાઃ ।
આ કૈલાસાબ્દિસાકસલયચ્છેદપાથેયવન્તઃ
સમ્પત્સ્યન્તે નભસિ ભવતો રાજહંસાઃ સહાયાઃ॥ ૧૧॥

કર્તુમિતિ ॥ યદ્ ગર્જિતં   કર્તૃમહીમુચ્છિલન્ધ્રામુદ્ભૂતકન્દલિકામ્ ॥ કન્દલ્યાં ચ શિલીન્ધ્રા સ્યાત્” ઇતિશબ્દાર્ણવે
॥ અત એવાવન્ધ્યાં સફલાં કર્તું પ્રભવતિ શક્નોતિ । શિલીન્ધ્રાણાં ભાવિસસ્યસમ્પત્તિસૂચકત્વાદિતિ ભાવઃ ।
તદુક્તં નિમિત્તનિદાને - “કાલાભ્રયોગાદુદિતાઃ શિલીન્ધ્રાઃ સમ્પન્ન સસ્યાં કથયન્તિ ધાત્રીમ્” ઇતિ॥ તચ્છ્રવણસુભગં
શ્રોત્રસુખમ્ । લોકસ્યેતિ શેષઃ । તે તવ ગર્જિતં   શ્રુત્વા માનસોત્કા માનસે સરસ્યુન્મનસઃ । ઉત્સુકા ઇતિ યાવત્
॥ “ઉત્ક ઉન્મનાઃ ઇતિ નિપાતનાત્સાધુ॥ કાલાન્તરે માનસસ્ય હિમદુષ્ટત્વાહિમસ્ય ચ હંસાનાં રોગહેતુત્વાદન્યત્ર
ગતા હંસાઃ પુનર્વર્ષાસુ માનસમેવ ગચ્છન્તીતિ પ્રસિદ્ધિઃ॥ બિસકિસલયાનાં મૃણાલાગ્રાણાં છેદૈઃ શકલૈઃ પાથેયવન્તઃ
। પથિ સાધુ પાથેયં પથિ ભોજ્યમ્ ॥ “પથ્યતિથિવસતિસ્વપતેર્દઞ્” ॥ તદ્દન્તઃ । મૃણાલકન્દશકલસમ્બલવન્ત
ઇત્યર્થઃ । રાજહંસા હંસવિશેષાઃ ॥ “રાજહંસાસ્તુ તે ચઞ્ચુ ચરણૈર્ લોહિતૈઃસિતાઃ” ઇત્યમરઃ ॥ નભસિ વ્યોમ્નિ
ભવતસ્તવ । આકૈલાસાત્કૈલાસપર્યન્તમ્ ॥ પદદ્વયં ચૈતત્ ॥ સહાયાઃ સયાત્રાઃ “સહાયસ્તુ સયાત્રઃ સ્યાત્” ઇતિ
શબ્દાર્ણવે॥ સમ્પત્સ્યન્તે ભવિષ્યન્તિ॥
આપૃચ્છસ્વ પ્રિયસખમમું તુઙ્ગમાલિઙ્ગય   શૈલં
વન્દ્યૈઃ પુંસાં રઘુપતિપદૈરઙ્કિતં મેખલાસુ ।
કાલે કાલે ભવતિ ભવતો યસ્ય સંયોગમેત્ય
સ્નેહવ્યક્તિશ્ચિરવિરહજં મુઞ્ચતો બાષ્પમુષ્ણમ્॥ ૧૨॥

આપૃચ્છસ્વેતિ । પ્રિયં સખાયં પ્રિયસખમ્ ॥ “રાજાહઃસખિભ્યષ્ટચ્” ઇતિ ટચ્ સમાસાન્તઃ ॥ તુઙ્ગમુન્નતં
પુંસાં વન્ધૈર્નરારાધનીયૈ રઘુપતિપદૈ રામપાદન્યાસૈર્મેખલાસુ કટકેષુ ॥ “અથ મેખલા । શ્રોણિસ્થાનેઽદ્રિકટકે
કટિબન્ધેભબન્ધને” ઇતિ યાદવઃ ॥ અઙ્કિતં ચિહ્નિતમ્ । ઇત્થં સઙ્ખિત્વાન્મહત્ત્વાત્પવિત્રત્વાચ્ચ  સમ્ભાવનાર્હમ્
। અમું શૈલં ચિત્રકૂટાદ્રિમાલિઙ્ગન્યાપૃચ્છસ્વ  સાધો યામીત્યામન્ત્રણેન સભાજય ॥ “આમન્ત્રણસભાજને ।
આપ્રચ્છન્નમ્” ઇત્યમરઃ॥ “આઙિ નુપ્રચ્છચોરુપસઙ્ખ્યાનમ્” ઇત્યાત્મનેપદમ્॥ સખિત્વં નિર્વાહયતિ -કાલ ઇતિ
॥ કાલે કાલે પ્રતિપ્રાવૃટ્કાલમ્ । સુહૃત્સમાગમનકાલશ્ચ કાલશબ્દેનોચ્યતે । વીપ્સાયાં દ્વિરુક્તિઃ॥ ભવતઃ સંયોગં
સમ્પર્કમેત્ય ચિરવિરહજમુષ્ણં બાષ્પમૂષ્માણં નેત્રજલં ચ॥ “બાષ્પો નેત્રજલોષ્મણોઃ” ઇતિ વિશ્વઃ॥ મુઞ્ચતો યસ્ય
શૈલસ્યઃ સ્નેહવ્યક્તિઃ પ્રેમાવિર્ભાવો ભવતિ । સ્નિગ્ધાનાં હિ ચિરવિર હસઙ્ગતાનાં  બાષ્પપાતો ભવતીતિ ભાવઃ॥
સમ્પ્રતિ તસ્ય માર્ગ કથયતિ-

માર્ગં તાવચ્છૃણુ  કથયતસ્ત્વત્પ્રયાણાનુરૂપં,
સન્દેશં મે તદનુ જલદ શ્રોષ્યસિ શ્રોત્રપેયમ્ ।
ખિન્નઃ ખિન્નઃ શિખરિષુ પદં ન્યસ્ય ગન્તાસિ યત્ર
ક્ષીણઃ ક્ષીણઃ પરિલઘુ પયઃ સ્રોતસાં ચોપભુજ્ય॥ ૧૩॥

માર્ગમિતિ ॥ હે જલદ, તાવદિદાનીં  કથયતઃ । મત્ત ઇતિ શેષઃ । ત્વત્પ્રયાણસ્યાનુરૂપમનુકૂલં માર્ગમધ્વાનમ્
॥ “માર્ગો મૃગપદે માસિ સૌમ્યર્થે ઽન્વેષણેઽધ્વનિ” ઇતિ યાદવઃ । શ‍ૃણુ । તદનુ માર્ગશ્રવણાનન્તરં
શ્રોત્રાભ્યાં પેય પાનાર્હમ્ । અતિતૃષ્ણયા શ્રોતવ્યમિત્યર્થઃ ॥ પેયગ્રહણાત્સન્દેશસ્યામૃતસામ્યં ગમ્યતે
॥ મે સન્દેશં વાચિકમ્ ॥ “સન્દેશવાગ્વાચિકં સ્યાત્” ઇત્યમરઃ ॥ શ્રોષ્યસિ । યત્ર માર્ગે ખિન્નઃ

ખિન્નોઽભીક્ષ્ણં ક્ષીણબલઃ સન્ ॥ “નિત્યવીપ્સયોઃ” ઇતિ નિત્યાર્થે દ્વિર્ભાવઃ ॥ શિખરિષુ પર્વતેષુ પદં
ન્યસ્ય નિક્ષિપ્ય । પુનર્બલલાભાર્થં ક્વચિદ્વિશ્રમ્યેત્યર્થઃ । ક્ષીણઃ ક્ષીણોઽભીક્ષ્ણં કૃશાઙ્ગઃ  સન્ । અત્રાપિ
કૃદન્તત્વાત્પૂર્વવદ્વિરુક્તિઃ ॥ સ્રોતસાં પરિલઘુ ગુરુત્વદોષરહિતમ્ । ઉપલાસ્ફાલનભેદિતત્વાત્પથ્યમિત્યર્થઃ ।
તથા ચ વાગ્ભટઃ ᳚ઉપલાસ્ફાલનક્ષેપવિચ્છેદૈઃ ખેદિતોદકાઃ । હિમવન્મલયોદ્ભૂતાઃ પથ્યા નદ્યો ભવન્ત્યમૂઃ ॥ “ઇતિ
॥ પયઃ પાનીયમુપભુજ્ય શરીરપોષણાર્થમભ્યવહૃત્ય ચ ગન્તાસિ ગમિષ્યસિ॥ ગમેર્લુટ્ ॥
અદ્રેઃ શ‍ૃઙ્ગં  હરતિ પવનઃ કિંસ્વિદિત્યુન્મુખીભિ  -
ર્દૃષ્ટોત્સાહશ્ચકિતચકિતં મુગ્ધસિદ્ધાઙ્ગનાભિઃ  ।
સ્થાનાદસ્માત્સરસનિચુલાદુત્પતોદઙ્મુખઃ ખં
દિઙ્ગાગાનાં  પથિ પરિહરન્સ્થૂલહસ્તાવલેપાન્॥ ૧૪॥

અદ્રેરિતિ॥ પવનો વાયુરદ્રેશ્ચિત્રકૂટસ્ય શ‍ૃઙ્ગં  હરતિ
કિંસ્વિત્  ॥ કિંસ્વિચ્છબ્દો   વિકલ્પવિતર્કાર્થાદિષુ પઠિતઃ॥
ઇતિ શઙ્કયોન્મુખીભિરુન્નતમુખીભિઃ ॥ “સ્વાઙ્ગાચ્ચોપસર્જનાદસંયોગોપધાત્ ” ઇતિ ઙીષ્ । મુગ્ધાભિર્મૂઢાભિઃ
“મુગ્ધઃ સુન્દરમૂઢયોઃ” ઇત્યમરઃ । સિદ્ધાનાં દેવયોનિ વિશેષાણામઙ્ગનાભિશ્ચકિતચકિતં  ચકિતપ્રકારં યથા તથા
॥ “પ્રકારે ગુણવચનસ્ય” ઇતિ દ્વિર્ભાવઃ । દૃષ્ટોત્સાહો દૃષ્ટોદ્યોગઃ સન્ સરસા આર્દ્રા નિચુલાઃ સ્થલવેતસા
યસ્મિંસ્તસ્માત્   ॥ “વાનીરે કવિભેદે સ્યાન્નિચુલઃ સ્થલવેતસે” ઇતિ શબ્દાર્ણવે ॥ અસ્માત્સ્થાનાદાશ્રમાત્પથિ
નભોમાર્ગે દિઙ્ગાગાનાં  દિગ્ગજાનાં સ્થૂલા યે હસ્તાઃ કરાસ્તેષામવલેપાનાક્ષેપાન્પરિહરન્ । “હસ્તો નક્ષત્રભેદે
સ્યાત્કરે ભકરયોરપિ” ઇતિ । “અવલેપસ્તુ ગર્વે સ્યાત્ક્ષેપણે દૂષણેઽપિ ચ” ઇતિ ચ વિશ્વઃ ॥ ઉદઙ્મુખઃ
સન્ । અલકાયા ઉદીચ્યત્વાદિત્યાશયઃ ॥ ખમાકાશમુત્પતોદ્ગચ્છ ॥ અત્રેદમપ્યર્થાન્તરં ધ્વનયતિ - રસિકો
નિચુલો નામ મહાકવિઃ કાલિદાસસ્ય સહાધ્યાયઃ પરાપાદિતાનાં કાલિદાસમબન્ધદૂષણાનાં પરિહર્તા યસ્મિન્સ્થાને
તસ્માત્સ્થાનાદુદઙ્મુખોનિર્દોષત્વાદુન્નતમુખઃસન્પથિ સારસ્વતમાર્ગે દિઙ્નાગાનામ્  ॥ પૂજાયાં બહુવચનમ્ ॥
દિઙ્નાગાચાર્યસ્ય  કાલિદાસપ્રતિપક્ષસ્ય હસ્તાવલેપાન્હસ્તવિન્યાસપૂર્વકાણિ દૂષણાનિ પરિહરન્ ॥ “અવલેપસ્તુ
ગર્વે સ્યાત્ક્ષેપણે દુષણેઽપિ ચ” ઇતિ વિશ્વઃ ॥ અદ્રેરદ્રિકલ્પસ્ય વિનાગાચાર્યસ્ય શ‍ૃઙ્ગં  પ્રાધાન્યમ્ ॥ “શ‍ૃઙ્ગં
પ્રાધાન્યસાન્વોશ્ચ”ઇત્યમરઃ॥ હરતિ કિંસ્વિદિતિ   હેતુના સિદ્ધૈઃ સારસ્વતસિદ્ધૈમહાકવિભિરઙ્ગનાભિશ્ચ  દૃષ્ટોત્સાહઃ
સન્ખમુત્પતોચ્ચૈર્ભવેતિ સ્વપ્રબન્ધમાત્માનં વા પ્રતિ કવેરુક્તિરિતિ ॥ “સંસર્ગતો દોષગુણા ભવન્તીત્યેતન્મૃષા યેન
જલાશયેઽપિ । સ્થિત્વાનુકૂલં નિચુલશ્ચલન્તમાત્માનમારક્ષતિ સિન્ધુવેગાત્ ॥ “ઇત્યે તચ્છ્લોકનિર્માણાત્તસ્ય
કનિઞ્ચુલ સંજ્ઞેત્યાહુઃ ॥
રત્નચ્છાયાવ્યતિકર ઇવ પ્રેક્ષ્યમેતત્પુરસ્તા-
દ્વલ્મીકાગ્રાત્પ્રભવતિ ધનુઃખણ્ડમાખણ્ડલસ્ય ।
યેન શ્યામં વપુરતિતરાં કાન્તિમાપત્સ્યતે તે
બર્હેણેવ સ્ફુરિતરુચિના ગોપવેષસ્ય વિષ્ણોઃ॥ ૧૫॥

રત્નેતિ॥ રત્નચ્છાયાનાં પદ્મરાગાદિમણિપ્રભાણાંવ્યતિકરો મિશ્રણમિવપ્રેક્ષ્યં દર્શનીયમાખણ્ડલસ્યેન્દ્રસ્યૈતદ્ધનુઃખણ્ડમ્
॥ એતદિતિ હસ્તેન નિર્દેશો વિવક્ષિતઃ । પુરસ્તાદગ્રે વલ્મીકાગ્રાદ્વામલૂરવિવરાત્ ॥ “વામલૂરશ્ચ નાકુશ્ચ વલ્મીકં
પુન્નપુંસકમ્” ઇત્યમરઃ॥ પ્રભવત્યાવિર્ભવતિ । યેન ધનુઃખણ્ડેન તે તવ શ્યામં વપુઃ । સ્ફુરિતરુચિનોજ્વલ કાન્તિના
બર્હેણ પિચ્છેન ॥ “પિચ્છબર્હે નપુંસકે” ઇત્યમરઃ ॥ ગોપવેષસ્ય વિષ્ણોર્ગોપાલસ્ય કૃષ્ણસ્ય શ્યામં વપુરિવ ।
અતિતરાં કાન્તિ શોભામાપત્સ્યતે પ્રાપ્સ્યતે॥
ત્વય્યાયત્તં કૃષિફલમિતિ  ભ્રૂવિલાસાનભિજ્ઞૈઃ
પ્રીતિસ્નિગ્ધૈર્જનપદવધૂલોચનૈઃ પીયમાનઃ ।
સદ્યઃ સીરોત્કષણસુરભિ ક્ષેત્રમારુહ્ય માલં
કિઞ્ચિત્પશ્ચાદ્વ્રજ લઘુગતિર્ભૂય એવોત્તરેણ॥ ૧૬॥

ત્વયીતિ ॥ કૃષેર્હલકર્મણઃ ફલં સસ્યં ત્વયિ ॥ અધિકરણવિવક્ષાયાં સપ્તમી ॥ આયત્તમધીનમ્ ॥ અધીનો
વિઘ્ન આયત્તઃ” ઇત્યમરઃ ॥ ઇતિ હેતોઃ પ્રીત્યા સ્નિગ્ધૈઃ । અકૃત્રિમપ્રેમાર્દ્રૈરિત્યર્થઃ । ભ્રૂવિલાસાનાં ભ્રૂવિકા
રાણામનભિજ્ઞૈઃ । પામરત્વાદિતિ શેષઃ । જનપદવધૂનાં પલ્લીયોષિતાં લોચનૈઃ પીયમાનઃ સાદરં વીક્ષ્યમાણઃ સન્
। માલં માલાખ્યં ક્ષેત્રં શૈલપ્રાયમુન્નતસ્થલમ્ ॥ “માલમુન્નતભૂતલમ્” ઇત્યુત્પલમાલાયામ્ ॥ સદ્યસ્તત્કાલમેવ
સીરૈર્હલૈરુત્કષણેન કર્ષણેન સુરભિ ઘ્રાણતર્પણં યથા તથારુહ્ય ॥ તત્રાભિવ્રુષ્યેત્યર્થઃ ॥ “સુરભિર્ઘાણતર્પણઃ”
ઇત્યમરઃ ॥ કિઞ્ચિત્પશ્ચાલ્લઘુગતિસ્તત્ર નિર્વૃષ્ટત્વાત્ક્ષિપ્રગમનઃ સન્ “લઘુ ક્ષિપ્રતરં દ્રુતમ્” ઇત્યમરઃ ॥ ભૂયઃ
પુનરપ્યુત્તરેણૈવોત્તરમાર્ગેણૈવ વ્રજ ગચ્છ ॥ તૃતીયાવિધાને “પ્રકૃત્યાદિભ્ય ઉપસઙ્ખ્યાનમ્” ઇતિ તૃતીયા ॥ યથા
કશ્ચિદ્બહુવલ્લભઃ પતિઃ કુત્રચિત્ક્ષેત્રે કલત્રે ગૂઢં વિહૃત્ય ॥ “ક્ષેત્રં શરીરેકેદારે સિદ્ધસ્થાન કલત્રયોઃ” ઇતિ વિશ્વઃ ॥
દાક્ષિણ્યભઙ્ગભયાન્નિચમાર્ગેણ  નિર્ગત્ય પુનઃ સર્વાધ્યક્ષ ઇવ સઞ્ચરતિ તદ્વદિતિ ધ્વનિઃ॥
ત્વામાસારપ્રશમિતવનોપપ્લવં સાધુ મૂર્ધ્ના
વક્ષ્યત્યધ્વશ્રમપરિગતં સાનુમાનામ્રકૂટઃ ।
ન ક્ષુદ્રોઽપિ પ્રથમસુકૃતાપેક્ષયા સંશ્રયાય
પ્રાપ્તે મિત્રે ભવતિ વિમુખઃ કિં  પુનર્યસ્તથોચ્ચૈઃ॥ ૧૭॥

ત્વામિતિ ॥ આમ્રાશ્ચૂતાઃ કૂટેષુ શિખરેષુ યસ્ય સ આમ્રકૂટો નામ સાનુમાન્પર્વતઃ ॥ “આમ્રશ્ચૂતો રસાલોઽ સૌ”
ઇતિ । “કૂટોઽસ્ત્રી શિખરં શ‍ૃઙ્ગમ્ ” ઇતિ ચામરઃ॥ આસારો ધારાવૃષ્ટિઃ॥ “ધારાસમ્પાતઆસારઃ” ઇત્યમરઃ
॥ તેન પ્રશમિતો વનોપપ્લવો દાવાગ્નિર્યેન તમ્ । કૃતોપકારમિત્યર્થઃ । અધ્વ શ્રમેણ પરિગતં વ્યાપ્તં ત્વાં સાધુ
સમ્યક્ મૂર્ધ્ના વક્ષ્યતિ વોઢા ॥ બહેર્લૃટ્ ॥ તથાહિ । ક્ષુદ્રઃ કૃપણોઽપિ ॥ “ક્ષુદ્રો દરિદ્રે કૃપણે નૃશંસે” ઇતિ યાદવઃ
॥ સંશ્રયણાય મિત્રે સુહૃદિ ॥ “અથઃ મિત્રં સખાઃ સુહૃત્” ઇત્યમરઃ॥ પ્રાપ્ત આગતે સતિ । પ્રથમ સુકૃતાપેક્ષયા
પૂર્વોપકારપર્યાલોચનયા વિમુખો ન ભવતિ । યસ્તથાતેન પ્રકારેગાચ્ચૈરુન્નતઃ સઆમ્રકૂટઃ કિં  પુનર્વિમુખો   ન ભવતીતિ
કિમુ વક્તવ્યમિત્યર્થઃ ॥ એતેન પ્રથમાવસથે સૌખ્યલાભાત્તે કાર્યસિદ્ધિરસ્તીતિ સૂચિતમ્ । તદુક્તં નિમિત્તનિદાને
- “પ્રથમાવસથે યસ્ય સૌખ્યં તસ્યાખિલેઽધ્વનિ । શિવં ભવતિ યાત્રાયામન્યથા ત્વશુભં ધ્રુવમ્” ॥ ઇતિ ।
છન્નોપાન્તઃ પરિણતફલદ્યોતિભિઃ કાનનામ્રૈ-

સ્ત્વય્યારૂઢે શિખરમચલઃ સ્નિગ્ધવેણીસવર્ણે ।
નૂનં યાસ્યત્યમરમિથુન પ્રેક્ષણીયામવસ્થાં
મધ્યે શ્યામઃ સ્તન ઇવ ભુવઃ શેષવિસ્તારપાણ્ડુઃ॥ ૧૮॥

છન્નેતિ॥ હે મેઘ, પરિણતૈઃ પરિપક્કૈઃ ફલૈદ્યોતન્ત
ઇતિ તથોક્તૈઃ । આષાઢે વનચૂતાઃ ફલન્તિ પચ્યન્તેઃ ચ
મેઘવાતેનેત્યાશયઃ । કાનનામ્રૈર્વનચૂતૈશ્છન્નોપાન્ત આવૃત પાર્શ્વેઽચલ આમ્રકૂટાદ્રિઃ સ્નિગ્ધવેણીસવર્ણે
મસૃણકેશબન્ધચ્છાયે । શ્યામવર્ણં ઇત્યર્થઃ ॥ “વેણી તુ કેશબન્ધે જલસ્રુતૌ” ઇતિ યાદવઃ । ત્વયિ શિખરં
શ‍ૃઙ્ગમારૂઢે  સતિ ॥ ૭ યસ્ય ચ ભાવેન ભાવલક્ષણમ્” ઇતિ સપ્તમી ॥ મધ્યે શ્યામઃ શેષે મધ્યાદન્યત્ર
વિસ્તારે પરિતઃ પાણ્ડુર્હરિણઃ ॥ “હરિણઃ પાણ્ડુરઃ પાણ્ડુઃ” ઇત્યમરઃ ॥ ભુવઃ સ્તન ઇવ । અમરમિથુનાનામ્ ।
ખેચરાણામિતિ ભાવઃ । પ્રેક્ષણીયાં દર્શનીયામવસ્થાં નૂનં યાસ્યતિ । મિથુનગ્રહણં કામિનામેવ સ્તનત્વેનોત્પ્રેક્ષા
સમ્ભવતીતિ કૃતમ્ । યથા પરિશ્રાન્તઃ કશ્ચિત્કામી કામિનીનાં કુચકલશે વિશ્રાન્તઃ સન્સ્વપિતિ તદ્ભવાનપિ ભુવો
નાયિકાયાઃ સ્તન ઇતિ ધ્વનિઃ॥
સ્થિત્વા તસ્મિન્વનચરવધૂભુક્તકુઞ્જે મુહૂર્તં
તોયોત્સર્ગબ્રુતતરગતિસ્તત્પરં વર્ત્મ તીર્ણઃ ।
રેવાં દ્રક્ષ્યસ્યુપલવિષમે વિન્ધ્યપાદે વિશીર્ણાં
ભક્તિચ્છેદૈરિવ વિરચિતાં ભૂતિમઙ્ગે  ગજસ્ય॥ ૧૯॥

સ્થિત્વેતિ ॥ હે મેઘ, વને ચરન્તિ તે વનચરાઃ ॥ તત્પુરુષે કૃતિ  બહુલમ્” ઇતિ બહુલગ્રહણાલુગ્ભવતિ ॥
તેષાં વધૂભિર્મુક્તાઃ કુઞ્જા લતાગૃહા યત્ર તસ્મિન્ ॥ નિકુઞ્જકુઞ્જૌ વા ક્લીબે લતાદિપિહિતોદરે ઇત્યમરઃ ॥
તત્ર તે નયનવિનોદોઽસ્તીત્યર્થઃ । તસ્મિનામ્રકૂટે મુહૂર્તમલ્પકાલમ્ । ન તુ ચિરં સ્વકાર્યવિરોધાદિતિ ભાવઃ ॥
“મુહૂર્તમલ્પકાલે સ્યાઘટિકાદ્વિતયેઽપિ ચ” ઇતિ શબ્દાર્ણવે ॥ સ્થિત્વા વિશ્રમ્ય । તોયોત્સર્ગેણ “ત્વામાસાર-
” ઇત્યુક્તવર્ષેણેન દ્રુતતરગતિલીઘવાદ્ધેતોરતિક્ષિપ્રગમનઃ સન્ । તસ્માદ્રામ્ર કૂટાત્પરમનન્તરં તત્પરં વર્ત્મ
માર્ગન્તીર્ણોઽતિક્રાન્તઃ । ઉપલૈઃ પાષાણૈર્વિષમે   વિન્ધ્યસ્યાદ્રેઃ પાદે પ્રસ્યન્તપર્વતે॥ “પાદાઃ પ્રત્યન્તપર્વતાઃ” ઇત્યમરઃ
॥ વિશીર્ણો સમન્તતો વિસૃમરામ્॥ એતેન કસ્યાશ્ચિત્કામુક્યા પ્રિયતમ ચરણપાતોઽપિ ધ્વન્યતે॥ રેવાં નર્મદામ્
॥ “રેવા તુ નર્મદા સોમાદ્ભવા મેખલકન્યકા” ઇત્યમરઃ ॥ ગજસ્યાઙ્ગે  શરીરે ભક્તયો રચનાઃ । રેવા ઇતિ
યાવત્ ॥ “ભક્તિર્નિષેવણે   ભાગે રચનાયામ્” ઇતિ શબ્દાર્ણવે ॥ તાસાં છેદૈભઙ્ગિભિર્ભાભિર્વિરચિતાં    ભૂતિં
શ‍ૃઙ્ગારમિવ  ભસિતમિવ વા ॥ “ભૂતિર્માતઙ્ગશ ‍ૃઙ્ગારે  જાતૌ મસ્મનિ સમ્પદિ” ઇતિ વિશ્વઃ ॥ દ્રક્ષ્યસિ ।
અયમપિ મહાંસ્તે નયન કૌતુકલાભ ઇતિ ભાવઃ॥
તસ્યાસ્તિક્તૈર્વનગજમદૈર્વાસિતં વાન્તવૃષ્ટિઃ
જમ્બૂકુઞ્જપ્રતિહતરયં તોયમાદાય ગચ્છેઃ ।
અન્તઃસારં ઘન તુલયિતું નાનિલઃ શક્ષ્યતિ ત્વાં
રિક્તઃ સર્વો ભવતિ હિ લઘુઃ પૂર્ણતા ગૌરવાય॥ ૨૦॥

તસ્યા ઇતિ ॥ હે મેઘ વાન્તવૃષ્ટિરુદ્ગીર્ણવર્ષઃ સન્ । કૃતવમનશ્ચ વ્યજ્યતે । તિક્તૈઃ સુગન્ધિભિસ્તિક્તરસવદ્ભિશ્ચ
॥ “તિક્તો રસે સુગન્ધૌ ચ” ઇતિ વિશ્વઃ॥ વનગજમદૈર્વાસિતં સુરભિતં ભાવિતં ચ । હિમવદ્વિન્ધ્યમલયા ગજાનાં
પ્રભવા ઇતિ વિન્ધ્યસ્ય ગજપ્રભવત્વાદિતિ ભાવઃ । જમ્બૂકુઞ્જૈઃ પ્રતિહતરયં પ્રતિબદ્ધવેગમ્ । સુખપેયમિત્યર્થઃ
। અનેન લઘુત્વં કષાયભાવના ચ વ્યજ્યતે । તસ્યા રેવાયાસ્તોયમાદાય ગચ્છેર્વ્રજ । હે ઘન મેઘ, અન્તઃ
સારો બલં યસ્ય તં ત્વામનિલ આકાશવાયુઃ । શરીરસ્થશ્ચ ગમ્યતે । તુલયિતું ન શક્ષ્યતિ શક્તો ન ભવિષ્યતિ
। તથાહિ । રિક્તોઽન્તઃ । સારશૂન્યઃ સર્વોઽપિ લઘુર્ભવતિ । પ્રકમ્પ્યો ભવતીત્યર્થઃ । પૂર્ણતા સારવત્તા
ગૌરવાયાપ્રકમ્પ્યત્વાય ભવતીત્યર્થઃ । અયમત્ર ધ્વનિઃ-આદૌ વમનશોધિતસ્ય પુંસઃ પઞ્ચાચ્છેષ્મશોષણાય
લઘુતિક્તકષાયામ્બુપાનાલ્લબ્ધબલસ્ય વાતપ્રકમ્પો ન સ્યાદિતિ । યથાહ વાગ્ભટઃ - “કષાયાઃ સ્વાદવોષ્યસ્ય
વિશુદ્ધૌ શ્લેષ્મણો હિતાઃ । કિમુ તિક્તકષાયાઃવા યે નિસર્ગાત્કફાપહાઃ ॥ કૃતશુદ્ધેઃ ક્રમાત્પીતપેયાદેઃ પથ્ય ભોજિનઃ
। વાતાદિભિર્ન બાધા સ્યાદિન્દ્રિયૈરિવ યોગિનઃ॥ “ઇતિ॥
નીપં દૃષ્ટા હરિતકપિશં કેશરૈર્ધરૂઢૈ-
રાવિર્ભૂતપ્રથમમુકુલાઃ કન્દલીશ્ચાનુકચ્છમ્ ।
જગ્ધ્વારણ્યેષ્વધિકસુરભિં  ગન્ધમાઘ્રાય ચોર્વ્યાઃ
સારઙ્ગાસ્તે  જલલવમુચઃ સૂચયિષ્યન્તિ માર્ગમ્॥ ૨૧॥

નીપમિતિ॥ સારઙ્ગા  મતઙ્ગજાઃ  કુરઙ્ગા  ભૃઙ્ગા  વા॥ “સારઙ્ગશ્ચાતકે  ભૃઙ્ગે  કુરઙ્ગે  ચ મતઙ્ગજે ” ઇતિ વિશ્વઃ
॥અર્ધરૂઢૈરેકદેશોદ્ગતૈઃ કેસરૈઃ કિઞ્જલ્કૈર્હરિતં પાલાશવર્ણ કપિશં કૃષ્ણપીતં ચ॥ “પાલાશો હરિતો । હરિત્” ઇતિ
। “શ્યાવઃ સ્યાત્કપિશો ધૂમ્રધૂમલૌ કૃષ્ણલોહિતે” ઇતિ ચામરઃ ॥ શ્યામવર્ણમિતિ યાવત્ ॥ “વર્ણો વર્ણેન ઇતિ
સમાસઃ॥ નીપં સ્થલકદમ્બકુસુમમ્॥ “અથસ્થકદમ્બકે । નીપઃ સ્યાત્પુલકે” ઇતિ શબ્દાર્ણવે॥ દૃષ્ટ્વા સમ્પ્રેક્ષ્ય
। વિદિત્વેતિ યાવત્ । તથા કચ્છેવનૂપેષ્નુકચ્છમ્ ॥ “અવ્યયં વિભક્તિ-” ઇત્યાદિના વિભક્ત્યર્થેઽવ્યયીભાવઃ
॥ “જલપાયમનૂપં સ્યાત્પુંસિ કચ્છ સ્વથાવિધઃ” ઇત્યમરઃ ॥ આવિર્ભૂતાઃ પ્રથમાઃ પ્રથમોત્પન્ના મુકુલા યાસાં
તાઃ કન્દલીર્ભૂમિકદલીઃ ॥ દ્રોણપર્ણી સ્નિગ્ધકન્દા કન્દલી ભૂકદલ્યપિ ઇતિ શબ્દાર્ણવે ॥ જગ્ધ્વા ભક્ષયિત્વા ॥
“અદો જગ્ધિઃ-” ઇતિ જગ્ધ્યાદેશઃ ॥ અરણ્યેષ્વધિકસુરભિમતિઘ્રાણતર્પણં “દગ્ધારણ્યેષુ” ઇતિ પાઠે “દગ્ધમ્”
ઇત્યધિકવિશેષણમ્ ॥ અર્થવશાત્કન્લીશ્ચ દૃષ્ટ્વૈવેત્યન્વયો દ્રષ્ટવ્યઃ ॥ ઉર્વ્યા ભૂમેર્ગન્ધમાઘ્રાય જલલવમુચોઃ મેઘસ્ય
તે તવ માર્ગં સૂચયિષ્યન્ત્યનુમાપયિષ્યન્તિ । યત્ર યત્ર વૃષ્ટિકાર્યં કન્દલી મુકુલનીપકુસુમાદિકં દૃશ્યતે તત્ર તત્રઃ ત્વયા
વૃષ્ટમિત્યનુમીયત ઇતિ ભાવઃ॥
પ્રક્ષિપ્તમપિ વ્યાખ્યાયતે

અમ્ભોબિન્દુગ્રહણચતુરાંશ્ચાતકાન્વીક્ષમાણાઃ
શ્રેણીભૂતાઃ પરિગણનયા નિર્દિશન્તો   બલાકાઃ ।
ત્વામાસાદ્ય સ્તનિતસમયે માનયિષ્યન્તિ સિદ્ધાઃ
સોત્કમ્પાનિ પ્રિયસહચરીસમ્ભ્રમાલિઙ્ગિતાનિ ॥

અમ્ભ ઇતિ ॥ અમ્ભોબિન્દૂનાં વર્ષોદબિન્દૂનાં ગ્રહણેઃ । “સર્વં સહા પતિતમમ્બુ ન ચાતકસ્ય હિતમ્” ઇતિ
શાસ્ત્રાઃ ભૂસ્પૃષ્ટોદકસ્ય તેષાં રોગહેતુત્વાદન્તરાલ એવ સ્વીકારે । ચ તુરાંશ્ચાતકાન્વીક્ષમાણાઃ કૌતુકાત્પશ્યન્તઃ
શ્રેણીભૂતા બદ્ધપઙ્ક્તિઃ  ॥ અભૂતતદ્ભાવે ચ્વિઃ ॥ બલાકા બકપઙ્કીઃ પરિગણનયૈકા દ્વે તિસ્ર ઇતિ
સઙ્ખ્યાનેન નિર્દિશન્તો   હસ્તેન, દર્શયન્તઃ સિદ્ધાઃ સ્તનિતસમયે ત્વદ્ગર્જિતકાલે   સોત્કમ્પાઃ ન્યુત્કમ્પપૂર્વકાણિ
પ્રિયસહચરીણાં સમ્ભ્રમેણાલિઙ્ગિતાન્યાઃ  સાદ્ય । સ્વયં ગ્રહણા શ્લેષસુખમનુભૂયેત્યર્થઃ ॥ ત્વાં માનાયષ્યન્તિ ।
ત્વન્નિમિત્તત્વાત્સુખલાભસ્યેતિ ભાવઃ॥ ૨૪

ઉત્પશ્યામિ દ્રુતમપિ સખે મત્પ્રિયાર્થ યિયાસોઃ
કાલક્ષેપં કકુભસુરભૌ પર્વતે પર્વતે તે ।
શુક્લાપાઙ્ગૈઃ  સજલનયનૈઃ સ્વાગતીકૃત્ય કેકાઃ
પ્રત્યુદ્યાતઃ કથમપિ ભવાન્ગન્તુમાશુ વ્યવસ્યેત્॥ ૨૨॥

ઉત્પશ્યામીતિ ॥ હે સખે મેઘ, મત્પ્રિયાર્થં યથા તથા દ્રુતં ક્ષિપ્રમ્ ॥ “લઘુ ક્ષિપ્રમરં દ્રુતમ્” ઇત્યમરઃ ॥
યિયાસોર્યાતુમિચ્છોરપિ ॥ યાતેઃ સન્નન્તાદુપ્રત્યયઃ ॥ તે તવ કકુભૈઃ કુટજકુસુમૈઃ સુરભૌ સુગન્ધિનિ ॥ કકુભઃ
કુજેઽર્જુને ” ઇતિ શબ્દાર્ણવે ॥ પર્વતે પર્વતે પ્રતિપર્વતમ્ ॥ વીપ્સાયાં દ્વિરુક્તિઃ ॥ કાલક્ષેપં કાલવિલમ્બમ્ ॥
“ક્ષેપો વિલમ્બે નિન્દાયામ્” ઇતિ વિશ્વઃ ॥ ઉત્પશ્યામ્યુત્પ્રેક્ષે ॥ વિલમ્બ હેતું દર્શયન્નાશુગમનં પ્રાર્થયતે -શુક્લેતિ
॥ સજલાનિ સાનન્દબાષ્પાણિ નયનાનિ યેષાં તૈઃ શુક્લાપાઙ્ગૈર્મયૂરૈઃ  ॥ “મયૂરો બર્હિણો   બર્હી શુક્લાપાઙ્ગઃ
શિખાવલઃ” ઇતિ યાદવઃ॥ કેકાઃ સ્વવાણીઃ॥ કેકા વાણી મયૂરસ્ય” ઇત્યમરઃ॥ સ્વાગતીકૃત્ય સ્વાગતવચનીકૃત્ય
પ્રત્યુદ્યાતઃ પ્રત્યુદ્ભવઃ । મયૂરવાણીકૃતાતિથ્ય ઇત્યર્થઃ । ભવાન્કથમપિ યથાકથઞ્ચિદાશુ ગન્તું વ્યવસ્પેદુદ્યુઞ્જીત॥
પ્રાર્થને લિઙ્ । “શેષે પ્રથમઃ” ઇતિ પ્રથમપુરુષઃ । શેષશ્ચાયં ભવચ્છબ્દો યુષ્મદસ્મચ્છબ્દવ્યતિરેકાત્॥ “સ્વાગતીકૃત્ય
કેકાઃ” ઇત્યત્ર કેકાસ્વારોપ્યમાણસ્ય સ્વાગતવઞ્ચનસ્ય પ્રકૃતપ્રત્યુદ્ગમનોપયોગાત્પરિણામાલઙ્કારઃ । તદુક્તમલઙ્કાર
સર્વસ્વે - “આરોપ્યમાણસ્ય પ્રકૃતોપયોગિત્વે પરિણામઃ” ઇતિ॥
પાણ્ડુચ્છાયોપવનવૃતયઃ કેતકૈઃ  સૂચિભિન્નૈ-
નીડારમ્ભૈર્ગૃહવલિભુજામાકુલગ્રામચૈત્યાઃ ।
ત્વય્યાસને પરિણતફલશ્યામજમ્બૂવનાન્તાઃ
સમ્પત્સ્યન્તે કતિપયદિનસ્થાયિહંસા દશાર્ણાઃ॥ ૨૩॥

પાવિતિ॥ હે મેઘ, ત્વય્યાસને સન્નિકૃષ્ટે સતિ દશાર્ણો નામ જનપદાઃ સૂચિભિન્નૈઃ સૂચિષુ મુકુલાગ્રેષુ ભિન્નૈર્વિકસિતૈઃ 
॥ “કેતકી મુકુલાગ્રેષુ સૂચિઃ સ્યાત્ ઇતિ શબ્દાર્ણવે ॥ કેતકૈઃ કેતકીકુસુમૈઃ પાણ્ડુચ્છાયા હરિતવર્ણા ઉપવનાનાં
વૃતયઃ કણ્ટકશાખાવરણા યેષુ તે તથોક્તાઃ ॥ “પ્રાકારો વરણઃ સાલઃ પ્રાચીરં પ્રાન્તતો વૃતિઃ” ઇત્યમરઃ ॥ તથા
ગૃહબલિભુજાં કાકાદિગ્રામપક્ષિણાં નીડારમ્ભૈઃ કુલાય નિર્માણૈઃ॥ “કુલાયો નીડમસ્ત્રિયામ્” ઇત્યમરઃ॥ ચિત્યાયા
ઇમાનિ ચૈત્યાનિ રથ્યાવૃક્ષાઃ ॥ “ચૈત્યમાયતને બુદ્ધબન્દ્યે ચોદેશપાદપે” ઇતિ વિશ્વઃ ॥ આકુલાનિ સઙ્કીર્ણાનિ
ગ્રામેષુ ચૈત્યાનિ યેષુ તે તથોક્તાઃ । તથા પરિણતૈઃ પક્કૈઃ ફલૈઃ શ્યામાનિ યાનિ જમ્બૂવનાનિ તૈરન્તા રમ્યાઃ ॥
“મૃતાવવસિતે રમ્યે સમાપ્તાવન્ત ઇષ્યતે” ઇતિશબ્દાર્ણવે॥ તથા કતિપયેષ્વેવ દિનેષુસ્થાયિનો હંસા યેષુ તે તથોક્તા

એવંવિધાઃ સમ્પત્સ્યન્તે ભવિષ્યન્તિ ॥ “પોટાયુવતિસ્તોકકતિપય-” ઇત્યાદિના કવિપયશબ્દસ્યોત્તરપદત્વેઽપિ ન
તચ્છબ્દસ્યોત્તરત્વમસ્ત્યસ્ય શાસ્ત્રસ્ય પ્રાયિકત્વાત્॥
તેષાં દિક્ષુ પ્રથિતવિદિશાલક્ષણાં રાજધાનીં
ગત્વા સદ્યઃ ફલમવિકલં કામુકત્વસ્ય લબ્ધા ।
તીરોપાન્તસ્તનિતસુભગં પાસ્યસિ સ્વાદુ યસ્માત્
સભ્રૂભઙ્ગં  મુખમિવ પયો વેત્રવત્યાશ્ચલોર્મિ  ॥ ૨૪॥

તેષામિતિ॥ દિક્ષુ પ્રથિતં પ્રસિદ્ધં વિદિશેતિ લક્ષણં નામધેયં યસ્યાસ્તામ્॥ “લક્ષણં નામ્નિ ચિન્હે ચ” ઇતિ વિશ્વઃ
॥ તેષાં દશાર્ણાનાં સમ્બન્ધિનીં  ।ધીયન્તેઽસ્યામિતિ ધાની ॥ “કરણાધિકરણયોશ્ચ” ઇતિ લ્યુટ્ ॥ રાજ્ઞાં ધાની
રાજધાની ॥ “કૃદ્યોગલક્ષણા ષષ્ઠી સમસ્યતે” ઇતિ વક્તવ્યાત્સમાસઃ ॥ તાં પ્રધાનનગરીમ્ ॥ “પ્રધાનનગરી
રાજ્ઞાં રાજધાનીતિ કથ્યતે” ઇતિ શબ્દાર્ણવે॥ ગત્વા પ્રાપ્ય સદ્યઃ કામુકત્વસ્ય વિલસિતાયાઃ॥ “વિલાસી કામુકઃ
કામી સ્ત્રીપરો રતિલમ્પટઃ” ઇતિ શબ્દાર્ણવે ॥ અવિકલં સમગ્રં ફલં પ્રયોજનં લબ્ધા લપ્સ્યતે । ત્વયેતિ શેષઃ
॥ કર્મણિ લુટ્ ॥ કુતઃ । યસ્માત્કારણાત્સ્વાદુઃ મધુરમ્ । ચલા ઊર્મયો યસ્ય તચ્ચલોર્મિ  તરઙ્ગિતં  વેત્રવત્યા
નામ નદ્યાઃ પયઃ સભ્રૂભઙ્ગ  ભ્રુકુટિયુક્તમ્  । દશનપીડયેતિ ભાવઃ । મુખમિવાધરમિવેત્યર્થઃ । તીરોપાન્તે તટપ્રાન્તે
યત્સ્તનિતં ગર્જિતં   તેન સુભગં યથા તથા સ્તનિતશબ્દેન ભણિતમપિ વ્યપદિશ્યતે । “ઊર્ધ્વમુચ્ચલિતકણ્ઠનાસિકં
હુઙ્કૃતં સ્વનિતમલ્પઘોષવત્” ઇતિ લક્ષણાત્॥ પાસ્યસિ । પિબતેરૢટ્ ॥ “કામિનામધરાસ્વાદઃ સુરતાદતિરિચ્યતે”
ઇતિ ભાવઃ॥
નીચૈરાખ્યં ગિરિમધિવસેસ્તત્ર વિશ્રામહેતો-
સ્ત્વત્સમ્પર્કાત્પુલકિતમિવ પ્રૌઢપુષ્પૈઃ કદમ્બૈઃ ।
યઃ પણ્યસ્ત્રીરતિપરિમલોદ્ગારિભિર્નાગરાણા-
મુદ્દામાનિ પ્રથયતિ શિલાવેશ્મભિર્યૌવનાનિ॥ ૨૫॥

નીચૈરિતિ ॥ હે મેવ, તત્ર વિદિશાસમીપે । વિશ્રામો વિશ્રમઃ ખેદાપનયઃ ॥ ભાવાર્થે ઘઞ્પ્રત્યયઃ ॥ તસ્ય હેતોઃ ।
વિશ્રામાર્થમિત્યર્થઃ ॥ “ષષ્ઠી હેતુપ્રયોગે” ઇતિ ષષ્ઠી ॥ વિશ્રામેત્યત્ર “નોદાત્તોપદેશસ્ય માન્તસ્યાનાચ મેઃ” ઇતિ
પાણિનીયે વૃદ્ધિપ્રતિષેધેઽપિ “વિશ્રામો વા” ઇતિ ચન્દ્રવ્યાકરણે વિકલ્પેન વૃદ્ધિવિધાનાદૂપસિદ્ધિઃ ॥ પ્રૌઢપુષ્પૈઃ
પ્રબુદ્ધકુસુમૈઃ કદમ્બૈનીપવૃક્ષૈસ્ત્વત્સમ્પર્કાત્તવ સઙ્ગાત્  । પુલકા અસ્ય જાતાઃ પુલકિતમિવ સઞ્જાતપુલકમિવ
સ્થિતમ્ ॥ તારકાદિત્વાદિતચ્પ્રત્યયઃ ॥ નીચૈરિત્યાખ્યા યસ્ય તં નીચૈરાખ્યં ગિરિમધિવસેઃ । ગિરૌ વસેરિત્યર્થઃ
॥ “ઉપાન્વધ્યાઙ્વસઃ ” ઇતિ કર્મત્વમ્ ॥ યો નીચૈર્ગિરિઃ   । પણ્યાઃ ક્રેયાઃ સ્ત્રિયઃ પણ્યસ્ત્રિયો વેશ્યાઃ ॥
“વારસ્ત્રી ગણિકા વેશ્યા પણ્યસ્ત્રી રૂપજીવિની” ઇતિ શબ્દાર્ણવે ॥ તાસાં રતિષુ યઃ પરિમલો ગન્ધવિશેષઃ ॥
“વિમર્દોત્થે પરિમલો ગન્ધે જનમનોહરે” ઇત્યમરઃ । તમુદ્ગિરન્ત્યાવિષ્કુર્વન્તીતિ તથોક્તાનિ તૈઃ । શિલાવેશ્મભિઃ
કન્દરૈર્નાગરાણાં પૌરાણામુદ્દામાન્યુત્કટાનિ યૌવનાનિ પ્રથયતિ પ્રકટયતિ ॥ ઉત્કટયૌવનાઃ ક્વચિદનુરક્તા
વારાઙ્ગના  વિશ્રમ્ભવિહારાકા ડ્ક્ષિણ્યો માત્રાદ્દિભયાન્નિશથિસમયે કઞ્ચન વિવિક્તં દેશમાશ્રિત્ય રમન્તે । તચ્ચાત્ર
બહુલમસ્તીતિ પ્રસિદ્ધિઃ ॥ અત્રોદ્વારશબ્દો ગૌણાર્થત્વાન્ન જુગુપ્સાવહઃ । પ્રત્યુત કાવ્યસ્યાતિશોભાકર એવ ।

તદુક્તં દણ્ડિના - “નિષ્ઠયૂતોદ્ગીર્ણવાન્તાદિ ગૌણવૃત્તિવ્યપાશ્રયમ્ । અતિસુન્દરમન્યત્ર ગ્રામ્યકક્ષાં વિગાહતે ॥
“ઇતિ॥
વિશ્રાન્તઃ સન્વ્રજ વનનદીતીરજાતાનિ સિઞ્ચ-
નુદ્યાનાનાં નવજલકણૈર્યૂથિકાજાલકાનિ ।
ગણ્ડસ્વેદાપનયનરુજાક્લાન્તકર્ણોત્પલાનાં
છાયાદાનાત્ક્ષણપરિચિતઃ પુષ્પલાવીમુખાનામ્॥ ૨૬॥

વિશ્રાન્ત ઇતિ ॥ વિશ્રાન્તઃ સંસ્તત્ર નીચૈર્ગિરૌ   વિનીતાધ્વશ્રમઃ સન્ । અથ વિશ્રાન્તેરનન્તરમ્ । વનેઽરણ્યે
યા નદ્યસ્તાસાં તીરેષુ જાતાનિ સ્વયંરૂઢાનિ । અકૃત્રિમાણીત્યર્થઃ ॥ નદનદી - “ઇતિ પાઠે” પુમાન્સ્ત્રિયા
ઇત્યેકશેષો દુર્વારઃ ॥ તેષામુદ્યાનાનામારામાણાં સમ્બન્ધીનિ યૂથિકાજાલકાનિ માગધીકુસુમમુકુલાનિ ॥ “અથ
માગધી । ગણિકા યૂથિકા” ઇત્યમરઃ ॥ “કોરકજાલકકલિકા કુડ્મલમુકુલાનિ તુલ્યાનિ” ઇતિ હલાયુધઃ ॥
નવજલકણૈઃ સિઞ્ચન્નાદ્રકુર્વન્ ॥ અત્ર સિઞ્ચતેરાદ્રીકરણાર્થત્વાદ્દ્રવદ્રવ્યસ્ય કરણત્વમ્ । યત્ર તુ ક્ષરણમર્થસ્તત્ર
દ્રવદ્રવ્યસ્ય કર્મત્વમ્ । યથા “રેતઃ સિક્ત્વા કુમારીષુ” । “સુખૈર્નિષિઞ્ચન્તમિવામૃતં   ત્વચિ” ઇત્યેવમાદિ । એવં
કિરતીત્યાદીનામપિ “રજઃ કિરતિ મારુતઃ” ।અવાઃ કિરન્વયોવૃદ્ધાસ્તં લાજૈઃ પૌરયોષિતઃ” ઇત્યાદિષ્વર્થભેદાશ્રયણેન
રજોલાજાદીનાં કર્મત્વકરણત્વે ગમયિતવ્યે ॥ તથા ગણ્ડયોઃ કપોલયોઃ સ્વેદસ્યાપનયનેન પ્રમાર્જનેન યા રુજા
પીડા ॥ ભિદાદિત્વાદઙ્પ્રત્યયઃ  ॥ તયા ક્લાન્તાનિ મ્લાનાનિ કર્ણોત્પલાનિ યેષાં તેષાં તથોક્તાનામ્ । પુષ્પાણિ
લુનન્તીતિ પુષ્પલાવ્યઃ પુષ્ષાવચાયિકાઃ ખિયઃ ॥ “કર્મણ્યણ્ । ટિડ્ઢાણઞ્-” ઇત્યાદિના ઙીપ્ । તાસામ્મુખાનામ્
। છાયાયા અનાતપસ્ય દાનાત્ । કાન્તિદાનઞ્ચ ધ્વન્યતે॥ છાયા સૂર્યપ્રિયા કાન્તિઃ પ્રતિબિમ્બમનાતપઃ” ઇત્યમરઃ
॥ કામુકદર્શનાત્કામિનીનાં મુખાનેકાશો ભવતીતિ ભાવઃ ॥ ક્ષણપરિચિતઃ ક્ષણં સંસૃષ્ટઃ સન્ । ન તુ ચિરમ્ ।
ગચ્છ॥
વક્રઃ પન્થા યદપિ ભવતઃ પ્રસ્થિતસ્યોત્તરાશાં
સૌધોત્સઙ્ગપ્રણયવિમુખો  મા સ્મ ભૂરુજ્જયિન્યાઃ ।
વિદ્યુદ્દામસ્ફુરિતચકિતૈસ્તત્ર પૌરાઙ્ગનાનાં
લોલાપાઙ્ગૈર્યદિ  ન રમસે લોચનૈર્વઞ્ચિતોઽસિ॥ ૨૭॥

વક્ર ઇતિ ॥ ઉત્તરાશામુદીચીં  દિશં પ્રતિ પ્રસ્થિતસ્ય -ભવતઃ પન્થા ઉજ્જયિનીમાર્ગો વક્રો યદપિ । દૂરો
યદ્યપીત્યર્થઃ । વિન્ધ્યાદુત્તરવાહિન્યા નિર્વિન્ધ્યાયાઃ   પ્રાગ્ભાગે કિયત્યપિ દૂરે સ્થિતોજ્જયિની । ઉત્તરપથસ્તુ
નિર્વિન્ધ્યાયાઃ   પશ્ચિમ ઇતિવક્રત્વમ્॥ તથાપ્યુજ્જીયન્યા વિશાલનગરસ્ય॥ “વિ-શાલોજ્જયિની સમા” ઇત્યુત્પલઃ
। સૌધાનામુત્સઙ્ગેષૂપરિભાગેષુ  પ્રણયઃ પરિચયઃ ॥ “પ્રણયઃ સ્યાત્પરિચયે યાત્રાયાં સૌહૃદેઽપિ ચ” ઇતિ
યાદવઃ ॥ તસ્ય વિમુખઃ પરાઙ્મુખો મા સ્મ ભૂઃ । ન ભવેત્યર્થઃ ॥ “સ્મોત્તરે લઙ્ ચ” ઇતિ ચકારાદાશીરર્થે
લઙ્ । ન માઙ્યોગે” ઇત્યડાગમપ્રતિષેધઃ ॥ તત્રોજ્જયિન્યાં વિદ્યુદ્દામ્નાં વિદ્યુલતાનાં સ્ફુરિતેભ્યઃ સ્ફુરણેભ્યશ્ચ
કિતૈર્લોલાપાઙ્ગૈશ્ચઞ્ચલકટાક્ષૈઃ  પૌરાઙ્ગનાનાં  લોચનૈર્ન રમસે યદિ તર્હિ  ત્વં વઞ્ચિતઃ પ્રતારિતોઽસિ । જન્મવૈફલ્યં
ભવેદિત્યર્થઃ॥

સમ્પ્રત્યુજ્જયિનીં  ગચ્છતસ્તસ્ય મધ્યેમાર્ગં નિર્વિન્ધ્યાસમ્બન્ધમાહસ્યા  -

વીચિક્ષોભસ્તનિતવિહગશ્રેણિકાઞ્ચીગુણાયાઃ
સંસર્પન્ત્યાઃ સ્ખલિતસુભગં દર્શિતાવર્તનાભેઃ   ।
નિર્વિન્ધ્યાયાઃ   પથિ ભવ રસાભ્યન્તરઃ સન્નિપત્ય
સ્ત્રીણામાદ્યં પ્રણયવચનં વિભ્રમો હિ પ્રિયેષુ॥ ૨૮॥

વીચીતિ॥ હે સખે, પથ્યુજ્જયિનીપથે વાચિક્ષોભેણ
તરઙ્ગન્ચલનેન  સ્તનિતાનાં મુખરાણામ્ ॥ કર્તરિ ક્તઃ ॥ વિહગાનાં હંસાનાં શ્રેણિઃ પઙ્તિરેવ  કાઞ્ચીગુણો
યસ્યાસ્તસ્યાઃ સ્ખલિતેનોપસ્ખલનેન મદસ્ખલિતેન ચ સુભગં યથા તથા સંસર્પન્ત્યાઃ પ્રવહન્ત્યા ગચ્છન્ત્યાશ્ચ
તથા દર્શિતઃ   પ્રકટિત આવર્તેઽમ્ભસાં ભ્રમ એવ નાભિયા ॥ દાવર્તોઽમ્ભસાં ભ્રમઃ ઇત્યમરઃ ॥ નિષ્ક્રાન્તા
વિન્ધ્યાનિર્વિન્ધ્યા   નામ નદીમ્॥ “નિરાદયઃ ક્રાન્તાદ્યર્થે પઞ્ચમ્યાઃ”ઇતિસમાસઃ। “દ્વિગુપ્રાપ્તા પન્નાલમ્-”ઇત્યાદિના
પરવલ્લિઙ્ગતાપ્રતિષેધઃ  ॥ તસ્યા નદ્યાઃ સન્નિપત્ય સઙ્ગત્ય  । રસો જલમભ્યન્તરે યસ્ય સઃ । અન્યત્ર રસેન
શ‍ૃઙ્ગારેણાભ્યન્તરોઽન્તરઙ્ગો   ભવ । સર્વથા તસ્યા રસમનુભબેત્યર્થઃ ॥ “શ‍ૃઙ્ગારાદૌ  જલે વીર્યે સુવર્ણે
વિષશુક્રયોઃ । તિક્તાદાવમૃતે ચૈવ નિર્યાસે પારદે ધ્વનૌ ॥ આસ્વાદે ચ રસં પ્રાહુઃ ” ઇતિ શબ્દાર્ણવે ॥ નનુ
તત્પ્રાર્થનામન્તરેણ કર્થં તત્રાનુભવો યુજ્યત ઇત્યત આહ -સ્ત્રીણામિતિ ॥ સ્ત્રીણાં પ્રિયેષુ વિષયે વિભ્રમો વિલાસ
એવાદ્યં પ્રણયવચનં પ્રાર્થનાવાક્યં હિ ।સ્ત્રીણામેષ સ્વભાવો યદ્વિલાસૈરેવ રાગપ્રકાશનમ્ । ન તુ કણ્ઠત ઇતિ ભાવઃ
॥ વિભ્રમશ્ચાત્ર નાભિસન્દર્શનાદિરુક્ત એવ॥
નિર્વિન્ધ્યાયા   વિરહાવસ્થાં વર્ણયંસ્તન્નિરાકરણં પ્રાર્થયતે-

વેણીભૂતપ્રતનુસલિલાસાવતીતસ્ય સિન્ધુઃ
પાણ્ડુચ્છાયા તટરુહતરુભ્રંશિભિજીર્ણપર્ણૈઃ ।
સૌભાગ્યં તે સુભગ વિરહાવસ્થયા વ્યઞ્જયન્તી
કાર્શ્ય યેન ત્યજતિ વિધિના સ ત્વયૈવોપપાદ્યઃ॥ ૨૯॥

વેણીતિ॥અવેણી વેણીભૂતં વેણ્યાકારં પ્રતનુ સ્તોકં ચ સલિલં યસ્યાઃ સા તથોક્તા ।અન્યત્ર વેણીભૂત કેશપાશેતિ
ચ ધ્વન્યતે । રુહન્તીતિ રુહાઃ ॥ ઇગુપધલક્ષણઃ કપ્રત્યયઃ ॥ તટયો રુહા યે તરવસ્તેભ્યો ભ્રશ્યન્તીતિ તથોક્તૈઃ
। જીર્ણપર્ણૈઃ શુષ્કપત્રૈઃ પાણ્ડુચ્છાયા પાણ્ડુવર્ણા । અત એવ હે સુભગ, વિરહાવસ્થયા પૂર્વોક્તપ્રકારયા કરણેન
॥ અતીતસ્યૈતાવન્તં કાલમતીત્ય ગતસ્ય । પ્રોષિતસ્યેત્યર્થઃ । તે તવ સૌભાગ્યં સુભગત્વમ્ ॥ “હૃદ્વગસિન્ધ્વન્તે
પૂર્વપદસ્ય ચ” ઇત્યુભયપદવૃદ્ધિઃ ॥ વ્યઞ્જયન્તી પ્રકાશયન્તી । સ ખલુ સુભગો યમઙ્ગનાઃ  કામયન્ત ઇતિ ભાવઃ
। અસૌ પૂર્વોક્તા સિન્ધુર્નદી નિર્વિન્ધ્યા   ॥ સ્ત્રી નદ્યાં ના નદે સિન્ધુર્દેશભેદેઽમ્બુધૌ ગજે” ઇતિ વૈજયન્તી ॥
યેન વિધિના વ્યાપારેણ કાર્ય ત્યજતિ સ વિધિસ્ત્વયૈવોપપાદ્યઃ । કર્તવ્ય ઇત્યર્થઃ । સ ચ વિધિરેકત્ર વૃષ્ટિરન્યત્ર
સમ્ભોગસ્તદભાવનિબન્ધનત્વાત્કાર્શસ્યેતિ ભાવઃ॥ ઇયં પઞ્ચમી મદનાવસ્થા । તદુક્તં રતિરહસ્યે - “નયનપ્રીતિઃ
પ્રથમં ચિત્તાસઙ્ગસ્તતોઽથ  સઙ્કલ્પઃ । નિદ્રાચ્છેદસ્તનુતા વિષયનિવૃત્તિસ્ત્રપાનાશઃ ॥ ઉન્માદો મૂર્છા મૃતિરિત્યેતાઃ

સ્મરદશા દશૈવસ્યુઃ॥ “ઇતિ॥ “તામતીતસ્ય” ઇતિ પાઠમાશ્રિત્ય સિન્ધુર્નામ નદ્યન્તરમિતિ વ્યાખ્યાતમ્ । કિન્તુ
સિન્ધુર્નામ કશ્વચિન્નદઃ કાશ્મીરદેશેઽસ્તિ । નદી તુ કુત્રાપિ નાસ્તીત્યુપેક્ષ્યમિત્યાચક્ષેત॥
પ્રાપ્યાવન્તીનુદયનકથાકોવિદગ્રામવૃદ્ધાન્
પૂર્વોદ્દિષ્ટામનુસર પુરીં  શ્રીવિશાલાં વિશાલામ્ ।
સ્વલ્પીભૂતે સુચરિતફલે સ્વર્ગિણાં   ગાં ગતાનાં
શેષઃ પુણ્યૈર્હૃતમિવ  દિવઃ કાન્તિમત્ખણ્ડમેકમ્॥ ૩૦॥

પ્રાપ્યેતિ ॥ વિદન્તીતિ વિદાઃ ॥ ઇગુપધલક્ષણઃ કઃ ॥ ઓકસો વેદ્યસ્થાનસ્ય વિદાઃ કોવિદાઃ ॥ ઓકારલુપ્તે
ષ્ટષોદરાદિત્વાત્સાધુઃ ॥ ઉદયનસ્ય વત્સરાજસ્ય કથાનાં ॥ વાસવદત્તા હરણાદ્યદ્ભુતોપાખ્યાનાનાં
કોવિદાસ્તત્ત્વજ્ઞા ગ્રામેષુ યે વૃદ્વાસ્તે સન્તિ યેષુ તાનવન્તીંસ્તન્નામજનપદાન્પ્રાપ્ય  તત્ર પૂર્વોદ્દિષ્ટાં પૂર્વોક્તાં
“સૌધોત્સઙ્ગમણયવિમુખો  મા સ્મભૂરુન્જયિન્યાઃ ઇત્યુક્તાં શ્રીવિશાલાં સમ્પત્તિમહતીમ્॥ “શોભાસમ્પત્તિપદ્માસુ
લક્ષ્મીઃ શ્રીરિવ દૃશ્યતે” ઇતિ ૧। શાશ્વતઃ ॥ વિશાલાં પુરીમુજ્જયિનીમનુસર વ્રજ ॥ કથમિવ સ્થિતામ્ ।
સુચરિતફલે પુણ્યફલે સ્વર્ગોપભોગલક્ષણે સ્વલ્પીભૂતે । અત્યલ્પાવશિષ્ટે સતીત્યર્થઃ । ગાં ભૂમિં  ગતાનામ્
॥ “ગૌરિલા કુમ્ભિની  ક્ષમા” ઇત્યમરઃ ॥ પુનરપિ ભૂલોકગતાનામિત્યર્થઃ । સ્વર્ગિણાં   સ્વર્ગવતાં જનાનાં
શેષભુઙ્ક્તશિષ્ટૈઃ પુણ્યૈઃ સુકૃતૈર્હૃતમાનીતમ્  । સ્વર્ગાર્થાનુષ્ઠિતકર્મશેષાણાં સ્વર્ગદાનાવશ્યમ્ભાવાદિતિ ભાવઃ ।
કાન્તિ રસ્યાસ્તીતિ કાન્તિમદુજ્જ્વલમ્ । સારભૂતમિત્યર્થઃ ।એકં ભુક્તાદન્યત્॥ “એકે મુખ્યાન્યકેવલાઃ” ઇત્યમરઃ
॥ દિવઃ સ્વર્ગસ્ય ખણ્ડમિવ સ્થિતામિત્યુત્પ્રેક્ષા । એતેનાતિક્રા ન્તસકલ ભૂલોકનગર સૌભાગ્યસારત્વમુજ્જયિન્યા
વ્યજ્યતે॥
દીર્ઘીકુર્વન્પટુ મદકલં કૂજિતં  સારસાનાં
પ્રત્યૂષેષુ સ્ફુટિતકમલામોદમૈત્રીકષાયઃ ।
યત્ર સ્ત્રીણાં હરતિ સુરતગ્લાનિમઙ્ગાનુકૂલઃ
શિપ્રાવાતઃ પ્રિયતમ ઇવ પ્રાર્થનાચાટુકારઃ॥ ૩૧॥

દીર્ઘીકુર્વન્નિતિ ॥ યત્ર વિશાલાયાં પ્રત્યૂષેષ્વહર્મુખેષુ ॥ “પ્રત્યૂષોઽહર્મુખં કલ્યમ્” ઇત્યમરઃ ॥ પટુ પ્રસ્ફુટમ્ ।
મદકલં મદેનાવ્યક્તમધુરમ્ ॥ “ધ્વનૌ તુ મધુરાસ્ફુટે । કલઃ” ઇત્યમરઃ ॥ સારસાનાં પક્ષિવિશેષાણામ્ ॥
“સારસો મૈથુની કામી ગોનર્દઃ પુષ્કરાષ્ટ્ર્યઃ ” ઇતિ યાદવઃ ॥ યદ્વા સારસાનાં હંસાનામ્ ॥ “ચક્રાઙ્ગઃ  સારસો
હંસઃ” ઇતિ શબ્દાર્ણવે ॥ કૂજિતં રુતં દીર્ઘીકુર્વન્ । વિસ્તારયન્નિત્યર્થઃ । યાવદ્વાતં શબ્દાનુવૃત્તેરિતિ ભાવઃ ।
એતેન પ્રિયતમઃ સ્વચાટુવાક્યાનુસારિ ક્રીડાપક્ષિકૂજિતમવિચ્છિન્ની કુર્વન્નિતિચ ગમ્યતે । સ્ફુટિતાનાં વિકસિતાનાં
કમલાનામામોદેન પરિમલેન સહ યા મૈત્રી સંસર્ગસ્તેન કષાયઃ સુરભિઃ ॥ “રાગદ્રવ્યે કષાયોઽસ્ત્રી નિર્યાસે
સૌરભે રસે” ઇતિ યાદવઃ ॥ અન્યત્રઃ વિમર્દગન્ધીત્યર્થઃ ॥ “વિમર્દોત્થે પરિમલો ગન્ધે જન મનોહરે । આમોદઃ
સોઽતિનિર્હારી” ઇત્યમરઃ ॥ અઙ્ગાનુકૂલો  ગાત્રસુખસ્પર્શઃ । અન્યત્ર ગાઢાલિઙ્ગનદત્તગાત્ર  સંવાહન ઇત્યર્થઃ
। ભવભૂતિના ચોક્તં - “અશિથિલપરિરમ્મૈદેત્તસંવાહનાનિ” ઇતિ ॥ સંવાહ્યન્તે ચ સુરતશ્રાન્તાઃ પ્રિયૈયુવતયઃ
। એતત્કવિરેવ વક્ષ્યતિ - “સમ્ભોગાન્તે મમ સમુચિતો હસ્તસંવાહનાનામ્” ઇતિ ॥ શિપ્રા નામ કાચિત્તત્યા

16 sanskritdocuments.org



મેઘદૂતં સઞ્જીવિન્યા સમેતમ્

નદી તસ્યા વાતઃ શિપ્રાવાતઃ ॥ શિપ્રાગ્રહણં શૈત્યદ્યોતનાર્થમ્ ॥ પ્રાર્થના સુરતસ્ય યાઞ્ચા તત્ર ચાટુ કરોતીતિ
તથોક્તઃ । પુનઃ સુરતાર્થં પ્રિયવચન પ્રયોક્તેત્યર્થઃ॥ કર્મણ્યણ્પ્રત્યયઃ॥ પ્રિયતમો વલ્લભ ઇવસ્ત્રીણાં સુરતગ્લાનિં
સમ્ભોગખેદં હરતિ નુદતિ । ચાટૂક્તિભિર્વિસ્મૃતપૂર્વ    રતિખેદાઃ સ્ત્રિયઃ પ્રિયતમપ્રાર્થનાં સફલયન્તીતિ ભાવઃ ॥
“પ્રાર્થનાચાટુકારઃ” ઇત્યત્ર “ખણ્ડિતનાયિકાનુનીતા” ઇતિ વ્યાખ્યાને સુરત ગ્લાનિહરણં ન સમ્ભવતિ । તસ્યાઃ પૂર્વં
સુરતાભાવાત્પશ્ચાત્તનસુરતગ્લાનિહરણં તુ નેદાનીન્તન કોપશમનાર્થં ચાટુવચનસાધ્યમિત્યુત્પ્રેક્ષૈવોચિતા વિવેકિનામ્
॥ “જ્ઞાતેઽન્યાસઙ્ગવિકૃતે  ખણ્ડિતેર્ષ્યાકષાયિતા” ઇતિ દશરૂપકે ॥
ઇતઃ પરં મક્ષિપ્તમપિ શ્લોકત્રયં વ્યાખ્યાયતે॥
હારાંસ્તારાંસ્તરલગુટિકાન્કોટિશઃ શઙ્ખશુક્તીઃ
શષ્પશ્યામાન્મરકતમણીનુન્મયૂખ પ્રરોહાન્ ।
દૃષ્ટ્વા યસ્યાં વિપણિરચિતાન્વિદ્રુમાણાં ચ ભઙ્ગાન્
સંલક્ષ્યન્તે સલિલનિધયસ્તોયમાત્રાવશેષાઃ॥
હારાનિતિ॥ યસ્યાં વિશાલાયાં કોટિશો વિપણિષુ
પણ્યવીથિકાસુ । “વિપણિઃ પણ્યવીથિકા” ઇત્યમરઃ ॥ રચિતાન્પ્રસારિતાન્ ॥ ઇદં વિશેષણં યથાલિઙ્ગં
સર્વત્ર સમ્બધ્યતે ॥ તારાઞ્છ્રુદ્ધાન્  ॥ “તારો મુક્તાદિસંશુદ્ધૌ તરણે શુદ્ધમૌક્તિકે” ઇતિ વિશ્વઃ ॥
તરલગુટિકાન્મધ્યમણીભૂતમહારત્નાન્ ॥ “તરલો હારમધ્યગઃ” ઇત્યમરઃ ॥ “પિણ્ડે મણૌ મહારત્ને ગુટિકા
બદ્ધપારદે” ઇતિ શબ્દાર્ણવે । હારાન્મુક્તાવલીઃ । તથા કોટિશઃ શઙ્ખાંશ્ચ શુક્તીશ્ચ મુક્તાસ્ફોટાંશ્ચ॥ “મુક્તાસ્ફોટઃ
સ્ત્રિયાં શુક્તિઃ શઙ્ખઃ સ્યાત્કમ્બુરસ્ત્રિયૌ” ઇત્યમરઃ ॥ શષ્પં બાલતૃણં તદ્વચ્છયામાન્ ॥ “શષ્પં બાલતૃણં ઘાસો
યવસં તૃણમર્જુનમ્ ” ઇત્યમરઃ ॥ ઉન્મયૂખમરોહાનુદ્ગતરમ્યાઙ્કરાન્મરકતમણીન્ગારુડરત્નાનિ । તથા નિદ્રુમાણાં
ભઙ્ગાન્પ્રવાલખણ્ડાંશ્ચ  દૃષ્ટ્વા સલિલનિધયઃ સમુદ્રાસ્તોયમાશ્રમવશેષો યેષાં તે તાદૃશાઃ સંલક્ષ્યન્તે । તથાનુમીયન્ત
ઇત્યર્થઃ । રત્નાકરાદપ્યતિરિચ્યતે રત્ન સમ્પદ્વિરિતિ ભાવઃ॥
પ્રદ્યોતસ્ય પ્રિયદુહિતરં વત્સરાજોઽત્ર જહ્રે
હૈમં તાલદ્રુમવનમભૂદત્ર તસ્યૈવ રાજ્ઞઃ ।
અત્રોદ્ભ્રાન્તઃ કિલ નલગિરિઃ સ્તમ્ભમુત્પાટ્ય દર્પા-
દિત્યાગન્તૂન્રમયતિ જનો યત્ર બન્ધૂનભિજ્ઞઃ॥
પ્રદ્યોતસ્યેતિ ॥ અત્ર પ્રદેશે વત્સરાજો વત્સદેશાધીશ્વર ઉદયનઃ । પ્રદ્યોતસ્ય નામોજ્જયિનીનાયકસ્ય રાજ્ઞઃ
પ્રિયદુહિતરં વાસવદત્તાં જહે જહાર । અત્ર સ્થલે તસ્યૈવ રાજ્ઞ પ્રદ્યોતસ્ય હૈમં સૌવર્ણં તાલદ્રુમવનમભૂત્ ।
અત્ર નલગિરિર્નામેન્દ્રદત્તસ્તદયો ગજો દર્પાન્મદાત્સ્તમ્ભમાલાનમુત્પાટ્યોદ્ધૃત્યોદ્ભ્રાન્ત ઉત્પત્ય ભ્રમણં કૃતવાન્
। ઇતીત્થમ્ભૂતાભિઃ કથાભિરિત્યર્થઃ । અભિજ્ઞઃ પૂર્વોક્તકથાભિજ્ઞઃ કોવિદોજન આગન્તૂન્દેશાન્તરાદાગતાન્ ॥
ઔણાદિકસ્તુન્પ્રત્યયઃ ॥ -બન્ધૂન્યત્ર વિશાલાયાં રમયતિ વિનોદયતિ ॥ અત્ર ભાવિકાલઙ્કારઃ । તદુક્તં -
“અતીતાનાગતે યત્ર પ્રત્યક્ષત્વેન લક્ષિતે । અત્યદ્ભુતાર્થકથનાદ્ભાવિકં તદુદાહૃતમ્॥ “ઇતિ॥

પત્રશ્યામા દિનકર હયસ્પર્ધિનો   યત્ર વાહાઃ
શૈલોદગ્રાસ્ત્વમિવ કરિણો વૃષ્ટિમન્તઃ પ્રભેદાત્ ।
યોધાગ્રણ્યઃ પ્રતિદશમુખં સંયુગે તસ્થિવાંસઃ
પ્રત્યાદિષ્ટાભરણરુચયશ્ચન્દ્રહાસવ્રણાઙ્કૈઃ॥
પત્રેતિ॥ હે જલદ, યત્ર વિશાલાયાં વાહા હયાઃ પત્ર
શ્યામાઃ પલાશવર્ણા અત એવ દિનકરહયસ્પર્ધિનો   વર્ણતો વેગતશ્ચ સૂર્યાશ્વકલ્પાસ્તથા શૈલોદગ્રાઃ શૈલવદુન્નતાઃ
કરિણઃ પ્રભેદાન્મદસ્રાવાદ્ધેતોસ્ત્વમિવ વૃષ્ટિમન્તઃ । અગ્રં નયન્તીત્યગ્રણ્યઃ ॥ “સત્સ્રુદ્વિષ-” ઇત્યાદિના ક્વિપ્ ॥
“અગ્રગ્રામાભ્યાં નયતેઃ” ઇતિ વક્તવ્યાણ્ણત્વમ્ ॥ યોધાનામગ્રયો ભટશ્રેષ્ઠાઃ સંયુગે યુદ્ધે પ્રતિદશમુખમભિરાવણં
તસ્થિવાંસઃ સ્થિતવન્તઃ । અત એવ ચન્દ્રહાસસ્ય રાવણાસેર્વ્રણાન્ક્ષતાન્યેવાઙ્કશ્ચિહાનિ તૈઃ ॥ “ચન્દ્રહાસો
રાવણાસાવસિમાત્રેઽપિ ચ ક્વચિત્” ઇતિ શાશ્વતઃ ॥ પ્રત્યાદિષ્ટાભરણરુચયઃ પ્રતિવિદ્ધભૂષણકાન્તયઃ ।
શસ્ત્રપ્રહારા એવ વીરાણાં ભૂષણમિતિ ભાવઃ । અત્રાપિ ભાવિકાલઙ્કારઃ॥
જાલોદ્ગીર્ણેરુપચિતવપુઃ કેશસંસ્કાર ધૂપૈઃ
બન્ધુપ્રીત્યા ભવનશિખિભિર્દત્તનૃત્યોપહારઃ ।
હર્મૈષ્વસ્યાઃ કુસુમસુરભિષ્વધ્વખેદં નયેથા
લક્ષ્મીં  પશ્યઞ્લલિતવનિતાપાદરાગાઙ્કિતેષુ॥ ૩૨॥

જાલોદ્ગીર્ણૈરિતિ ॥ જાલોદ્ગીણૈર્ગવાક્ષમાર્ગનિર્ગતૈઃ ॥ “જાલં ગવાક્ષ આનાયે જાલકે કપટે ગણે” ઇતિ
યાદવઃ । કેશસંસ્કારધૂપૈઃ । વનિતાકેશવાસનાર્યૈર્ગન્ધદ્રવ્યધૂપૈરિત્યર્થઃ ॥ અત્ર સંસ્કાર ધૂપયોસ્તાદર્થ્યેપિ
યૂપદાર્વાદિવત્પ્રકૃતિવિકારત્વાભાવાદશ્વઘાસાદિષત્ષષ્ઠીસમાસો  ન ચતુર્થીસમાસઃ ॥ ઉપચિતવપુઃ પરિપુષ્ટશરીરઃ
। બન્ધૌ બન્ધુરિતિ વા પ્રીત્યા ભવન શિખિભિર્ગૃહ મયૂરૈર્દત્તો નૃત્યમેવોપહાર ઉપાયનં યસ્મૈ સ તથોક્તઃ ॥
“ઉપાયનમુપગ્રાહ્યમુપહારસ્તથોપદા” ઇત્યમરઃ ॥ કુસુમૈઃ સુરભિષુ સુગન્ધિષુ ॥ -લલિતવનિતાઃ સુન્દરસ્ત્રિયઃ
॥ “લલિતં ત્રિષુ સુન્દરમ્” ઇતિ શબ્દાર્ણવે । તાસાં પાદરાગેણ લાક્ષારસેનાઙ્કિતેષુ ચિહિતેષુ હર્મ્યેષુ ધનિક
ભવનેષ્વસ્યા ઉજ્જયિન્યા લક્ષ્મીં  પશ્યન્નધ્વનાધ્વગમનેન ખેદં ક્લેશં નયેથા અપનય॥
ભર્તુઃ કણ્ઠચ્છવિરિતિ ગણૈઃ સાદરં વીક્ષ્યમાણઃ
પુણ્યં યાયાસ્ત્રિભુવનગુરોર્ધામ ચણ્ડીશ્વરસ્યઃ ।
ધૂતોદ્યાનં કુવલયરજોગન્ધિભિર્ગન્ધવત્યા-
સ્તોયક્રીડાનિરતયુવતિસ્નાનતિક્તૈર્મરુદ્ભિઃ॥ ૩૩॥

ભર્તુરિતિ ॥ ભર્તુઃ સ્વામિનો નીલકણ્ઠસ્ય ભગવતઃ કણ્ઠસ્યેવ છવિર્યસ્યાસૌ કણ્ઠચ્છવિરિતિ હેતોર્ગણૈઃ પ્રમથૈઃ
॥ “ગણસ્તુ ગણનાયાં સ્યાદ્વશે પ્રમથે ચયે” ઇતિ શબ્દાર્ણવે ॥ સાદરં યથા તથા વીક્ષ્યમાણઃ સન્ ।
પ્રિયવસ્તુસાદયાદતિપ્રિયત્વં ભવેદિતિ ભાવઃ । ત્રયાણાં ભુવનાનાં સમાહારસ્ત્રિભુવનમ્॥ “તદ્ધિતાર્થ-” ઇત્યાદિના
સમાસઃ ॥ તસ્ય ગુરોત્રૈલોક્યનાથસ્ય ચણ્ડીશ્વરસ્યઃ કાત્યાયનીવલ્લભસ્ય પુણ્યં પાવનં ધામ મહાકાલાખ્યં સ્થાનં
યાયા ગચ્છ ॥ વિધ્યર્થે લિઙ્ ॥ શ્રેયસ્કરત્વાત્સર્વથા યાતવ્યમિતિ ભાવઃ ॥ ઉક્તં ચ સ્કાન્દે - “આકાશે તારકં

લિઙ્ગં  પાતાલે હાટકેશ્વરમ્ । મર્ત્યલોકે મહાકાલં દૃષ્ટ્વા કામમવાપ્નુયાત્॥ “ઇતિ॥ ન કેવલં મુક્તિસ્થાનમિદં કિન્તુ
વિલાસસ્થાનમપીત્યાહ -ધૂતેતિ॥ કુવલયરજોગન્ધિભિરુત્પલપરાગગન્ધવદ્ભિસ્તોયક્રીડાસુ નિરતાનામાસક્તાનાં
યુવતીનાં સ્નાનં સ્નાનીયં ચન્દનાદિ ॥ કરણે લ્યુટ્ ॥ “સ્નાનીયેઽભિષવે સ્નાનમ્” ઇતિ યાદવઃ ॥ તેન તિક્તૈઃ
સુરભિભિઃ “કટુતિક્તકષાયાસ્તુ  સૌરભે ચ પ્રકીર્તિતાઃ  ” ઇતિ હલાયુધઃ । સૌગન્ધ્યાતિશયાર્થં વિશેષણદ્વયમ્ ।
ગન્ધવત્યા નામ નદ્યાસ્તત્રત્યાયા મરુદ્ભિર્મારુતૈર્ધૂતોદ્યાનં કમ્પિતાક્રીડમિતિ ધામ્નો વિશેષણમ્॥
અપ્યન્યસ્મિઞ્જલધર મહાકાલમાસાદ્ય કાલે
સ્થાતવ્યં તે નયનવિષયં યાવદત્યેતિ ભાનુઃ ।
કુર્વન્સન્ધ્યાબલિપટહતાં શૂલિનઃ શ્લાઘનીયા-
મામન્દ્રાણાં ફલમવિકલં લપ્સ્યસે ગર્જિતાનામ્  ॥ ૩૪॥

અપીતિ॥ યુગ્મં ! હે જલધર, મહાકાલં નામ પૂર્વોક્તં ચણ્ડીશ્વરસ્થાનમન્યસ્મિન્સન્ન્ધ્યાતિરિક્તેઽપિ કાલાસાદ્ય પ્રાપ્ય
તે તવં સ્થાતવ્યમ્ । ત્વયા સ્થાતવ્યમિત્યર્થઃ ॥ “કૃત્યાનાં કર્તરિ વા” ઇતિ ષષ્ઠી ॥ યાવદ્યાવતા કાલેન ભાનુઃ
સૂર્યે નયનવિષયં દૃષ્ટિપથમત્યેત્યતિક્રામતિ । અસ્તમયકાલપર્યન્તં સ્થાતવ્યમિત્યર્થઃ॥ યાવદિત્યેતદવધારણાર્થે ।
“યાવત્તાવચ્ચ સાકલ્યેઽવધૌ માનવધારણે” ઇત્યમરઃ॥ કિમર્થમત આહ-કુર્વન્નિતિ॥ શ્લાઘનીયાં પ્રશસ્યાં શૂલિનઃ
શિવસ્ય સન્ધ્યાયાં બલિઃ પૂજા તત્ર પટહતાં કુર્વન્સમ્પાદયન્નામન્દ્રાણામીષદ્ગમ્ભીરાણાં ગર્જિતાનામવિકલમખણ્ડં   ફલં
લપ્સ્યસે પ્રાપ્સ્યસિ ॥ લભેઃ કર્તરિ ઌટ્ ॥ મહાકાલનાથબલિપટહત્વેન વિનિયોગાત્તે ગર્જિતસાફલ્યં   સ્યાદિત્યર્થઃ
॥
પાદન્યાસૈઃ ક્વણિતરશનાસ્તત્ર લીલાવધૂતૈ-
રત્નચ્છાયાખચિતવલિભિશ્ચામરૈઃ ક્લાન્તહસ્તાઃ ।
વેશ્યાસ્ત્વત્તો નખપદ સુખાન્પ્રાપ્ય વર્ષાગ્રબિન્દૂ-
નામોક્ષ્યન્તે ત્વયિ મધુકર શ્રેણિદીર્ઘાન્કટાક્ષાનૂ॥ ૩૫॥

પાદન્યાસૈરિતિ । તત્ર સન્ધ્યાકાલે ॥ પાદન્યાસૈશ્ચરણનિક્ષેપૈર્નૃત્યાઙ્ગૈઃ  ક્વણિતાઃ શબ્દાયમાના રશના યાસાં
તાસ્તથોક્તાઃ ॥ ક્વણતેરકર્મકત્વાત્ “ગત્યર્થાકર્મક-” ઇત્યાદિના કર્તરિ ક્તઃ ॥ લીલયા વિલાસેનાવધૂતૈઃ
કમ્પિતૈરત્નાનાં કઙ્કણમણીનાં છાયયા કાન્ત્યા ખચિતા રૂષિતા વલયશ્ચામરદણ્ડા યેષાં તૈઃ ॥ “વલિશ્ચામરદણ્ડે ચ
જરાવિશ્લથચર્મણિ” ઇતિ વિશ્વઃ ॥ ચામરૈર્વાલવ્યજનૈઃ ક્લાન્તહસ્તાઃ ॥ એતેન દૈશિકં નૃત્યં સૂચિતમ્ । તદુક્તં
નૃત્યસર્વસ્વે-‘ખડ્ગકન્દુકવસ્ત્રાદિદણ્ડિકાચામરસ્રજઃ । વીણાં ચ ધૃત્વા યત્કુર્યુર્નૃત્યં તદ્દૈશિકં ભવેત્ ॥ ” ઇતિ ॥
વેશ્યા મહાકાલ નાથમુપેત્ય નૃત્યન્ત્યો ગણિકાસ્ત્વત્તો નખપદેષુ નખક્ષતેષુ સુખાન્સુખકરાન્ ॥ “સુખહેતૌ સુખે
સુખમ્” ઇતિ શબ્દાર્ણવે॥ વર્ષસ્યાગ્રબિન્દૂન્પ્રથમ બિન્દૂન્પ્રાપ્ય ત્વયિ મધુકરશ્રેણિદીર્ઘાન્કટાક્ષાનપાઙ્ગાનામોક્ષ્યન્તે
। “પરૈરૂપકૃતાઃ સન્તઃ સદ્યઃ પ્રત્યુપકુર્વતે” ઇતિ ભાવઃ । કામિનીદર્શનીયત્વલક્ષણં શિવોપાસનાફલં સદ્યો લપ્સ્યસ
ઇતિ ધ્વનિઃ॥
પશ્ચાદુચ્ચૈર્ભુજતરુવનં મણ્ડલેનાભિલીનઃ
સાન્ધ્યં તેજઃ પ્રતિનવજપાપુષ્પરક્તં દધાનઃ ।

meghadUtamsavyAkhyA.pdf 19



મેઘદૂતં સઞ્જીવિન્યા સમેતમ્

નૃત્યારમ્ભે હર પશુપતેરાર્દ્રનાગાજિનેચ્છાં
શાન્તોદ્વેગસ્તિમિતનયનં દૃષ્ટભક્તિર્ભવાન્યા॥ ૩૬॥

પશ્ચાદિતિ । પશ્ચાત્સન્ધ્યાબલ્યનન્તરં પશુપતેઃ શિવસ્ય નૃત્યારમ્ભે તાણ્ડવપ્રારમ્ભે પ્રતિનવજપાપુષ્પરક્તં
પ્રત્યગ્રજપાકુસૂમારુણં સન્ધ્યાયાં ભવં સાન્ધ્યં તેજો દધાનઃ । ઉચ્ચૈરુન્નતં ભુજા એવ તરવસ્તેષાં
વનં મણ્ડલેન મણ્ડલાકારેણામિલીનોઽભિવ્યાપ્તઃ સન્ ॥ કર્તરિ ક્તઃ ॥ ભવાન્યા ભવપત્ત્ન્યા ॥
“ઇન્દ્રવરુણભવશર્વરુદ્રમૃડહિમારણ્યયવયવન માતુલાચાર્યાઙ્ગામાનુક્ ” ઇતિ ઙીષ્આનુગાગમશ્ચ॥ શાન્ત ઉદ્વેગો
। નાગાજિનદર્શન ભયં યયોસ્તે અત એવ સ્તિમિતે નિશ્ચલેઃ નયને યસ્મિન્કર્મણિ તત્તથોક્તમ્ ॥ “ઉદ્વેગસ્ત્વરિતે
ક્લેશે ભયે મન્થરગામિનિ” ઇતિ શબ્દાર્ણવે॥ ભક્તિઃ પૂજ્યેષ્વનુરાગઃ॥ ભાવાર્થે ક્તિન્પ્રત્યયઃ॥ દૃષ્ટા ભક્તિર્યસ્ય
સ દૃષ્ટભક્તિઃ સન્ । પશુપતેરાર્દ્રં શોણિતાર્દ્રં યન્નાગાજિનં ગજચર્મ ॥ “અજિનં ચર્મ કૃત્તિઃ  સ્ત્રી” ઇત્યમરઃ ॥
તત્રેચ્છાં હર નિવર્તય । ત્વમેવ તત્સ્થાને ભવેત્યર્થઃ । ગજાસુરમર્દનાનન્તરં ભગવાન્મહાદેવસ્તદીયમાર્દ્રાજિનં
ભુજમણ્ડલેન બિભ્રત્તાણ્ડવં ચકારેતિ પ્રસિદ્ધિઃ ॥ દૃષ્ટભક્તિરિતિ કથં રૂપસિદ્ધિઃ । દૃષ્ટશબ્દસ્ય “સ્ત્રિયાઃ પુંવત્-”
ઇત્યાદિના પુંવદ્ભાવસ્ય દુર્ઘટત્વાદપૂરણીપ્રિયાદિષ્વિતિ નિષેધાત્ । ભક્તિશબ્દસ્ય પ્રિયાદિષુ પાઠાદિતિ ।
તદેતચ્ચોદ્યમ્ । દૃઢભક્તિરિતિ શબ્દમાશ્રિત્ય પ્રતિવિહિતં ગણવ્યાખ્યાને દૃઢં ભક્તિરસ્યેતિ નપુંસકં પૂર્વપદમ્ ।
અદાર્ચ્ચનિવૃત્તિપરત્વે દૃઢશબ્દા લિઙ્ગવિશેષસ્યાનુપકારિત્વાત્સ્ત્રીત્વમવિવક્ષિતમિતિ  ॥ ભોજરાજસ્તુ ᳚ભક્તૌ ચ
કર્મસાધનાયામિત્યનેન સૂત્રેણ ભજ્યતે સેવ્યત ઇતિ કર્માર્થત્વે ભવાનીભક્તિરિત્યાદિ ભવતિ । ભાવસાધનાયાં તુ
સ્થિરમક્તિર્ભવાન્યામિત્યાદિ ભવતિ” ઇત્યાહ । તદેતત્સર્વં સમ્યગ્વિવેચિતં રઘુવંશસઞ્જીવિન્યાં “દૃઢભક્તિરિતિ
જ્યેષ્ઠે” ઇત્યત્ર । તસ્માદ્દૃઢભક્તિરિત્યત્રાપિ  મતભેદેન પૂર્વપદસ્યસ્ત્રીત્વેન નપુંસકત્વેન ચ રૂપસિદ્ધિરસ્તીતિ સ્થિતમ્
॥ ઇત્થં મહાકાલનાથસ્ય સેવામકારમભિધાય પુનરપિ “નગરસઞ્ચારરપ્રકારમાહ-

ગચ્છન્તીનાં રમણવસતિં  યોષિતાં તત્ર નક્તં
રુદ્ધાલોકે નરપતિપથે સૂચિભેદ્યૈસ્તમોભિઃ ।
સૌદામન્યા કનકનિકષસ્નિગ્ધયા દર્શયોવીં
તોયોત્સર્ગ સ્તનિતમુખરો મા સ્મ ભૂર્વિક્લવાસ્તાઃ  ॥ ૩૭॥

ગચ્છન્તીનામિતિ ॥ તત્રોજ્જયિન્યાં નક્તં રાત્રૌ રમણવસતિં  પ્રિયભવનં પ્રતિ ગચ્છતીનાં યોષિતામ્ ।
અભિસારિકાણામિત્યર્થઃ । સૂચિભિર્ભેદ્યૈઃ ।અતિસાન્દ્રૈરિત્યર્થઃ । તમોભી રુદ્ધાલોકે નિરુદ્ધદૃષ્ટિપ્રસારે નરપતિપન્થે
રાજમાર્ગે કનકસ્ય નિકષો નિકષ્યત ઇતિ વ્યુત્પત્ત્યા નિકષ ઉપલગતરેખા તસ્યેવ સ્નિગ્ધં તેજોયસ્યાસ્તયા
॥ “સ્નિગ્ધં તુ મસૃણે સાન્દ્રે રમ્યે ક્લિબે ચ તેજસિ” ઇતિ શબ્દાર્ણવે ॥ સુદામ્નાદ્રિણૈકદિક્સૌદામની
વિદ્યુત્ ॥ “તેનૈકદિક્” ઇત્યણ્પ્રત્યયઃ ॥ મેઘદૂતમ્ । તયોર્વીં માર્ગં દર્શય । કિઞ્ચ તોયોત્સર્ગ સ્તનિતાભ્યાં
વૃષ્ટિગર્જિતાભ્યાં   મુખરઃ શબ્દાયમાનો મા સ્મ ભૂઃ । કુતઃ । તા યોષિતો વિક્લવા ભીરવઃ । તતો દૃષ્ટિગર્જિતે   ન
કાર્યે ઇત્યર્થઃ ॥ નાત્રતોયોત્સર્ગસહિતં સ્તનિતમિતિ વિગ્રહઃ । વિશિષ્ટસ્યેવ કેવલસ્તનિતસ્યાપ્યનિષ્ટત્વાત્ ।
ન ચ દ્વન્દ્વપક્ષેઽલ્પાચ્તરપૂર્વનિપાતશાસ્ત્રવિરોધઃ । “લક્ષણ હેત્વોઃ ક્રિયાયાઃ” ઇતિ સૂત્ર એવ વિપરીત નિર્દેશેન
પૂર્વનિપાતશાસ્ત્રસ્યાનિત્યત્વજ્ઞાપનાદિતિ॥

તાં કસ્યાઞ્ચિદ્ભવનવલભૌ સુપ્તપારાવતાયાં
નીત્વા રાત્રિં  ચિરવિલસનાત્ખિન્નવિદ્યુત્કલત્રઃ ।
દૃષ્ટે સૂર્યે પુનરપિ ભવાન્વાહયેદધ્વશેષં
મન્દાયન્તે ન ખલુ સુહૃદામભ્યુપેતાર્થકૃત્યાઃ॥ ૩૮॥

તામિતિ ॥ ચિરં વિલસનાત્સ્ફુરણાત્ખિન્નં વિદ્યુદેવ કલત્રં યસ્ય સ ભવાન્સુપ્તાઃ પારાવતાઃ કલરવા યસ્યાં તસ્યાં
વિવિક્તાયામિત્યર્થઃ ॥ “પારાવતઃ કલરવઃ કપોતઃ” ઇત્યમરઃ ॥ જનસઞ્ચારસ્તત્રાસમ્ભાવિત એવેતિ ભાવઃ
। કસ્યાઞ્ચિદ્ભવનવલભૌ । ગૃહાચ્છાદનોપરિભાગ ઇત્યર્થઃ ॥ “આચ્છાદનં સ્યાદ્વલભી ગૃહાણામ્” ઇતિ
હલાયુધઃ ॥ તાં રાત્રિં  નીત્વા સૂર્યે દૃષ્ટે સતિ । ઉદિતે સતીત્યર્થઃ પુનરપ્યધ્વશેષં વાહયેત્ । તથાહિ સુહૃદાં
મિત્રાણામભ્યુપેતાઙ્ગીકૃતાર્થસ્ય  પ્રયોજનસ્ય કૃત્યા ક્રિયા યૈસ્તે । અભ્યુપેતસુહૃદર્થા ઇત્યર્થઃ ॥ સાપેક્ષત્વેઽપિ
ગમકત્વાત્સમાસઃ॥ “કૃત્યા ક્રિયાદેવતયોઃ કાર્યે સ્ત્રી કુપિતે  ત્રિષુ” ઇતિ યાદવઃ॥ “કૃઞઃ શ ચ” ઇતિ ચકારાત્ક્યપ્
॥ ન મન્દાયન્તે ખલુ ન મન્દા ભવન્તિ હિ । ન વિલમ્બન્ત ઇત્યર્થઃ ॥ “લોહિતાદિડાજ્ભ્યઃ ક્યષ્” ઇતિ ક્યષ્ ।
“વા ક્યષઃ” ઇત્યાત્મનેપદમ્॥
તસ્મિન્કાલે નયનસલિલં યોષિતાં ખણ્ડિતાનાં
શાન્તિં  નેયં પ્રણયિભિરતો વર્ત્મ ભાનોસ્ત્યજાશુ ।
પ્રાલેયાસ્ત્રં કમલવદનાત્સોઽપિ હર્તું નલિન્યાઃ
પ્રત્યાવૃત્તસ્ત્વયિ કરરુધિ સ્યાદનલ્પાભ્યસૂયઃ॥ ૩૯॥

તસ્મિન્નિતિ । તસ્મિન્કાલે પૂર્વોક્તે સૂર્યોદયકાલે પ્રણયિભિઃ પ્રિયતમૈઃ ખણ્ડિતાનાં યોષિતાં નાયિકા વિશેષાણામ્
॥ “જ્ઞાતેઽન્યાસઙ્ગવિકૃતે  ખણ્ડિતેર્ષ્યાકષાયિતા” ઇતિ દશરૂપકે ॥ નયનસલિલં શાન્તિં  નેયં નેતવ્યમ્ ॥
નયતિર્દ્વિકર્મકઃ  ॥ અતો હેતોર્ભાનોર્વર્માશુ શીઘ્રં ત્યજ । તસ્યાવરકો મા ભૂરિત્યર્થઃ॥ વિપક્ષેઽનિષ્ટમાચષ્ટે -સોઽપિ
ભાનુઃ । નલાન્યમ્બુજાનિ યસ્યાઃ સન્તીતિ નલિની પદ્મિની ॥ “તૃણેઽમ્બુજે નલં ના તુ રાજ્ઞિ નાલે તુ ન સ્ત્રિયામ્”
ઇતિ શબ્દાર્ણવે ॥ તસ્યાઃ સ્વકાન્તાયાઃ કમલં સ્વકુસુમમેવ વદનં તસ્માત્પ્રાલેયં હિમમેવાસ્રમશ્રુ હર્તું શમયિતું
પ્રત્યાવૃત્તઃ પ્રત્યાગતઃ । નલિન્યાશ્ચ ભર્તુર્ભાનોર્દેશાન્તરે નલિન્યન્તરગમનાત્ખણ્ડિતાત્વમિત્યાશયઃ । તતસ્ત્વયિ ।
કરાનંશૂન્રુણદ્ધીતિ કરરુત્ । ક્વિપ્ । તસ્મિન્કરરુધિ સતિ । હસ્તરોધિનિ સતીતિ ચ ગમ્યતે॥ “બલિહસ્તાંશવઃ
કરાઃ” ઇત્યમરઃ ॥ અનલ્પાભ્યસૂયોઽધિકવિદ્વેષઃ સ્યાત્ । પ્રાયેણેચ્છાવિશેષવિઘાતાદ્વેષો રોષવિશેષશ્ચ કામિનાં
ભવતીતિ ભાવઃ । કિં  ચ “આત્માનં ચાર્કમીશાનં વિષ્ણું વા દ્વેષ્ટિ યો જનઃ । શ્રેયાંસિ તસ્ય નશ્યન્તિ રૌરવં ચ
ભવેદ્ધ્રુવમ્॥ “ઇતિ નિષેધાત્કાર્યહાનિર્ભવિષ્યતીતિ ધ્વનિઃ॥
ગમ્ભીરાયાઃ પયસિ સરિતશ્ચેતસીવ પ્રસન્ને
છાયાત્માપિ પ્રકૃતિસુભગો  લપ્સ્યતે તે પ્રવેશમ્ ।
તસ્માદસ્યાઃ કુમુદવિશદાન્યર્હસિ ત્વં ન ધૈર્યા-
ન્મોઘીકર્તું ચટુલશફરોદ્દર્તનપ્રેક્ષિતાનિ॥ ૪૦॥

ગમ્ભીરાયા ઇતિ ॥ ગમ્ભીરા નામ સરિત્ ॥ ઉદાત્તનાયિકા ચ ધ્વન્યતે ॥ તસ્યાઃ પ્રસન્નેઽનુરક્તત્વાદ્દોષરહિતે
ચેતસીવ પ્રસન્નેઽતિનિર્મલે પયસિ । પ્રકૃત્યા સ્વભાવેનૈવ સુભગઃ સુન્દરઃ॥ “સુન્દરેઽધિકભાગ્યે ચ દુર્દિનેતરવાસરે 
। તુરીયાંશે શ્રીમતિ ચસુભગઃ” ઇતિ શબ્દાર્ણવે॥ તે તવ છાયાચાસાવાત્મા ચ । સોઽપિ પ્રતિબિમ્બશરીરં ચ પ્રવેશં
લપ્સ્યતે । અપિશબ્દાત્મવેશમનિચ્છોરપીતિ ભાવઃ । તસ્માચ્છાયાદ્વારાપિ પ્રવેશાવશ્યમ્ભાવિત્વાદસ્યા ગમ્ભીરાયાઃ
। કુમુદવદ્વિશદાનિ ધવલાનિ ચટુલાનિ શીઘ્રાણિ શફરાણાં મીનાનામુદ્વર્તનાન્યુલુણ્ઠનાન્યેવ પ્રેક્ષિતાન્યવલોકનાનિ
॥ “ત્રિષુ સ્યાચ્ચટુલં શીઘ્રમ્” ઇતિ વિશ્વઃ ॥ એતાવદેવ ગમ્ભીરાયા અનુરાગલિઙ્ગમ્  । ધૈર્યાદ્ધાષ્ટર્ષાત્ ।
વૈયાત્યાદિતિ યાવત્ । મોઘીકર્તું વિફલીકર્તું નાર્હસિ । નાનુરક્તા વિપ્રલધવ્યેત્યર્થઃ ॥ ધૂર્તલક્ષણં તુ - “ક્લિશ્નાતિ
નિત્યં ગમિતાં કામિનીમિતિ સુન્દરઃ । ઉપૈત્યરક્તાં યત્નેન રક્તાં ધૂર્તોં વિમુઞ્ચતિ॥ “ઇતિ॥
તસ્યાઃ કિઞ્ચિત્કરધૃતમિવ પ્રાપ્તવાનીરશાખં
નીત્વા નીલં સલિલવસનં મુક્તરોધોનિતમ્બમ્ ।
પ્રસ્થાનં તે કથમપિ સખે લમ્બમાનસ્ય ભાવિ
જ્ઞાતાસ્વાદો વિતજઘનાં કો વિહાતું સમર્થઃ॥ ૪૧॥

તસ્યા ઇતિ ॥ હે સખે, પ્રાપ્તા વાનીરશાખા વતેસશાખા યેન તત્તથોક્તમતએવ કિઞ્ચિદીષત્કરધૃતં
હસ્તાવલમ્બિતમિવ સ્થિતમ્ । મુક્તસ્ત્યક્તો રોધસ્તટમેવ નિતમ્બઃ કટિન તત્તથોક્તમ્ ॥ “નિતમ્બઃ
પશ્ચિમે શ્રોણિભાગેઽદ્રિકટકે કટૌ” ઇતિ યાદવઃ ॥ નીલં કૃષ્ણવર્ણં તસ્યા ગમ્ભીરાયાઃ સલિલમેવ વસનં
નીત્વાપનીય ॥ પ્રસ્થાનસમયે પ્રેયસીવસનગ્રહણં વિરહતાપવિનોદનાર્થમિતિ પ્રસિદ્ધમ્ ॥ લમ્બમાનસ્ય
પીતસલિલભરાલ્લમ્બમાનસ્ય । અન્યત્ર જઘનારૂઢસ્ય । તે તવ પ્રસ્થાનં પ્રયાણં કથમપિ કૃચ્છ્રેણ  ભાવિ ॥
કૃચ્છ્રત્વે  હેતુમાહ -જ્ઞાતેતિ ॥ જ્ઞાતાસ્વાદોઽનુ ભૂતરસઃ કઃ પુમાન્વિવૃતં પ્રકટીકૃતં જઘનં કટિસ્તત્પૂર્વભાગો વા
યસ્યાસ્તામ્॥ “જઘનં સ્યાત્કટૌ પૂર્વશ્રોણિમાગાપરાંશયોઃ” ઇતિ યાદવઃ॥ વિહાતું ત્યક્તું સમર્થઃ । નકોઽપીત્યર્થઃ
॥
ત્વન્નિષ્યન્દોચ્છસિતવસુધાગન્ધસમ્પર્કરમ્યઃ
સ્રોતોરન્ધધ્વનિતસુભગં દન્તિભિઃ પીયમાનઃ ।
નીચૈર્વાસ્યત્યુપજિગમિષોર્દેવપૂર્વં ગિરિં  તે
શીતો વાયુઃ પરિણમયિતા કાનનોદુમ્બરાણામ્॥ ૪૨॥

ત્વદિતિ ॥ ત્વન્નિષ્યન્દેન તવ દૃષ્ટયોચ્છુ સિતાયા ઉપબૃંહિતાયા વસુધાયા ભૂમેર્ગન્ધસ્ય સમ્પર્કેણ રમ્યઃ
। સુરભિરિત્યર્થઃ ॥ સ્રોતઃ શબ્દેનેન્દ્રિયવાચિના તદ્વિશેષો ઘ્રાણં લક્ષ્યતે ॥ “સ્રોતોઽમ્બુવેગેન્દ્રિયયોઃ”
ઇત્યમરઃ ॥ સ્રોતોરન્ધ્રેષુ નાસાગ્રકુહરેષુ યવનિતં શબ્દસ્તેન સુભગં યથા તથા દન્તિભિર્ગજૈઃ પીયમાનઃ ।
વસુધાગન્ધલોભાદાઘ્રાયમાણ ઇત્યર્થઃ । અનેન માન્દ્યમુચ્યતે । કાનનેષુ વનેષૂદુમ્બરાણાં જન્તુફલાનામ્ ॥
“ઉદુમ્બરો જન્તુફલો યજ્ઞાઙ્ગો  હેમદુગ્ધકઃ” ઇત્યમરઃ ॥ પરિણમયિતા પરિપાકયિતા ॥ “મિતાં હ્રસ્વઃ ” ઇતિ
હ્રસ્વઃ ॥ શીતો વાયુઃ । દેવપૂર્વં દેવશબ્દપૂર્વં ગિરિમ્ । દેવગિરિમિત્યર્થઃ । ઉપજિગમિષોરુપગન્તુમિચ્છાઃ॥ ગમેઃ
સન્નન્તાદુપ્રત્યયઃ॥ તે તવ નીચૈઃ શનૈર્વાસ્યતિ । ત્વાં વીજયિષ્યતીત્યર્થઃ॥ સમ્બન્ધમાત્રવિવક્ષાયાં ષષ્ઠી॥ “દેવપૂર્વં

ગિરિમ્” ઇત્યત્ર દેવપૂર્વત્વં ગિરિશબ્દસ્ય । ન તુ સંજ્ઞિનસ્તદર્થસ્યેતિ । સંજ્ઞાયાઃ સંજ્ઞિત્વાભાવાદવાચ્યવચનં
દોષમાહુરાલઙ્કારિકાઃ  । તદુક્તમેકાવલ્યાં - “યદવાચ્યસ્ય વચનમવાચ્યવચનં હિ તત્” ઇતિ ॥ સમાધાનં તુ
દેવશબ્દવિશેષિતેન ગિરિશબ્દેન શબ્દપરેણ મેઘોપગમનયોગ્યો દેવગિરિર્લક્ષ્યત ઇતિ કથઞ્ચિસમ્પાદ્યમ્॥
તત્ર સ્કન્દં નિયતવસતિં  પુષ્પમેઘીકૃતાત્મા
પુષ્પાસારૈઃ સ્નપયતુ ભવાન્વ્યોમગઙ્ગાજલાર્દ્રૈઃ  ।
રક્ષાહેતોર્નવશશિભૃતા વાસવીનાં ચમૂના-
મત્યાદિત્યં હુતવહમુખે સમ્ભૃતં તદ્ધિ તેજઃ॥ ૪૩॥

તત્રેતિ॥ તત્ર દેવગિરૌ નિયતા વસતિર્યસ્યતમ્ । નિત્યસન્નિહિતમિત્યર્થઃ॥ પુરા કિલ તારકાખ્યાસુરવિજયસન્તુષ્ટઃ
સુરપ્રાર્થનાવશાદ્ભગવાન્ભવાનીનન્દનઃ સ્કન્દો નિત્યમહમિહ સહ શિવાભ્યાં વસામીત્યુક્ત્વા તત્ર વસતીતિ પ્રસિદ્ધિઃ
॥ સ્કન્દં કુમારં સ્વામિનમ્ । પુષ્પાણાં મેઘઃ પુષ્પમેઘઃ । પુષ્પમેઘીકૃતાત્મા કામરૂપત્વાત્પુષ્પવર્ષુકમેઘીકૃતવિગ્રહઃ
સન્વ્યોમગઙ્ગાજલાર્દ્રૈઃ  । પુષ્પાસારૈઃ પુષ્પસમ્પાતૈઃ “ધારાસમ્પાત આસારઃ” ઇત્યમરઃ ॥ ભવાન્સ્વયમેવ
સ્ત્રપયત્વભિષિઞ્ચતુ । સ્વયમ્પૂજાયા ઉત્તમત્વાદિતિ ભાવઃ ॥ તથા ચ શમ્ભુરહસ્યે - “સ્વયં યજતિ ચેદ્દેવમુત્તમા
સોદરાત્મજૈઃ । મધ્યમા યા યજેદ્ધૃત્યૈરધમા યાજનક્રિયા ॥ “ ઇતિ ॥ સ્કન્દસ્ય પૂજ્યત્વસમર્થનેનાર્થેનાર્થાન્તરં
ન્યસ્યતિ રક્ષેતિ ॥ તદ્ભગવાન્ । સ્કન્દ ઇત્યર્થઃ ॥ વિધેયપ્રાધાન્યાનપુંસકનિર્દેશઃ ॥ વાસવસ્યેમા વાસવ્યઃ
॥ “તસ્યેદમઃ” ઇત્યણ્ ॥ તાસાં વાસવીનામૈન્દ્રીણાં ચમૂનાં સેનાનાં રક્ષયા કારણેન । રક્ષાર્થમિત્યર્થઃ ॥ ષષ્ઠી
હેતુપ્રયોગે” ઇતિ ષષ્ઠી ॥ નવશશિભૃતા ભગવતા ચન્દ્રશેખરેણ । વહતીતિ વહઃ ॥ પચાદ્યચ્ ॥ હુતસ્ય વહો
હુતવહો વહ્નિસ્તસ્ય મુખે સમ્ભૃતં સઞ્ચિતં આદિત્યમતિક્રાન્તમત્યાદિત્યમ્ ॥ “અત્યાદયઃ ક્રાન્તાદ્યર્થે દ્વિતીયયા”
ઇતિ સમાસઃ ॥ તેજો હિ સાક્ષાદ્ભગવતો હરસ્યૈવ મૂર્ત્યન્તરમિત્યર્થઃ । અતઃ પૂજ્યમિતિ ભાવઃ । મુખગ્રહણં તુ
શુદ્ધત્વસૂચનાર્થમ્ । તદુક્તં શમ્ભુરહસ્યે - “ગવાં પશ્ચાદ્વિજસ્યાઙ્ઘ્રિયોગિનાં  ત્વત્કવેર્વચઃ । પરં શુચિતમં વિદ્યાન્મુખં
સ્ત્રીવહ્નિવાજિનામ્॥ “ઇતિ॥
જ્યોતિર્લેખાવલયિ ગલિતં યસ્ય બર્હં ભવાની
પુત્રપ્રેમ્ણા કુવલયદલપ્રાપિ કર્ણે કરોતિ ।
ધૌતાપાઙ્ગં  હરશશિરુચા પાવકેસ્તં મયૂરં
પશ્ચાદદ્રિગ્રહણગુરુભિર્ગર્જિતૈર્નર્તયેથાઃ  ॥ ૪૪॥

જ્યોતિરિતિ ॥ જ્યોતિષસ્તેજસો લેખા રાજયસ્તાસાં બલ્યં મણ્ડલં યસ્યાસ્તીતિ તથોક્તમ્ । ગલિતં ભ્રષ્ટમ્
। ન તુ લૌલ્યાત્સ્વયં છિન્નમિતિ ભાવઃ । યસ્ય મયૂરસ્ય બર્હે પિચ્છમ્ । “પિચ્છબર્હે નપુંસકે” ઇત્યમરઃ ॥
ભવાની ગૌરી । પુત્રપ્રેમ્ણા પુત્રસ્નેહેન કુવલયસ્ય દલં પત્રં તત્પ્રાપિ તદ્યોગિ યથા તથા કર્ણે કરોતિ । દલેન
સહ ધારયતી-ત્યર્થઃ । યદ્વા કુવલયસ્ય દલપ્રાપિ દલભાજિ દલાર્હે કર્ણં કરોતિ ॥ ક્લિબન્તાત્સપ્તમી ॥ દલં
પરિહૃત્ય તત્સ્થાને બર્હે ધત્ત ઇત્યર્થઃ ॥ નાથસ્તુ “કુવલયદલક્ષેપિ” ઇતિ પાઠમનુસૃત્ય “ક્ષેપો નિન્દાપસારણં વા
ઇતિ” વ્યાખ્યાતવાન્ ॥ હરશશિરુચા હરશિરશ્ચન્દ્રિકયા ધૌતાપાઙ્ગં  સ્વતોઽપિ શૌક્લ્યાદતિધવલિતનેત્રાન્તમ્
॥ “અપાઙ્ગૌ  નેત્રયોરન્તૌ” ઇત્યમરઃ ॥ પાવકસ્યાગ્નેરપત્યં પાવકિઃ સ્કન્દઃ ॥ “અત ઇઞ્” ઇતિ ઇઞ્ ॥

તસ્ય તં પૂર્વોક્તં મયૂરં પશ્ચાત્પુષ્પાભિષેચનાનન્તરમદ્રેર્દેવગિરેઃ કર્તુઃ ॥ ગ્રહણેન ગુહાસઙ્ક્રમણેન  ગુરુભિઃ ।
પ્રતિધ્વાનમહદ્ભિરિત્યર્થઃ । ॥ ગજિતૈર્નર્તયેથા નૃત્યં કારય । માર્દઙ્ગિકભાવેન  ભગવન્તં કુમારમુપાસસ્વેતિ ભાવઃ
॥ “નર્તયેથાઃ” ઇત્યત્ર “અણાવકર્મકાચ્ચિત્તવત્કર્તૃકાત્” ઇત્યાત્મનેપદાપવાદઃ । “નિગરણચલનાર્થેભ્યશ્ચ” ઇતિ
પરસ્મૈપદં ન ભવતિ તસ્ય ન પાદમ્યાઙ્યમાઙ્યસપરિમુહરુ ચિન્નૃતિવદવસઃ” ઇતિ પ્રતિષેધાત્॥
આરાધ્યૈનં શરવણભવં દેવમુલ્લઙ્ગિતાધ્વા
સિદ્ધદ્વન્દ્વૈર્જલકણભયાદ્દ્વીણિભિર્મુક્તમાર્ગઃ  ।
વ્યાલમ્બેથાઃ સુરભિતનયાલમ્ભજાં માનયિષ્યન્
સ્રોતોમૂર્ત્યા ભુવિ પરિણતાં રન્તિદેવસ્ય કીર્તિમ્  ॥ ૪૫॥

આરાધ્યેતિ॥ એનં પૂર્વોક્તં શરા બાણતૃણાનિ॥ “શરો બાણે બાણતૃણે” ઇતિ શબ્દાર્ણવે॥ તેષાં વનં શરવણં
“પ્રનિરન્તઃ શરે-” ઇત્યાદિના ણત્વમ્ । તત્ર ભવો જન્મ યસ્ય તં શરવણભવમ્॥ “અવર્જ્યો બહુવ્રીહિર્વ્યધિકરણો
જન્માદ્યુત્તરપદઃ” ઇતિ વામનઃ । અવર્જ્યોઽગતિકત્વાદાશ્રયણીય ઇત્યર્થઃ ॥ દેવં સ્કન્દમ્ ॥ “શરજન્મા ષડાનનઃ”
ઇત્યમરઃ॥ આરાધ્યોપાસ્ય વીણિભિવણાવદ્ભિઃ ॥ વ્રીહ્યાદિત્વાદિનિઃ ॥ સિદ્ધદ્વન્દ્વૈઃ સિદ્ધમિથુનૈઃ । ભગવન્તં
સ્કન્દમુપવીણયિતુમાગતૈરિતિ ભાવઃ । જલકણભયાત્ । જલસેકસ્ય વીણાક્વણનપ્રતિબન્ધકત્વાદિતિ ભાવઃ
। મુક્તમાર્ગસ્ત્યક્તવર્મા સન્નુલ્લઙ્ઘિતાધ્વા  । કિયન્તમધ્વાનં ગત ઇત્યર્થઃ । સુરભિતનયાનાં ગવામાલમ્ભેન
સંજ્ઞપનેન જાયત ઇતિ તથોક્તામ્ । ભુવિ લોકે સ્રોતોમૂર્ત્યા પ્રવાહરૂપેણ પરિણતાં રૂપવિશેષમાપન્નાં રન્તિદેવસ્ય
દશપુરપતેર્મહારાજસ્ય કીર્તિમ્   । ચર્મણ્વત્યાખ્યાં નદીમિત્યર્થઃ । માનવિષ્યન્સત્કારયિષ્યન્વ્યાલમ્બેથાઃ ।
આલમ્બ્યાવતરેરિત્યર્થઃ ॥ પુરા કિલ રાજ્ઞો રન્તિદેવસ્ય ગવાલમ્ભેષ્વેકત્ર સમ્ભૃતાદ્રક્ત નિષ્યન્દાચ્ચર્મરાશેઃ
કાચિન્નદી સસ્યન્દે । સા ચર્મણ્વતીત્યાખ્યાયત ઇતિ॥
ત્વય્યાદાતું જલમવનતે શાર્ઙ્ગિણો  વર્ણચૌરે
તસ્યાઃ સિન્ધોઃ પૃથુમપિ તનું દૂરભાવાત્પ્રવાહમ્ ।
પ્રેક્ષિષ્યન્તે ગગનગતયો નૂનમાવર્જ્ય દૃષ્ટી-
રેકં મુક્તાગુણમિવ ભુવઃ સ્થૂલમધ્યેન્દ્રનીલમ્॥ ૪૬॥

ત્વયીતિ ॥ શાર્ઙ્ગિણઃ  કૃષ્ણસ્ય વર્ણસ્ય કાન્તેશ્ચૌરે વર્ણચૌરે । તત્તુલ્યવર્ણ ઇત્યર્થઃ । ત્વયિ જલમાદાતુમવનતે
સતિ પૃથુમપિ દૂરત્વાત્તનું સૂક્ષ્મતયા પ્રતીયમાનં તસ્યાઃ સિન્ધોશ્ચર્મણ્વત્યાખ્યાયાઃ પ્રવાહમ્ । ગગને ગતિર્યેષાં
તે ગગનગતયઃ ખેચરાઃ સિદ્ધગન્ધર્વાદયઃ ॥ અયમપિ બહુવ્રીહિઃ પૂર્વવજ્જન્માદ્યુત્તરપદેષુ દ્રષ્ટવ્યઃ ॥ નૂનં સત્યં
દૃષ્ટીરાવર્જ્ય નિયમ્યૈકમેકયષ્ટિકં સ્થૂલો મહાન્મધ્યો મધ્યમણીભૂત ઇન્દ્રનીલો યસ્ય તં ભુવો ભૂમેર્મુક્તાગુણં
મુક્તાહારમિવ પ્રેક્ષિષ્યન્તે ॥ અત્રાત્યન્તનીલમેઘસઙ્ગતસ્ય  પ્રવાહસ્ય ભૂકણ્ઠમુક્તાગુણત્વેનોત્પ્રેક્ષણાદુત્પ્રેક્ષૈવેય
મિતીવશબ્દેન વ્યજ્યતે । નિરુક્તકારસ્તુ “તત્ર તત્રોપમા યત્ર ઇવશબ્દસ્ય દર્શનમ્” ઇતીવશબ્દદર્શનાદત્રાપ્યુપમૈવેતિ
બભ્રામ॥
તાર્મુત્તીર્ય વ્રજ પરિચિતભ્રૂલતાવિભ્રમાણાં
પક્ષ્મોત્ક્ષેપાદુપરિવિલસત્કૃષ્ણશારપ્રભાણામ્ ।

કુન્દક્ષેપાનુગમધુકર  શ્રીમુષામાત્મબિમ્બં
પાત્રીકુર્વન્દશપુરવધૂનેત્રકૌતૂહલાનામ્॥ ૪૭॥

તામિતિ ॥ તાં ચર્મણ્વતીમુત્તીર્ય ભ્રુવો લતા ઇવ ભ્રૂલતાઃ । ઉપમિતસમાસઃ । તાસાં વિભ્રમા વિલાસાઃ
પરિચિતાઃ ક્લૃપ્તા યેષુ તેષાં પક્ષ્માણિ નેત્રલોમાનિ ॥ “પક્ષ્મ સૂત્રે ચ સૂક્ષ્માંશે કિઞ્જલ્કે નેત્ર લોમનિ”
ઇતિ વિશ્વઃ ॥ તેષામુત્ક્ષેપાદુન્નમનાદ્ધેતોઃ । કૃષ્ણાશ્ચ તાઃ શારાશ્ચ કૃષ્ણશારા નીલશબલાઃ ॥ “વર્ણો
વર્ણેન” ઇતિ સમાસઃ ॥ “કૃષ્ણરક્તસિતાઃ શારાઃ” ઇતિ યાદવઃ । તતશ્ચ શારશબ્દાદેવ સિદ્ધે કાર્ષ્ણ્યે પુનઃ
કૃષ્ણપદોપાદાનં કાર્ષ્ણ્યપ્રાધાન્યાર્થમ્ । રક્તત્વં તુ ન વિવક્ષિતમુપમાનાનુસારાત્તસ્ય સ્વા ભાવિકસ્ય સ્ત્રીનેત્રેષુ
સામુદ્રિકવિરોધાદિતરસ્યાપ્રસઙ્ગાત્  । ક્વચિદ્ભાવકથનં તૂપપત્તિવિષયમ્ ॥ ઉપરિ વિલસન્ત્યઃ કૃષ્ણશારાઃ
પ્રભા યેષાં તેષામ્ । કુન્દાનિ માધ્યકુસુમાનિ ॥ “માધ્યં કુન્દમ્ ” ઇત્યમરઃ । તેષાં ક્ષેપ ઇતસ્તતશ્ચલનં તસ્યાનુગ
અનુસારિણો યે મધુકરાસ્તેષાં શ્રિયં મુષ્ણન્તીતિ તથોક્તાનામ્ । ક્ષિપ્યમાણકુન્દાનુવિધાયિમધુકર કલ્પાનામિત્યર્થઃ
। દશપુરં રન્તિદેવસ્ય નગરં તસ્ય વધ્વઃ સ્ત્રિયઃ ॥ “વધૂર્જાયા સ્નુષા સ્ત્રી ચ ઇત્યમરઃ ॥ તાસાં નેત્રકૌતૂહલાનાં
નેત્રાભિલાષાણામ્ । સાભિલાષદૃષ્ટીનામિત્યર્થઃ । આત્મબિમ્બં સ્વમૂર્તિ  પાત્રીકુર્વન્વિષયીકુર્વન્ત્રજ ગચ્છ॥
બ્રહ્માવર્તં જનપદમથ ચ્છાયયા ગાહમાનઃ
ક્ષેત્રં ક્ષત્રપ્રધનપિશુનં કૌરવં તદ્ભજેથાઃ ।
રાજન્યાનાં સિતશરશતૈર્યત્ર ગાણ્ડીવધન્વા
ધારાપાતૈસ્ત્વમિવ કમલાન્યભ્યવર્ષન્મુખાનિ॥ ૪૮॥

બ્રહ્માવર્તમિતિ॥ અથાનન્તરં બ્રહ્માવર્ત નામ જનપદં દેશમ્॥ અત્ર મનુઃ - “સરસ્વતીદૃષદ્વત્યોર્દેવનદ્યોર્યદન્તરમ્
। તં દેવનિર્મિતં   દેશં બ્રહ્માવર્ત પ્રચક્ષતે ॥ “ઇતિ ॥ છાયયાનાતપમણ્ડલેન ગાહમાનઃ પ્રવિશન્ન તુ સ્વરૂપેણ !

પીઠક્ષેત્રાશ્રમાદીનિ પરિવૃત્યાન્યતો વ્રજેત્” ઇતિ વચનાત્ । ક્ષત્રપ્રધનપિશુનમ્ । અદ્યાપિ શિરઃકપાલાદિમત્તયા
કુરુપાણ્ડવયુદ્ધસૂચકમિત્યર્થઃ॥ “યુદ્ધમાયોધનં જન્યં મધનં પ્રવિદારણમ્” ઇત્યમરઃ॥ તત્મસિદ્ધં કુરૂણામિદં કૌરવં
ક્ષેત્રં ભજેથાઃ । કુરુક્ષેત્રં વ્રજેત્યર્થઃ ગાણ્ડ્યસ્યાસ્તીતિ ગાણ્ડીવં ધનુર્વિશેષઃ  ॥ સંજ્ઞાયામ્” ઇતિ મત્વર્થીયો વપ્રત્યયઃ
॥ “ગાણ્ડ્યજગા-” કપિધ્વજસ્યગાણ્ડીવગાણ્ડિવૌ પુન્નપુંસકૌ” ઇત્યમરઃ॥ તદ્ધનુર્યસ્યસગાણ્ડીવધન્વાઽર્જુનઃ ॥
“વા સંજ્ઞાયામ્” ઇત્યનઙાદેશઃ॥ સિતશરશતૈર્નિશિતબાણસહસૈ   રાજન્યાનાં રાજ્ઞાં મુખાનિ ધારાણામુદકધારાણાં
પાતૈઃ કમલાનિ ત્વમિવાભ્યવર્ષદભિમુખં દૃષ્ટવાન્ । શરવર્ષેણ શિરાંસિ વિચ્છેદેત્યર્થઃ॥
હિત્વા હાલામભિમતરસાં રેવતીલોચનાઙ્કાં
બન્ધુપ્રીત્યા સમરવિમુખો લાઙ્ગલી  યાઃ સિષેવે ।
કૃત્વા  તાસામભિગમમપાં સૌમ્ય સારસ્વતીના-
મન્તઃ શુદ્ધસ્ત્વમપિ ભવિતા વર્ણમાત્રેણ કૃષ્ણઃ॥ ૪૯॥

હિત્વેતિ ॥ બન્ધુપ્રીત્યા કુરુપાણ્ડવસ્નેહેન । ન તુ ભયેન । સમરવિમુખો યુદ્ધનિઃસ્પૃહઃ । લાઙ્ગલમસ્યાસ્તીતિ
લાઙ્ગલી  હલધરઃ । અભિમતરસામભીષ્ટસ્વાદાં તથા રેવત્યાઃ સ્વપ્રિયાયા લોચને એવાઙ્કઃ પ્રતિબિમ્બિતત્વાચ્ચિહ્નં
યસ્યાસ્તાં હાલાં સુરામ્ ॥ “સુરા હલિપ્રિયા હાલા” ઇત્યમરઃ ॥ “અભિપ્રયુક્તં દેશભાષાપદમિત્યત્ર સૂત્રે હાલેતિ

દેશમાષાપદમપ્યતીવ કવિપ્રયોગાત્સાધુ” ઇત્યુદાજહાર વામનઃ ॥ હિત્વા ત્યક્ત્વા । દુસ્ત્યજામપીતિ ભાવઃ ।
યાઃ સારસ્વતી-અપઃ સિષેવે । હે સૌમ્ય સુભગ, ત્વં તાસાં સરસ્વત્યા નદ્યા ઇમાઃ સારસ્વત્યસ્તાસામભિગમં
સેવાં કૃત્વાન્તોઽન્તરાત્મનિ  શુદ્ધો નિર્મલો નિર્દોષો ભવિતા ॥ “ણ્વુલ્તૃચૌ” ઇતિ તૃચ્ ॥ અપિ સદ્ય એવ
પૂતો ભવિષ્યસીત્યર્થઃ ॥ “વર્તમાનસામીપ્યે વર્તમાનવદ્વા” ઇતિ વર્તમાનપ્રત્યયઃ ॥ વર્ણમાશ્રેણ વર્ણેનૈવ કૃષ્ણઃ
શ્યામઃ । ન તુ પાપેનેત્યર્થઃ । અન્તઃ શુદ્ધિરેવ સમ્પાદ્યા ન તુ બાહ્યા । બહિઃશુદ્ધોઽપિ સૂતવધપ્રાયશ્ચિત્તાર્થં
સારસ્વતસલિલસેવી તત્ર ભગવાન્બલભદ્ર એવ નિદર્શનમ્ । અતો ભવતાપિ સરસ્વતી સર્વથા સેવિતવ્યેતિ ભાવઃ
॥
તસ્માદ્ગચ્છેરનુકનખલં શૈલરાજાવતીર્ણાં
જહ્નો કન્યાં સગરતનયસ્વર્ગસોપાનપઙ્ક્તિમ્  ।
ગૌરીવક્ત્રભ્રુકુટિરચનાં  યા વિહસ્યેવ ફેનૈઃ
શમ્ભોઃ કેશગ્રહણમકરોદિન્દુલગ્નોર્મિહસ્તા  ॥ ૫૦॥

તસ્માદિતિ ॥ તસ્માત્કુરુક્ષેત્રાત્કનખલસ્યાદ્રેઃ સમીપેઽનુકનખલમ્ ॥ “અનુર્યત્સમયા” ઇત્યવ્યયીભાવઃ ॥
શૈલરાજાદ્ધિમવતોઽવતીર્ણા સગરતનયાનાં સ્વર્ગસોપાનપઙ્કિમ્ । સ્વર્ગપ્રાપ્તિસાધનભૂતામિત્યર્થઃ । જહ્નોર્નામ રાજ્ઞઃ
કન્યાં જાહ્નવીં  ગચ્છેર્ગચ્છ॥ વિધ્યર્થે લિઙ્ ॥ યા જાહ્નવી ગૌર્યા વક્ત્રે યા ભ્રુકુટિરચના  સાપત્ન્યરોષાદદ્ભ્રૂભઙ્ગકરણં
તાં ફેર્નૈર્વિહસ્યાવહસ્યેવ  ॥ ધાવલ્યાત્ફેનાનાં હાસત્વનોત્પ્રેક્ષા॥ ઇન્દૌ શિરોમાણિક્યભૂતે લગ્ના ઊર્મય એવ હસ્તા
યસ્યાઃ સેન્દુલગ્નોમિંહસ્તા   સતી શમ્ભોઃ કેશગ્રહણમકરોત્ । યથા કાચિત્પ્રૌઢા નાયિકા સપત્નીમસહમાના
સ્વવાલ્લભ્યં પ્રકટયન્તી સ્વભર્તારં સહ શિરોરત્નેન કેશેષ્વાકર્ષતિ તદ્વદિતિ ભાવઃ ॥ ઇદં ચ પુરા કિલ
ભગીરથમાર્થનયા ભગવતીં  ગગનપથાત્પતન્તીં  ગઙ્ગાં  ગઙ્ગાધરો  જટાજૂટેન જાતિ કથામુપજીવ્યોક્તમ્॥
તસ્યાઃ પાતું સુરગજ ઇવ વ્યોમ્નિ પશ્ચાર્ધલમ્બી
ત્વં ચેદચ્છસ્ફટિકવિશદં તર્કથેસ્તિર્યગમ્ભઃ ।
સંસર્પત્યા સપદિ ભવતઃ સ્રોતસિ ચ્છાયયાસૌ
સ્યાદસ્થાનોપગતયમુનાસઙ્ગમેવાભિરામા ॥ ૫૧॥

તસ્યા ઇતિ॥ સુરગજઇવ કશ્ચિદ્દિગ્ગજઇવવ્યોમ્નિ પશ્ચાદર્થં પશ્ચાર્ધમ્ । પશ્ચિમાર્ધમિત્યર્થઃ॥ પૃષોદરાદિત્વાત્સાધુઃ
॥ તેન લમ્બત ઇતિ પશ્ચાર્ધલમ્બી સન્પશ્ચાર્ધભાગેન વ્યોમ્નિ સ્થિત્વા । પૂર્વાર્ધેન જલોન્મુખ ઇત્યર્થઃ । અચ્છ
સ્ફટિકવિશદં નિર્મલસ્ફટિકાવદાતં તસ્યા ગઙ્ગાયા  અમ્ભસ્તિર્યક્તિરશ્ચીનં યથા તથા પાતું ત્વં તર્કયેવિચારયેશ્ચેત્ ।
સપદિ સ્રોતસિ પ્રવાહે સંસર્પન્ત્યા સઙ્ક્રામન્ત્યા  ભવતશ્છાયયા પ્રતિબિમ્બેનાસૌ ગઙ્ગાસ્થાને  પ્રયાગાદન્યત્રોપગતઃ
પ્રાપ્તો યમુનાસઙ્ગમો  યયા સા તથાભૂતેવાભિરામા સ્યાત્॥
આસીનાનાં સુરભિતશિલં નાભિગન્ધૈર્મૃગાણાં
તસ્યા એવ પ્રભવમચલં પ્રાપ્ય ગૌરં તુષારૈઃ ।
વક્ષ્યસ્યધ્વશ્રમવિનયને તસ્ય શ‍ૃઙ્ગે  નિષણ્ણઃ
શોભાં શુભ્રત્રિનયનષોખાતપઙ્કોપમેયામ્॥ ૫૨॥

આસીનાનામિતિ ॥ આસીનાનામુપવિષ્ટાનાં મૃગાણાં કસ્તૂરિકામૃગાણામ્ ॥ અન્યથા નાભિગન્ધાનુપપત્તેઃ ॥
નાભિગન્ધૈઃ કસ્તૂરીગન્ધૈસ્તેષાં તદુદ્ભવત્વાત્ । અત એવ મૃગગનાભિસંજ્ઞા ચ॥ “મૃગનાભિર્મૃગમદઃ કસ્તૂરી ચ”
ઇત્યમરઃ ॥ અથવા નાભયઃ કસ્તૂર્યઃ ॥ “નાભિઃ પ્રધાને કસ્તૂરીમદે ચ ક્વચિદીરિતઃ” ઇતિ વિશ્વઃ ॥ તાસાં ગન્ધૈઃ
સુરભિતાઃ સુરભીકૃતાઃ શિલા યસ્ય તં તસ્યા ગઙ્ગાયા  એવ પ્રભવત્યસ્માદિતિ પ્રભવઃ કારણમ્ । તુષારૈગૌરં સિતમ્
॥ અવદાતઃ સિતો ગૌરઃ ઇત્યમરઃ॥ અચલં પ્રાપ્ય । વિનીયતેઽનેનેતિ વિનયનમ્॥ કરણે લ્યુટ્ ॥ અધ્વશ્રમસ્ય
વિનયનેઽપનોદકે તસ્ય હિમાદ્રેઃ શ‍ૃઙ્ગે  નિષણ્ણઃ સન્ । શુભ્રો યસ્ત્રિનયનસ્ય ત્ર્યમ્બકસ્ય વૃષો વૃષભઃ ॥ “સુકૃતે
વૃષભે વૃષઃ” ઇત્યમરઃ ॥ તેનોત્ખાતેન વિદારિતેન પઙ્કેન સહો પમેયામુપમાતુમર્હા શોભાં વક્ષ્યસિ વોઢાસિ ॥
વહતેઌટ્ ॥ “ત્રિનયન-” ઇત્યત્ર “પૂર્વપદાત્સંજ્ઞાયામગઃ” ઇતિ ણત્વં ન ભવતિ “ક્ષુભ્રાદિષુ ચ” ઇતિ નિષેધાત્ ॥
તસ્યાઃ પ્રભવમિત્યાદિના હિમાદ્રૌ મેવસ્ય વૈવાહિકો ગૃહવિહારો ધ્વન્યતે॥
તં ચેદ્વાયૌ સરતિ સરલસ્કન્ધસઙ્ઘટ્ટજન્મા
બાધેતોલ્કાક્ષપિતચમરીબાલભારો દવાગ્નિઃ ।
અર્હસ્યેનં શમયિતુમલં વારિધારાસહસ્રૈ-
રાપન્નાર્તિપ્રશમનફલાઃ   સમ્પદો હ્યુત્તમાનામ્॥ ૫૩॥

તમિતિ ॥ વાયૌ વનવાતે સરતિ વાતિ સતિ સરલાનાં દેવદારુદ્રુમાણાં સ્કન્ધાઃ પ્રદેશવિશેષાઃ ॥ “અસ્ત્રી
પ્રકાણ્ડઃ સ્કન્ધઃ સ્યાન્મૂલાચ્છાખાવધેસ્તરોઃ” ઇત્યમરઃ ॥ તેષાં સઙ્ઘટ્ટનેન  સઙ્ઘર્ષગેન  જન્મ યસ્ય સ તથોક્તઃ
॥ જન્મોત્તરપદત્વાદ્વચધિકરણોઽપિ બહુવ્રીહિઃ સાધુરિત્યક્તમ્॥ ઉલ્કાભિઃ સ્ફુલિઙ્ગૈઃ  ક્ષપિતા નિર્દગ્ધાશ્વમરીણાં
બાલભારાઃ કેશસમૂહા યેન । દવ એવાગ્નિર્દવાગ્નિર્વનવહ્નિઃ॥ “વને ચ વનવહ્નૌ ચ દવો દાવ ઇતીષ્યતે” ઇતિ યાદવઃ
॥ તં હિમાદ્રિં  બાધેત ચેત્પીડયેદ્યદિ । એનં દવાગ્નિં  વારિધારાસહસ્રૈઃ શમયિતુમર્હસિ ॥ યુક્તં ચૈતદિત્યાહ -

ઉત્તમાનામ્મહતાં સમ્પદઃ સમૃદ્ધયઆપન્નાનામાર્તનામાર્તિપ્રશમનમાપનિવારણમેવ   ફલં પ્રયોજનં યાસાં તાસ્તથોક્તા
હિ । અતો હિમાચલસ્ય દાવાનલસ્ત્વયા શમયિતવ્ય ઇતિ ભાવઃ॥
યે સંરમ્ભોત્પતનરભસાઃ સ્વાઙ્ગભઙ્ગાય   તસ્મિન્
મુક્તાધ્વાનં સપદિ શરભા લઙ્ઘયેયુર્ભવન્તમ્  ।
તાન્કુર્વીથાસ્તુમુલકરકાવૃષ્ટિપાતાવકીર્ણાન્
કે વા ન સ્યુઃ પરિભવપદં નિષ્ફલારમ્ભયત્નાઃ॥ ૫૪॥

ય ઇતિ॥ તસ્મિન્હિમાદ્રૌ સંરમ્ભઃ કોપઃ॥ “સંરમ્ભઃ સઙ્ક્રમે  કોપે” ઇતિશબ્દાર્ણવે॥ તેનોત્પતનઉત્પ્લવને રભસો
વેગો યેષાં તે તથોક્તાઃ ॥ “રમસો વેગહર્ષયોઃ” ઇત્યમરઃ ॥ યે શરભા અષ્ટાપદ મૃગવિશેષાઃ ॥ શરભઃ શલભે
ચાષ્ટાપદે પ્રોક્તો મૃગાન્તરે” ઇતિ વિશ્વઃ॥ મુક્તોઽધ્વા શરભોત્પ્લવનમાર્ગોં યેન તં ભવન્તં સપદિ સ્વાઙ્ગભઙ્ગાય 
લઙ્ઘયેયુઃ  ॥ સમ્ભાવનાયાં લિઙ્ ॥ ભવતોઽતિદૂરત્વાત્સ્વાઙ્ગભઙ્ગાવિરિક્તં   ફલં નાસ્તિ લઙ્ઘનસ્યેત્યર્થઃ
। તાન્ શરભાંસ્તુમુલાઃ સઙ્કુલાઃ કરકા વર્ષોપલાઃ ॥ “વર્ષો પલસ્તુ કરકા” ઇત્યમરઃ ॥ તાસાં વૃષ્ટિસ્તસ્યાઃ
પાતેનાવકીર્ણાન્વિક્ષિપ્તાન્કુર્વીથાઃ કુરુષ્વ ॥ વિધ્યર્થે લિઙ્ ॥ ક્ષુદ્રોઽપ્યધિક્ષિપન્પ્રતિપક્ષઃ સદ્યઃ પ્રતિક્ષેપ્તવ્ય ઇતિ
ભાવઃ । તથાહિ નિષ્ફલાયમ્ભરત્નાઃ આરમ્ભન્ત ઇત્યારમ્ભાઃ કર્માણિ તેષુ યત્ન ઉદ્યોગઃ સ નિષ્પલો યેષાં તે તથોક્તાઃ

। નિષ્કર્મોપક્રમા ઇત્યર્થઃ । અતઃ કે વા પરિભવપદં તિરસ્કારપદં નં સ્યુર્ન ભવન્તિ સર્વ એવ ભવન્તીત્યર્થઃ ॥
યદત્ર “ઘનો પલસ્તુ કરકે” ઇતિ યાદવવચનાત્કરકશબ્દસ્ય નિયતપુંલિઙ્ગતાભિપ્રાયેણ  “કરકાણામાવૃષ્ટિઃ” ઇતિ
કેષાઞ્ચિદ્વ્યાખ્યાનં તદન્યે નાનુમન્યન્તે । “વર્ષોપલસ્તુ કરકા ઇત્યમરવચન વ્યાખ્યાને ક્ષરિસ્વામિના । “કમણ્ડલૌ
ચ કરકઃ સુગતે ચ વિનાયકે” ઇતિ નાનાર્થે પુંસ્યપિ વક્ષ્યતીતિ વદતોભયલિઙ્ગતાપ્રકાશનાત્  । યાદવસ્ય તુ
પુંલિઙ્ગતાવિધાને  તાત્પર્યં ન તુ સ્ત્રીલિઙ્ગતાનિષેધ  ઇતિ ન તદ્વિરોધોઽપિ । “કરકસ્તુ કરઞ્કે સ્યાદ્દાડિમે ચ કમણ્ડલૌ
। પક્ષિભેદે કરે ચાપિ કરકા ચ ઘનોપલે” ઇતિ વિશ્વપ્રકા શવચને તૂભયલિઙ્ગતા  વ્યક્તૈવેતિ ન કુત્રાપિ વિરોધવાર્તા
। અત એવ રુદ્રઃ-‘વર્ષોપલસ્તુ કરકા કરકોઽપિ ચ દૃશ્યતે” ઇતિ॥
તત્ર વ્યક્તં દૃષદિ ચરણન્યાસમર્ધેન્દુમૌલેઃ
શશ્વત્સિદ્ધૈ પરિચિતબલિં  ભક્તિનમ્રઃ પરીયાઃ ।
યસ્મિન્દૃષ્ટે કરણવિગમાદૂર્ધ્વમુદ્ધૂતપાપાઃ
સઙ્કલ્પન્તે સ્થિરગણપદપ્રાપ્તયે શ્રદ્દધાનાઃ॥ ૫૫॥

તત્રેતિ॥ તત્ર હિમાદ્રૌ દ્રુષદિ કસ્યાંવિચ્છિલાયાં વ્યક્તં પ્રકટં શશ્વત્સદા સિદ્ધયોગિભિઃ॥ “સિદ્ધિર્નિષ્પત્તિયોગયોઃ  ”
ઇતિ વિશ્વઃ ॥ ઉપચિતબલિ રચિતપૂજાવિધિમ્ ॥ “બલિઃ પૂજોપહારયોઃ” ઇતિ યાદવઃ ॥
અર્ધશ્ચાસાબિન્દુશ્ચેત્યર્ધેન્દુઃ ॥ “અર્ધઃ ખણ્ડે સમેંઽશકે” ઇતિ વિશ્વઃ ॥ સ મૌલૌ યસ્ય તસ્યેશ્વરસ્ય ચરણન્યાસં
પાદવિન્યાસમ્ । ભક્તિઃ પૂજ્યેષ્વનુરાગસ્તયા નમ્રઃ સન્પરીયાઃ પ્રદક્ષિણં કુરુ ॥ પરિપૂર્વાદિણો લિઙ્ ॥
યસ્મિન્પાદન્યાસે દૃષ્ટે સત્યુદ્ભૂતપાપા નિરસ્તકલ્મષાઃ સન્તઃ શ્રદ્દધાના વિશ્વસન્તઃ પુરુષાઃ । શ્રદ્ધા વિશ્વાસઃ ।
આસ્તિક્ય બુદ્ધિરિતિ યાવત્ । “શ્રદન્તરોરુપસર્ગવદ્વૃત્તિર્વક્તવ્યા ” ઇતિ શ્રત્પૂર્વાદ્દધાતેઃ શાનચ્ ॥ કરણસ્ય
ક્ષેત્રસ્થ વિગમાદૂર્ધ્વં દેહત્યાગાનન્તરમ્॥ “કરણં સાધકતમં ક્ષેત્રગાત્રેન્દ્રિયેષુ ચ ઇત્યમરઃ॥ સ્થિરં શાશ્વતં ગણાનાં
પ્રમથાનાં પદં સ્થાનમ્ ॥ “ગણાઃ પ્રમથસઙ્ખ્યૌઘાઃ” ઇતિ વૈજયન્તી । તસ્ય પ્રાપ્તયે સઙ્કપન્તે સમર્થ ભવન્તિ ॥
ક્લૃપ્તેઃ પર્યાપ્તિવચનસ્યાલમર્થત્વાત્તદ્યોગે “નમઃસ્વસ્તિ-” ઇત્યાદિના ચતુર્થી॥ “અલમિતિ પર્યાપ્ત્યર્થગ્રહણમ્” ઇતિ
ભાષ્યકારઃ॥ વ્યક્તં વ્યઞ્જયામાસ શિવઃ શ્રીચરણદ્વયમ્॥ હિમાદ્રૌ શામ્ભવાદીનાં સિદ્ધયે સર્વકર્મણામ્॥ દૃષ્ટ્વા
શ્રીચરણન્યાસં સાધકઃ સ્થિતયે તનુમ્॥ ઇચ્છાધીનશરીરો હિ વિચરેચ્ચ જગત્ત્રયમ્॥ “ઇતિ શમ્ભુરહસ્યે॥
શબ્દાયન્તે મધુરમનિલૈઃ કીચકાઃ પૂર્યમાણાઃ
સંસક્તાભિસ્ત્રિપુરવિજયો ગીયતે કિન્નરીભિઃ ।
નિર્હ્રાદસ્તે  મુરજ ઇવ ચેત્કન્દરેષુ ધ્વનિઃ સ્યાત્
સઙ્ગીતાર્થો  નનુ પશુપતેસ્તત્ર ભાવી સમગ્રઃ॥ ૫૬॥

શબ્દાયન્ત ઇતિ ॥ હે મેઘ, અનિલૈઃ પૂર્યમાણાઃ કીચકા વેણુવિશેષાઃ ॥ “વેણવઃ કીચકાસ્તે સ્યુર્યે
સ્વનન્ત્યનિલોદ્ધતાઃ” ઇત્યમરઃ । “કીચકો દૈત્યભેદે સ્યાચ્છુષ્કવંશે  દ્રુમાન્તરે” ઇતિ વિશ્વઃ ॥ મધુરં શ્રુતિસુખં
યથા તથા શબ્દાયન્તે શં કુર્વન્તિ । સ્વનન્તીત્યર્થઃ ॥ શબ્દવૈરકલહાભ્રકણ્વમેધેભ્યઃ કરણે” ઇત્યાદિના ક્યઙ્ ॥
અનેન વંશવાદ્ય સમ્પત્તિરુક્તા । સંસક્તાભિઃ સંયુક્તાભિર્વંશવાદ્યાનુષક્તાભિર્વા ॥ “સંરક્તાભિઃ” ઇતિ પાઠે
સંરક્તકણ્ઠીભિરિત્યર્થઃ॥ કિન્નરીભિઃ કિન્નરસ્ત્રીભિઃ । ત્રયાણાં પુરાણાં સમાહારસ્ત્રિપુરમ્॥ તદ્ધિતાર્થોત્તરપદ-”

ઇતિ સમાસઃ । પાત્રાદિત્વાન્નપુંસકત્વમ્ ॥ તસ્ય વિજયો ગીયતે । કન્દરેષુ દરીષુ ॥ “દરી તુ કન્દરો વા સ્ત્રી”
ઇત્યમરઃ ॥ તે તવ નિર્હ્રાદો  મુરજે વાદ્યભેદે ધ્વનિરિવ । મુરજધ્વનિરિવેત્યર્થઃ । સ્યાચ્ચેત્તાર્હિ  તત્ર ચરણસમીપે
પશુપતેર્નિત્યસન્નિહિતસ્ય  શિવસ્ય સઙ્ગીતમ્  ॥ “તૌર્યત્રિકં તુ સઙ્ગીતં  ન્યાયારમ્ભે પ્રસિદ્ધકે । તૂર્યાણાં ત્રિતયે
ચ” ઇતિ શબ્દાર્ણવે ॥ તદેવાર્થઃ સઙ્ગીતાર્થઃ  સઙ્ગીતવસ્તુ  ॥ “અર્થોઽભિધેયરૈવસ્તુપ્રયોજનનિવૃત્તિષુ” ઇત્યમરઃ
॥ સમગ્રઃ સમ્પૂર્ણો ભાવી નનુ ભવિષ્યતિ ખલુ॥ ભવિષ્યતિ ગમ્યાદયઃ” ઇતિ ભવિષ્યદર્થે ણિનિઃ॥
પ્રાલેયાદેરુપતમતિક્રમ્ય તાંસ્તાન્ન્વિશેષાન્
હંસદ્વારં ભૃગુપતિયશોવર્ત્મ યત્ક્રૌઞ્ચરન્ધમ્ ।
તેનોદીચીં  દિશમનુસરે સ્તિર્યગાયામશોભી
શ્યામઃ પાદો બલિનિયમનાભ્યુદ્યતસ્યેવ વિષ્ણોઃ॥ ૫૭॥

પ્રાલેયેતિ ॥ પ્રાલેયાદ્રેર્હિમાદ્રેરુપતરં   તટસમીપે ॥ “અવ્યયં વિભક્તિ - “ઇત્યાદિના સમીપાર્થેઽવ્યયીભાવઃ ॥
તામ્ । સ્તાન્ ॥ વિપ્સાયાં દ્વિરુક્તિઃ ॥ વિશેષાન્દ્રષ્ટવ્યર્થાન્ ॥ “વિશેષોઽવયવે દ્રવ્યે દ્રષ્ટવ્યોત્તમવસ્તુનિ” ઇતિ
શબ્દાર્ણવે॥ અતિક્રમ્યાનુસરેર્ગચ્છેરિત્યનાગતેન સમ્બન્ધઃ॥ હંસાનાં દ્વારં હંસદ્વારમ્॥ માનસપ્રસ્થાયિનો હંસાઃ
ક્રૌઞ્ચરન્ધ્રેણસઞ્ચરન્તે ઇત્યાગમઃ॥ ભૃગુપતેર્જામદગ્ન્યસ્યયશોવર્ત્મ । યશઃપ્રવૃત્તિકારણમિત્યર્થઃ । યત્ક્રૌઞ્ચસ્યાદ્રે
રન્ધ્રમસ્તિ તેન ક્રૌઞ્ચબિલેન બલેદૈત્યસ્ય નિયમને બન્ધનેઽભ્યુદ્યવસ્ય પ્રવૃત્તસ્ય વિષ્ણોર્વ્યાપકસ્ય ત્રિવિક્રમસ્ય
શ્યામઃ કૃષ્ણવર્ણઃ પાદ ઇવ તિર્યગાયામેન ક્ષિપ્રવેશનાર્થં તિરશ્ચીનદૈર્ઘ્યેણ શોભત ઇતિ તથાવિધઃ સન્નુદીચીમુત્તરાં
દિશમનુસરેરનુગચ્છ ॥ પુરા કિલ ભગવતો દેવાદ્ધૂર્જટેર્ધનુરુપનિષદમધીયાનેન ભૃગુનન્દનેન સ્કન્ધસ્ય સ્પર્ધયા
ક્રૌઞ્ચશિખરિણમતિનિશિતવિશિખમુખેન હેલયા મૃત્પિણ્ડભેદં ભિત્ત્વા તત એવ ક્રૌઞ્ચક્રોડાદેવ સદ્યઃ સમુજ્જૃમ્ભિતે
કસ્મિન્નપિ યશઃક્ષીરનિધૌ નિખિલમપિ જગજ્જાલમાપ્લાવિતમિતિ કથા શ્રૂયતે॥
ગત્વા ચોર્ધ્વં દશમુખભુજોચ્છ્વાસિતપ્રસ્થસન્ધેઃ
કૈલાસસ્ય ત્રિદશવનિતાદર્પણસ્યાતિથિઃ સ્યાઃ ।
શ‍ૃઙ્ગોચ્છ્રાયૈઃ   કુમુદવિશદેર્યો વિતત્ય સ્થિતઃ ખં
રાશીભૂતઃ પ્રતિદિનમિવ ત્ર્યમ્બકસ્યાટ્ટહાસઃ॥ ૫૮॥

ગત્વેતિ ॥ ક્રૌઞ્ચબિલનિર્ગમનાનન્તરમૂર્ધ્વં ચ ગત્વા દશમુખસ્ય રાવણસ્ય ભુજૈર્બાહુભિરુચ્છ્વાસિતા   વિશ્લેષિતાઃ
પ્રસ્થાનાં સાનૂનાં સઙ્ઘયો  યસ્ય તસ્ય ॥ એતેન નયનકૌ તુકસદ્ભાવ ઉક્તઃ ॥ ત્રિર્દશપરિમાણમેષામસ્તીતિ
ત્રિદશાઃ ॥ “સઙ્ખ્યયાવ્યયા-” ઇત્યાદિના બહુવ્રીહિઃ । “બહુવ્રીહૌ સઙ્ખ્યયે ડચ્-” ઇત્યાદિના સમાસાન્તો
ડજિતિ ક્ષીરસ્વામી ॥ ત્રિદશાનાં દેવાનાં વનિતાસ્તાસાં દર્પણસ્ય ॥ કૈલાસસ્ય સ્ફટિકત્વાદ્રજતત્વાદ્વા
બિમ્બગ્રાહિત્વેનેદમુક્તમ્ ॥ કૈલાસસ્યાતિથિઃ સ્યાઃ । યઃ કૈલાસઃ કુમુદવિશદૈર્મિર્મલૈઃ   શ‍ૃઙ્ગાણામુચ્છ્રાયૈરૌન્નત્યૈઃ 
ખમાકાશં વિતત્ય વ્યાપ્ય પ્રતિદિનં દિને દિને રાશીભૂતસ્ત્ર્યમ્બકસ્ય ત્રિલોચનસ્યાટ્ટ્સોઽતિહાસ ઇવ સ્થિતઃ ॥
“અટ્ટાવતિશયક્ષૌમૌ” ઇતિ યાદવઃ॥ ધાવલ્યાદ્ધાસત્વેનોત્પ્રેક્ષા । હાસાદીનાં ધાવલ્યં કવિસમયસિદ્ધમ્॥
ઉત્પશ્યામિ ત્વયિ તટગતે સ્નિગ્ધાનાઞ્જનાભે
સદ્યઃ કૃત્તદ્વિરદદશનચ્છેદગૌરસ્ય તસ્ય ।

શોભામદ્રેઃ સ્તિમિતનયનપ્રેક્ષણીયાં ભવિત્રી-
મંસન્યસ્તે સતિ હલભૃતો મેચકે વાસસીવ॥ ૫૯॥

ઉત્પશ્યામીતિ ॥ સ્નિગ્ધં મસૃણં ભિન્નં મર્દિતં   ચ યદઞ્જનં કજ્જલં તસ્યામેવાભા યસ્ય તસ્મિંસ્ત્વયિ   તટગતે સાનું
ગતે સતિસદ્યઃ કૃત્તસ્ય છિન્નસ્ય દ્વિરદદશનસ્યગજદન્તસ્યછેદવદ્ભૌરસ્યધવલસ્યતસ્યાદ્રેઃ કૈલાસસ્યમેચકે શ્યામલે
॥ “કૃષ્ણે નીલાસિતશ્યામકાલશ્વામલમેચકાઃ” ઇત્યમરઃ ॥ વાસસિ વસ્ત્રેઽસન્યસ્તે સતિ હલભૃતો બલભદ્રસ્યેવ
સ્તિમિતાભ્યાં નયનાભ્યાં પ્રેક્ષણીયાં શોભાં ભવિત્રીં  ભાવિનીમુત્પશ્યામિ । શોભા ભવિષ્યતીતિ તર્કયામીત્યર્થઃ ॥
શ્રોતી પૂર્ણોપમાલઙ્કારઃ॥
હિત્વા તસ્મિન્ભુજગવલયં શમ્ભુના દત્તહસ્તા
ક્રીડાશૈલે યદિ ચ વિચરેત્પાદચારેણ ગૌરી
ભઙ્ગીભક્ત્યા  વિરચિતવપુઃ સ્તમ્ભિતાન્તર્જલૌઘઃ
સોપાનત્વં કુરુ મણિતટારોહણાયાગ્રયાયી॥ ૬૦॥

હિત્વેતિ ॥ તસ્મિન્ક્રીડાશૈલે કૈલાસે ॥ “કૈલાસઃ કનકાદ્રિશ્ચ મન્દરો ગન્ધમાદનઃ । ક્રીડાર્થં નિર્મિતાઃ   શમ્ભોદેવૈઃ
ક્રીડાદ્રયોઽભવન્॥ “ઇતિ શમ્ભુરહસ્યે । શમ્ભુના શિવેન ભુજગએવ વલયઃ કઙ્કણં હિત્વા ગૌર્યા ભીરુત્વાત્ય ક્ત્વા
દત્તહસ્તા સતી ગૌરી પાદચારેણ વિચરેદ્યદિ તર્હ્ય પુરોગતસ્તથા સ્તમ્ભિતો ઘનીભાવં પ્રાપિતોઽન્તર્જલસ્યૌઃ પ્રવાહો
યસ્ય સ તથાભૂતઃ । ભઙ્ગીનાં  પર્વણાં ભક્ત્યા રચનયા વિરચિતવપુઃ કલ્પિતશરીરઃ સન્ । મણીનાં તટં મણિતટં
તસ્યારોહણાય સોપાનત્વં કુરુ । સોપાનભાવં ભજેત્યર્થઃ॥
તત્રાવશ્યં વલયકુલિશોદટ્ટનોદ્ગીર્ણતોયં
નેષ્યન્તિ ત્વાં સુરયુવતયો યન્ત્રધારાગૃહત્વમ્ ।
તાભ્યો મોક્ષસ્તવ યદિ સખે ઘર્મલબ્ધસ્ય નસ્યા-
ક્રીડાલોલાઃ શ્રવણપરુષૈર્ગર્જિતૈર્ભાય   યેસ્તાઃ॥ ૬૧॥

તત્રેતિ । તત્ર કૈલાસેઽવશ્યં સર્વથા સુરયુવતયો વલયકુલિશાનિ કઙ્કણકોટયઃ ॥ શતકોટિવાચિના કુલિશશબ્દેન
કોટિમાત્રં લક્ષ્યતે ॥ તૈરુદ્ધટ્ટનાનિ પ્રહારાસ્તૈરુદ્રીર્ણમુત્સૃષ્ટં તોયં યેન તં ત્વાં યન્ત્રેષુ ધારા યન્ત્રધારાસ્તાસાં ગૃહત્વં
કૃત્રિમધારાગૃહત્વં  નેષ્યન્તિ પ્રાપયિષ્યન્તિ॥ હે સખે મિત્ર, ઘર્મે નિદાઘે લબ્ધસ્ય॥ ઘર્મલબ્ધત્વં ચાસ્ય દેવભૂમિષુ
સર્વદા સર્વર્તુસમાહારાત્પ્રાથમિક મેઘત્વાદ્વા । યથોક્તં “આષાઢસ્ય પ્રથમ-” ઇતિ ॥ તવ તાભ્યઃ સુરયુવતિભ્યો
મોક્ષો ન સ્યાદ્યદિ તદા ક્રીડાલોલાઃ ક્રીડાસક્તાઃ । પ્રમત્તા ઇત્યર્થઃ । તાઃ સુરયુવતીઃ શ્રવણપરુષૈઃ કર્ણકટુભિર્ગર્જિતૈઃ  
કરણૈર્ભાયયેસ્ત્રાસયેઃ । અત્ર હેતુભયાભાવાદાત્મનેપદં ષુગાગમશ્ચ ન॥
હેમામ્ભોજપ્રસવિ સલિલં માનસસ્યાદદાનઃ
કુર્વન્કામં ક્ષણમુખપટપ્રીતિમૈરાવતસ્ય ।
ધુન્વન્કલ્પદ્રુમકિસલયાન્યંશુકાનીવ વાત-
ર્નાનાચેષ્ટૈર્જલદ લલિતૈર્નિર્વિશેસ્તં     નગેન્દ્રમ્॥ ૬૨॥

હેમેતિ ॥ હે જલદ, હેમામ્ભોજાનાં પ્રસવિ જનકમ્ ॥ “જિદૃક્ષિ-” ઇત્યાદિનેનિપ્રત્યયઃ ॥ માનસસ્ય સરસઃ
સલિલમાદદાનઃ । પિબન્નિત્યર્થઃ । તથૈરાવતસ્યેન્દ્રગજસ્ય । કામચારિત્વાદ્વા શિવસેવાર્થમિન્દ્રાગમનાદ્વા
સમાગતસ્યેતિ ભાવઃ । ક્ષણે જલાદાનકાલે મુખે પટેન યા પ્રીતિસ્તાં કુર્વન્ । તથા કલ્પદ્રુમાણાં કિસલયાનિ
પલ્લવભૂતાન્યંશુકાનિ સૂક્ષ્મવસ્ત્રાણીવ ॥ “અંશુકં વસ્ત્રભાત્રે સ્યાત્પરિધાનોત્તરીયયોઃ । સૂક્ષ્મવસ્ત્રે નાઽતિદીપ્તૌ”
ઇતિ શબ્દાર્ણવે ॥ વાતૈર્મેવવાતૈર્ધુન્વન્ । નાના બહુવિધાશ્ચેષ્ટાસ્તોયપાનાદયો  યેષુ તૈર્લલિતૈઃ ક્રીડિતૈઃ ॥ “ના
ભાવભેદે સ્ત્રીનૃત્યે લલિતં ત્રિષુ સુન્દરે । અસ્ત્રિયાં પ્રમદાગારે ક્રીડિતે જાતપલ્લવે” ઇતિ શબ્દાર્ણવે ॥ તં નગેન્દ્રં
કૈલાસં કામં યથેષ્ટં નિર્વિશેઃ   સમુપભુઙ્ક્ષ્વ  ॥ “નિર્દેશો ભૃતિભોગયોઃ” ઇત્યમરઃ । યથેચ્છવિહારો મિત્રગૃહેષુ મૈત્ર્યાઃ
ફલમ્ । સહજમિત્રં ચ તે કૈલાસઃ । મેઘપર્વતયોરબ્જસૂર્યયોરબ્ધિચન્દ્રયોઃ શિખિજીમૂતયોઃ સમીરાગ્જ્યોર્મિત્રતા 
સ્વયમિતિ ભાવઃ॥
તસ્યોત્સઙ્ગે  પ્રણયિન ઇવ સ્રસ્તગઙ્ગાદુકૂલાં
ન ત્વં દૃષ્ટ્વા ન પુનરલકાં જ્ઞાસ્યસે કામચારિન્ ।
યા વઃ કાલે વહતિ સલિલોદ્ગારમુચ્ચૈર્વિમાના 
મુક્તાજાલગ્રથિતમલકં કામિનીવાભ્રવૃન્દમ્॥ ૬૩॥

તસ્યેતિ ॥ પ્રણયિનઃ પ્રિયતમસ્યેવ તસ્ય કૈલાસ સ્યો ત્સઙ્ગ  ઊર્ધ્વભાગે કટૌ ચ ॥ “ઉત્સઙ્ગો  મુક્તસંયોગે
સક્થન્યૂર્ધ્વતલેઽપિ ચ” ઇતિ માલતીમાલાયામ્॥ ગઙ્ગા  દુકૂલમ શુભ્રવસ્ત્રમિવેત્યુપમિતસમાસઃ॥ “દુકૂલં સૂક્ષ્મ
વસ્ત્રેસ્યાદુત્તરીયે સિતાંશુકે” ઇતિ શબ્દાર્ણવે॥ અન્યત્ર તુ ગઙ્ગૈવ  દુકૂલમ્॥ તત્સ્રસ્તં યસ્યાસ્તાં તથોક્તામલકાં
કુ બેરનગરીં દૃષ્ટ્વા । કામિનીમિવેતિ શેષઃ । હે કામચારિન્, ત્વં પુનસ્ત્વં તુ ન જ્ઞાસ્યસ ઇતિ ન । કિં  તુ જ્ઞાસ્યસ
એવેત્યર્થઃ॥ કામચારિણસ્તે પૂર્વમપિ બહુકૃત્વો  દર્શન સમ્ભાવાદજ્ઞાનમસમ્ભાવિતમેવેતિ નિશ્ચયાર્થં નઞ્દ્વયપ્રયોગઃ

। તદુક્તમ્᳚સ્મૃતિનિશ્ચયસિદ્ધ્યર્થેષુ નદ્વયપ્રયોગઃ” ઇતિ ॥ ઉચ્ચૈ રુન્નતાનિ વિમાનાનિ સપ્તભૂમિકભવનાનિ
યસ્યાં સા ॥ “વિમાનોઽસ્ત્રી દેવયાને સપ્તભૂમૌ ચ સદ્મનિ” ઇતિ યાદવઃ ॥ મેઘસંવાહનસ્થાનસૂચનાર્થમિદં
વિશેષણમ્ ॥ અન્યત્ર વિમાના નિષ્કોપા યા અલકા । વો યુષ્માકં કાલે । મેઘકાલ ઇત્યર્થઃ ॥ કાલસ્ય
સર્વમેઘસાધારણ્યાદ્વ ઇતિ બહુવચનમ્ ॥ સલિલમુદ્ગિરતીતિ સલિલોદ્ગારમ્ । સ્રવત્સલિલધારામિત્યર્થઃ ॥
અભ્રવૃન્દં મેઘકદમ્બકં કામિની સ્ત્રી મુક્તાજાલૈમૌક્તિકસરૈર્ગ્રથિતં પ્રત્યુપ્તમ્ ॥ “પુંશ્ચલ્યા મૌક્તિકે મુક્તા”
ઇતિ યાદવઃ ॥ અલકમિવ ચૂર્ણકુન્તલાનીવ  ॥ જાતાવે કવચનમ્ ॥ “અલકાશ્ચૂર્ણકુન્તલાઃ ” ઇત્યમરઃ
॥ વહતિ બિભર્તિ  ॥ અત્ર કૈલાસસ્યાનુકૂલનાયકત્વ મલકાયાશ્ચ સ્વાધીનપતિકાખ્યનાયિકાત્વં ધ્વન્યતે ।
“એકાયત્તોઽનુકૂલઃ સ્યાત્” ઇતિ । “પ્રિયોપલાલિતા નિત્યં સ્વાધીનપતિકા મતા ઇતિ ચ લક્ષયન્તિ । ઉદાહરન્તિ ચ
- લાલયન્નલકપ્રાન્તાન્રચયન્પત્રમઞ્જરીન્ ।એકાં વિનોદયન્કાન્તાં છાયાવદનુવર્તતે॥ “ઇતિ॥ ઇતિ શ્રીમહોપાધ્યાય
મલ્લિનાથસૂરિવિરચિતયા સઞ્જીવિનીસમાખ્યયા વ્યાખ્યયા સમેતો મહાકવિશ્રીકાલિદાસવિરચિતે મેઘદૂતે કાવ્યે
પૂર્વમેઘઃ સમાપ્તઃ ।

મેઘદૂતં ઉત્તરમેઘઃ

મેઘદૂતં સઞ્જીવિન્યા સમેતમ્

વિદ્યુત્વન્તં લલિતવનિતાઃ સેન્દ્રચાપં સચિત્રાઃ
સઙ્ગિતાય  પ્રહતમુરજાઃ સ્નિગ્ધગમ્ભીર ઘોષમ્ ।
અન્તસ્તોયં મણિમયભુવસ્તુઙ્ગમભ્રંલિહાગ્રાઃ -
પ્રાસાદાસ્ત્વાં તુલયિતુમલં યત્ર તૈસ્તૈર્વિશેષૈઃ  ॥ ૧॥

વિદ્યુત્વન્તમિતિ ॥ યત્રાલકાયાં લલિતા રમ્યા વનિતાઃ સ્ત્રિયો યેષુ તે । સહ ચિત્રૈર્વર્તન્ત ઇતિ સચિત્રાઃ ॥
“આલેખ્યાશ્ચર્યયોશ્ચિત્રમ્” ઇત્યમરઃ॥ “તેન સહેતિ તુલ્યયોગે” ઇતિબહુવ્રીહિઃ । “વોપસર્જનસ્ય” ઇતિસહશબ્દસ્ય
સમાસઃ ॥ સઙ્ગીતાય  તૌર્યત્રિકાય પ્રહતમુરજાસ્તાડિતમૃદઙ્ગાઃ  ॥ “મુરજા તુ મૃદઙ્ગે  સ્યાઙ્કક્કામુરજયોરપિ”
ઇતિ શબ્દાર્ણવે ॥ મણિમયા મણિવિકારા ભુવો યેષુ । અભ્રં લિહન્તીત્યભ્રંલિહાન્યભ્રં કષાણિ ॥ “વહાભ્રે
લિહઃ” ઇતિ ખશ્પ્રત્યયઃ । “અરુર્દ્વિષ  -” ઇત્યાદિના મુમાગમઃ ॥ અગ્રાણિ શિખરાણિ યેષાં તે તથોક્તાઃ ।
અતિતુઙ્ગા  ઇત્યર્થઃ । પ્રાસાદા દેવગૃહાણિ ॥ “પ્રાસાદો દેવભૂભુજામ્” ઇત્યમરઃ ॥ વિદ્યુતોઽસ્ય સન્તીતિ
વિદ્યુત્વન્તમ્ । સેન્દ્રચાપમિન્દ્રચાપવન્તમ્ । સ્નિગ્ધઃ શ્રાવ્યો ગમ્ભીરો ઘોષો ગર્જિતં   યસ્ય તમ્ । અન્તરન્તર્ગતં
તોયં યસ્ય તમ્ । તુઙ્ગમુન્નતં  ત્વાં તૈસ્તૈર્વિશેષૈર્લલિતવનિતત્વાદિધર્મૈસ્તુલયિતું   સમીકર્તુમલં પર્યાપ્તાઃ ॥ “અલં
ભૂષણપર્યાપ્તિશક્તિવારણવાચકમ્” ઇત્યમરઃ ॥ અત્રોપમાનોપમેયભૂતમેઘપ્રાસાદધર્માણાં વિદ્યુદ્વનિતાદીનાં
યથાસઙ્ખ્યમન્યોન્યસાદૃશ્યાન્મેઘપ્રાસાદયોઃ સામ્યસિદ્ધિરિતિ । બિમ્બપ્રતિબિમ્બભાવેનેયં પર્ણોપમા । વસ્તતો
ભિન્નયોઃ પરસ્પરસાદૃશ્યાદભિન્નયોરુપમાનોપમેયધર્મયોઃ પૃથગુપાદાનાદ્વિમ્બપ્રતિબિમ્બભાવઃ॥
સમ્પ્રતિ સર્વદા સર્વર્તુસમ્પત્તિમાહ-

હસ્તે લીલાકમલમલકે બાલકુન્દાનુવિદ્ધં
નીતા લોધ્રપ્રસવરજસા પાણ્ડુતામાનને શ્રીઃ ।
ચૂડાપાશે નવકુરબકં ચારુ કર્ણે શિરીષં
સીમન્તે ચ ત્વદુપગમજં યત્ર નીપં વધૂનામ્॥ ૨॥

હસ્ત ઇતિ ॥ યત્રાલકાયાં વધૂનાં સ્ત્રીણાં હસ્તે લીલાર્થં કમલં લીલાકમલમ્ ॥ શરલ્લિઙ્ગમેતત્
। તદુક્તમ્-‘શરત્પઙ્કજલક્ષણા” ઇતિ ॥ અલકે કુન્તલે  ॥ જાતાવેકવચનમ્ ॥ અલકેષ્વિત્યર્થઃ ।
બાલકુન્દૈઃ પ્રત્યગ્રમાઘ્યકુસુમૈરનુવિદ્ધમ્ । અનુવેધ ગ્રન્થનમ્ ॥ નપુંસકે ભાવે ક્તઃ ॥ યદ્યપિ કુન્દાનાં
શૈશિરત્વમસ્તિ “માઘ્યં કુન્દમ્ ” ઇત્યભિધાનાત્તથાપિ હેમન્તે પ્રાદુર્ભાવઃ શિશિરે પ્રૌઢત્વમિતિ વ્યવસ્થાભેદેન
હેમન્તકાર્યત્વમિત્યાશયેન બાલેતિ વિશેષણમ્ ॥ “અલકમ્” ઇતિ પ્રથમાન્તપાઠે સપ્તમી પ્રક્રમ ભઙ્ગઃ  સ્યાત્
। નાથસ્તુ નિયતપુંલિઙ્ગતાહાનિશ્ચેઇતિ  દોષાન્તરમાહ । તદસત્ । “સ્વભાવવક્રાણ્યલકાનિ તાસાં” ।
“નિર્ધૂતાન્યલકાનિ પાતિતમુરઃ કૃત્સ્નોઽધરઃ  ખણ્ડિતઃ” ઇત્યાદિષુ પ્રયોગેષુ નપુંસકલિઙ્ગતાદર્શનાત્  ॥ આનને
મુખે લોઘ્રપ્રસવાનાં લોઘ્રપુષ્પાણાં શૈશિરાણાં રજસાં પરાગેણ ॥ “પ્રસવસ્તુ ફલે પુષ્પે વૃક્ષાણાં ગર્ભમોચને” ઇતિ
વિશ્વઃ ॥ પાણ્ડુતાં નીતા શ્રીઃ શોભા । ચૂડાપાશે કેશપાશે નવકુર બકં વાસન્તઃ પુષ્પવિશેષઃ । કર્ણે ચારુ પેશલ
શિરીષં ગૈષ્મઃ પુષ્પવિશેષઃ । સીમન્તે મસ્તક કેશવી ધ્યામ્ ॥ “સીમન્તમસ્ત્રિયાં મસ્તકેશવીથ્યા મુદાહૃતમ્” ઇતિ
શબ્દાર્ણવે ॥ તવોપગમઃ । મેવાગમ ઇત્યર્થઃ । તત્ર જાતં ત્વદુપગમજમ્ । વાર્ષિકમિત્યર્થઃ   । નીપં કદમ્બકુસુમમ્

। સર્વત્રાસ્તીતિ શેષઃ અસ્તિર્ભવતિપરઃ પ્રથમપુરુષોઽપ્રયુજ્યમાનોઽપ્યસ્તીતિન્યાયાત્ । ઇત્થં કમલકુન્દાદિ
તત્તત્કાર્યસમાહારાભિધાનાદર્થાત્સર્વર્તુ સમાહારસિદ્ધિઃ । કારણં વિના કાર્યસ્યાસિદ્ધેરિતિ ભાવઃ॥
યત્રોન્મત્તભ્રમરમુખરાઃ પાદપા નિત્યપુષ્પા
હંસશ્રેણીરચિતરશના નિત્યપદ્મા નલિન્યઃ ।
કેકોત્કણ્ઠા ભવનશિખિનો નિત્યભાસ્વત્કલાપા
નિત્યજ્યોત્સ્નાઃ પ્રતિહતતમોવૃત્તિ રમ્યાઃ પ્રદોષાઃ॥
યત્રેતિ ॥ યત્રાલકાયાં પાદપા વૃક્ષાઃ । નિત્યાનિ પુષ્પાણિ યેષાં તે તથા । ન ત્વૃતુનિયમાદિતિ ભાવઃ
। અત એવોન્મત્તૈર્ભ્રમરૈર્મુખરાઃ શબ્દાયમાનાઃ । નલિન્યઃ પદ્મિન્યો નિત્યાનિ પદ્માનિ યાસાં તાસ્તથા ન તુ
હેમન્તવર્જિતમિત્યર્થઃ   । અત એવ હંસશ્રેણીભી રચિતરશનાઃ । નિત્યં હંસપરિવેષ્ટિતા ઇત્યર્થઃ । ભવનશિખિનઃ
ક્રીડામયૂરા નિત્યં ભાસ્વન્તઃ કલાપા બર્હાણિ યેષાં તે તથોક્તાઃ । ન તુ વર્ષાસ્વેવ । અત એવ કેકાભિરુત્કણ્ઠા
ઉદ્ગ્રીવાઃ । પ્રદોષા રાત્રયો નિત્યા જ્યોત્સ્ના યેષાં તે । ન તુ શુક્લપક્ષ એવ । અત એવ પ્રતિહતા તમસાં
વૃત્તિર્વ્યાપ્તિર્યેષાં તે ચ તે રમ્યાશ્ચેતિ તથોક્તાઃ॥
આનન્દોત્થં નયનસલિલં યત્ર નાન્યૈર્નિમિત્તૈ 
ર્નાન્યસ્તાપઃ કુસુમશરજાદિષ્ટસંયોગ સાધ્યાત્ ।
નાપ્યન્યસ્માત્પ્રણયકલહાદ્દિપ્રયોગોપપત્તિ
વિત્તેશાનાં ન ચ ખલુ વયો યૌવનાદન્યદસ્તિ॥
આનન્દેતિ ॥ યત્રાલકાયાં વિત્તેશાનાં યક્ષાણામ્ ॥ “વિત્તાધિપઃ કુબેરઃ સ્યાત્પ્રભૌ ધનિકયક્ષયોઃ” ઇતિ
શબ્દાર્ણવે ॥ આનન્દોત્થમાનન્દજન્યમેવ નયનસલિલમ્ । અન્યૈર્નિમિત્તૈઃ   શોકાદિભિર્ન । ઇષ્ટસંયોગેન
પ્રિયજનસમાગમેન સાધ્યાન્નિર્વર્તનીયાત્ । ન ત્વપ્રતીકાર્યાદિત્યર્થઃ । કુસુમશરજાન્મદનશરજાદન્યસ્તાપો નાસ્તિ
। પ્રણયકલહાદન્યસ્માત્કારણાદ્વિપ્રયોગોપપત્તિર્વિરહમાપ્તિરપિ   નાસ્તિ । કિં  ચ યૌવનાદન્યદ્વયો વાર્ધકં નાસ્તિ॥
શ્લોકદ્વયં પ્રક્ષિપ્તમ્॥
યસ્યાં યક્ષાઃ સિતમણિમયાન્યેત્ય હર્મ્યસ્થલાનિ
જ્યોતિશ્છાયાકુસુમરચિતાન્યુત્તમસ્ત્રી સહાયાઃ ।
આસેવન્તે મધુ રતિફલં કલ્પવૃક્ષપ્રસૂતં
ત્વદ્ગમ્ભીર ધ્વનિ શનકૈઃ પુષ્કરેષ્વાહતેષુ॥ ૩॥

યસ્યામિતિ ॥ યસ્યામલકાયાં યક્ષા દેવયોનિવિશેષા ઉત્તમસ્ત્રીસહાયા લલિતાઙ્ગનાસહચરાઃ  સન્તઃ
સિતમણિમયાનિ સ્ફટિકમણિમયાનિ ચન્દ્રકાન્તમયાનિ વા । અત એવ જ્યોતિષાં તારકાણાં છાયાઃ
પ્રતિબિમ્બાન્યેવ કુસુમાનિ તૈ રચિતાનિ પરિષ્કૃતાનિ ॥ “જ્યોતિસ્તારાગ્નિભાજ્યાલાદૃક્પુત્રાર્થાધ્વરાત્મસુ”
ઇતિ વૈજયન્તી ॥ એતેન પાનભૂમેરમ્લાનશોભત્વમુક્તમ્ । હર્મ્યસ્થલાન્યેત્ય પ્રાપ્ય । ત્વદ્ગમ્ભીરધ્વનિરિવ
ધ્વનિર્યેષાં તેષુ પુષ્કરેષુ વાદ્યભાણ્ડમુખેષુ ॥ “પુષ્કરં કરિહસ્તાગ્રે વાદ્યભાણ્ડમુખે જલે” ઇત્યમરઃ

॥ શનકૈર્મન્દમાહતેષુ સત્સુ ॥ એતચ્ચ નૃત્યગીતયોરપ્યુપલક્ષણમ્ ॥ કલ્પવૃક્ષપ્રસૂતં કલ્પવૃક્ષસ્ય
કાઙ્ક્ષિતાર્થપ્રદત્વાન્મધ્વપિ તત્ર પ્રસૃતમ્ । રતિઃ ફલં યસ્ય તદ્રતિફલાખ્યં મધુ મદ્યમાસેવન્તે । આદૃત્ય
પિબન્તીત્યર્થઃ ॥ “તાલક્ષીરસિતામૃતામલગુડોન્મત્તાસ્થિકાલાહ્વ્હ્યાદર્વિન્દ્રદ્રુમમોરટેક્ષુકદલીગુગ્લુમસૂનૈર્યુતમ્  
। ઇત્થં ચેન્મધુપુષ્પભઙ્ગયુપચિતં  પુષ્પદ્રુમૂલાવૃતં ક્વાથેન સ્મરદીપનં રતિફલાખ્યં સ્વાદુ શીતં મધુ ॥ “ઇતિ
મદિરાર્ણવે॥
મન્દાકિન્યાઃ સલિલશિશિરૈઃ સેવ્યમાના મરુદ્ભિ-
ર્મન્દારાણામનુતટરુહાં છાયયા વારિતોષ્ણાઃ ।
અન્વેષ્ટવ્યૈઃ કનકસિકતામુષ્ટિનિક્ષેપગૂઢૈઃ
સઙ્ક્રીડન્તે  મણિભિરમરપ્રાર્થિતા   યત્ર કન્યાઃ॥ ૪॥

મન્દાકિન્યા ઇતિ ॥ યત્રાલકાયામમરૈઃ પ્રાર્થિતાઃ   । સુન્દર્ય ઇત્યર્થઃ । કન્યા યક્ષકુમાર્યઃ ॥ “કન્યા કુમારિકાનાર્યોઃ”
ઇતિ વિશ્વઃ ॥ મન્દાકિન્યા ગઙ્ગાયાઃ  સલિલેન શિશિરૈઃ શીતલૈર્મરુદ્ભિઃ સેવ્યમાનાઃ સત્યઃ । તથાઽનુતટં તટેષુ
રોહન્તીત્યનુતટરુહઃ ॥ ક્વિપ્ ॥ તેષાં મન્દારાણાં છાયયાનતપેન વારિતોષ્ણાઃ શમિતાતપાઃ સત્યઃ કનકસ્ય
સિકતાસુ મુષ્ટિભિર્નિક્ષેપેણ   ગૂઢૈઃ સંવૃતૈરત એવાન્વેષ્ટવ્યૈર્મૃગ્યૈર્મ ણિભી રત્નૈઃ સઙ્ક્રીડન્તે  । ગુપ્તમણિસંજ્ઞયા
દૈશિકક્રીડયા સમ્યક્ક્રીડન્તીત્યર્થઃ ॥ ક્રીડોસ્નુસમ્પરિભ્યશ્ચ” ઇત્યાત્મનેપદમ્ ॥ ! “રત્નાદિભિર્વાલુકાદૌ
ગુપ્તૈર્દ્રષ્ટવ્યકર્મભિઃ । કુમારીભિઃ કૃતા ક્રીડા નામ્ના ગુપ્તમણિઃ સ્મૃતા ॥ રાસકીડા ગૂઢમણિર્ગુડા ગૂઢમણિર્ગુપ્ત
કેલિસ્તુ લાયનમ્ । પિચ્છકન્દુકદણ્ડાદ્યૈઃ સ્મૃતા દૈશિકકેલયઃ” ઇતિ શબ્દાર્ણવે॥
નીવીબન્ધોચ્છ્વસિતશિથિલં  યત્ર બિમ્બાધરાણાં
ક્ષૌમં રાગાદનિભૂતકરેષ્વાક્ષિપત્સુ પ્રિયેષુ ।
અર્ચિસ્તુઙ્ગાનભિમુખમપિ    પ્રાપ્ય રત્નપ્રદીપાન્
હ્રીમૂઢાનાં  ભવતિ વિફલપ્રેરણા ચૂર્ણમુષ્ટિઃ॥ ૫॥

નીવીતિ ॥ યત્રાલકાયામનિભૃતકરેષુ ચપલહસ્તેષુ પ્રિયેષુ । નીવી વસનગ્રન્થિઃ॥ “નીવી પરિપણે ગ્રન્થૌ સ્ત્રીણાં
જઘનવાસસિ” ઇતિ વિશ્વઃ ॥ સૈવ બન્ધો નીવીબન્ધઃ ॥ ચૂતવૃક્ષવદપૌનરુક્ત્યમ્ ॥ તસ્યોચ્છ્વસિતેન  ત્રુટિતેન
શિથિલં ક્ષૌમં દુકૂલં રાગાદા ક્ષિપત્સ્વાહરત્સુ સત્સું હ્રીમૂઢાનાં  લજ્જાવિધુરાણામ્ । બિમ્બં બિમ્બિકાફલમ્ ॥
“બિમ્બં ફલે બિમ્બિકાયાઃ પ્રતિબિમ્બે ચ મણ્ડલે” ઇતિ વિશ્વઃ ॥ બિમ્બમિવાધરો યાસાં તાસાં બિમ્બાધરાણાં
સ્ત્રીવિશેષાણામ્ ॥ “વિશેષાઃ કામિનીકાન્તાભીરુવિમ્બાધરાઙ્ગનાઃ  શબ્દાર્ણવે ॥ ચૂર્ણસ્ય કુઙ્કુમાદેર્મુષ્ટિઃ  ।
અર્ચિર્ભિર્મયૂખૈસ્તુઙ્ગન્      ॥ “અચિર્મયૂખશિખયોઃ” ઇતિ વિશ્વઃ ॥ રત્નાન્યેવ પ્રદીપાનભિમુખં યથા તથા પ્રાપ્યાપિ
વિફલપ્રેરણા દીપનિર્વાપિણાક્ષમત્વાન્નિષ્ફલક્ષેપા ભવતિ । અત્રાઙ્ગનાનાં  રત્ત્રપદીપનિર્વાપણપ્રવૃત્ત્યા મૌગ્ધ્યં
વ્યજ્યતે॥
ઇતિ

નેત્રા નીતાઃ સતતગતિના યદ્વિમાનાગ્રભૂમી-
રાલેખ્યાનાં નવજલકણૈર્દોષમુત્પાદ્ય સદ્યઃ ।

શઙ્કાસ્પૃષ્ટા ઇવ જલમુચસ્ત્વાદૃશો જાલમાર્ગૈ
ર્ધૂમોદ્ગારાનુકૃતિનિપુણા  જર્જરા નિષ્પતન્તિ॥ ૬॥

નેત્રેતિ ॥ હે મેઘ, નેત્રા પ્રેરકેણ સતતગતિના સદાગતિના વાયુના ॥ “માતરિશ્વા સદાગતિઃ” ઇત્યમરઃ ॥ યસ્યા
અલકાયા વિમાનાનાં સપ્તભૂમિકભવનાનામગ્રભૂમીરુપરિભૂમિકા નીતાઃ પ્રાપિતાઃ । ત્વામેવ દૃશ્યન્ત ઇતિ ત્વાદૃશઃ
। ત્વત્સદૃશા ઇત્યર્થઃ ॥ “ત્યદાદિષુ દૃશોઽનાલોચને કઞ્ચ” ઇતિ કઞ્પ્રત્યયઃ ॥ જલમુચો મેઘાઃ । આલેખ્યાનાં
સચિત્રાણામ્॥ “ચિત્રં લિખિતરૂપાઢ્યં સ્યાદાલેખ્યં તુ યત્નતઃ” ઇતિ શબ્દાર્ણવે॥ નવજલકણૈર્દોષં સ્ફોટનમુત્પાદ્ય
સદ્યઃ શઙ્કાસ્પૃષ્ટા ઇવ સાપરાધત્વાદ્ભયાવિષ્ટા ઇવ શઙ્કા વિતર્કભયયોઃ ઇતિ શબ્દાર્ણવે ॥ ધૂમોદ્ગારસ્ય ધૂમ
નિર્ગમસ્યાનુકૃતાનુકરણે નિપુણાઃ કુશલા જર્જરા વિશીર્ણાઃ સન્તો જાલનમાર્ગૈર્ગવાક્ષરન્ધૈર્નિષ્પતન્તિ   નિષ્ક્રામન્તિ
॥ યથા કેનચિદન્તઃપુરસઞ્ચારવતા દૂતેન ગૂઢવૃત્ત્યા રહસ્યભૂમિં  પ્રાપિતાસ્તત્ર સ્ત્રીણાં વ્યભિચારદોષમુત્પાદ્ય સદ્યઃ
સાશઙ્કાઃ ક્લૃપ્તવેશાન્તરા જારાઃ ક્ષુદ્રમાર્ગૈર્નિષ્ક્રામન્તિ   તદ્વદિતિ ધ્વનિઃ । પ્રકૃતાર્થે શઙ્કાસ્પૃષ્ટા ઇવેત્યુત્પ્રેક્ષા॥
યત્ર સ્ત્રીણાં પ્રિયતમભુજાલિઙ્ગનોચ્છવાસિતાના -
મઙ્ગગ્લાનિં   સુરતજનિતાં તન્તુજાલાવલમ્બાઃ ।
ત્વરસંરોધાપગમવિશદૈશ્ચન્દ્રપાદૈર્નિશીથે 
વ્યાલુમ્પન્તિ સ્ફુટજલલવસ્યન્દિનશ્ચન્દ્રકાન્તાઃ॥ ૭॥

યત્રેતિ॥ યત્રાલકાયાં નિશીથેઽર્ધરાત્રે॥ “અર્ધરાત્રનિશીથૌ દ્વૌ” ઇત્યમરઃ॥ તત્સંરોધસ્ય મેઘાવરણસ્પાપગમેન
વિશદૈર્નિર્મલૈશ્ચન્દ્રપાદૈશ્ચન્દ્રરશ્મિભિઃ   ॥ “પાદા રશ્મ્યઙ્ગિતુર્યાશાં ” ઇત્યમરઃ ॥ સ્ફુટજલલવસ્યન્દિન્
ઉલ્બણામ્બુકણ સ્રાવિણસ્તન્તુજાલાવલમ્બા વિતાનલમ્બિસૂત્રપુઞ્જાધારાઃ । તદ્ગુણગુમ્ફિતા ઇત્યર્થઃ ।
ચન્દ્રકાન્તાશ્ચન્દ્રકાન્તમણયઃ । પ્રિયતમાનાં ભુજૈરાલિઙ્ગનેષૂચ્છ્વાસિતાનાં   પ્રશિથિલીકૃતાનામ્ । શ્રાન્ત્યા
જલસેકાય વા શિથિલતાલિઙ્ગનાનામિતિ  યાવત્ । સ્ત્રીણાં સુરતજનિતામઙ્ગગ્લાનિં   શરીરખેદમ્ । અવયવાનાં
ગ્લાનતામિતિ યાવત્ । વ્યાલુમ્પન્ત્યનુદન્તિ॥
અક્ષય્યાન્તર્ભવનનિધયઃ પ્રત્યહં રક્તકણ્ઠૈ-
રુદ્ગાયદ્ભિર્ધનપતિયશઃ કિન્નરૈર્યત્ર સાર્ધમ્ ।
વૈભ્રાજાખ્યં વિબુધવનિતાવાર મુખ્યાસહાયા
બદ્ધાલાપા બહિરુપવનં કામિનો નિર્વિશન્તિ  ॥ ૮॥

અક્ષય્યેતિ । યત્રાલકાયામ્ । ક્ષેતું શક્યાઃ ક્ષય્યાઃ ॥ “ક્ષય્યજય્યૌ શક્યાર્થે” ઇતિ નિપાતઃ । તતો નઞ્સમાસઃ ॥
ભવનાનામન્તરન્તર્ભવનમ્ ॥ “અવ્યયં વિભક્તિ-” ઇત્યાદિનાવ્યયીભાવઃ ॥ અક્ષય્યા અન્તર્ભવને નિધયો યેષાં
તે તથોક્તાઃ ॥ યથેચ્છાભોગસમ્ભાવનાર્થમિદં વિશેષણમ્ ॥ વિબુધવનિતા અપ્સરસસ્તા એવ વારમુખ્યા
વેશ્યાસ્તા એવ સહાયા યેષાં તે તથોક્તાઃ ॥ “વારસ્ત્રી ગણિકા વેશ્યા રૂપાજીવાથસા જનૈઃ । સત્કૃતા
વારમુખ્યા સ્યાત્” ઇત્યમરઃ ॥ બદ્ધાલાપાઃ સમ્ભાવિતસંલાપાઃ કામિનઃ કામુકાઃ પ્રત્યહમહન્યહનિ ॥ “અવ્યયં
વિભક્તિ-” ઇત્યાદિના સમાસઃ ॥ રક્તો મધુરઃ કણ્ઠઃ કણ્ઠધ્વનિર્યેષાં તે તૈઃ સુન્દરકણ્ઠધ્વનિભિર્ધનયતિયશઃ
કુબેરકીર્તિમુદ્રાયદ્ભિરુચ્ચૈર્ગાયનશીલૈઃ   । દેવગાનસ્ય ગાન્ધારગ્રામત્વાત્તારતરં ગાયદ્ભિરિત્યર્થઃ ॥ કિન્નરૈઃ સાર્ધં

સહ । વિભ્રાજસ્યેદં વૈભ્રાજમ્ । વૈભ્રાજમિત્યાખ્યા યસ્ય તદ્વૈ ભ્રાજાખ્યમ્ ॥ “વિભ્રાજેન ગણેન્દ્રેણ ત્રાતં વૈભ્રા
જમાખ્યયા” ઇતિ શમ્ભુરહસ્યે॥ ચૈત્રરથસ્ય નામાન્તરમેતત્ । બહિરુપવનં બ્રાહ્યોદ્યાનં નિર્વિશન્ત્યનુભવન્તિ  ॥
ગત્યુત્કમ્પાદલકપતિતૈર્યત્ર મન્દારપુષ્પૈઃ
પત્રચ્છેદૈઃ કનકકમલૈઃ કર્ણવિભ્રંશિભિશ્ચ ।
મુક્તાજાલૈઃ સ્તનપરિસરચ્છિન્નસૂત્રૈશ્ચ હાંરૈ-
ર્નૈશો માર્ગઃ સવિતુરુદયે સૂચ્યતે કામિનીનામ્॥ ૯॥

ગતીતિ ॥ યત્રાકાયાં કામિનીનામભિસારિકાણામ્ । નિશિ ભવો નૈશો માર્ગઃ સવિતુરુદયે સતિ ગત્યા
ગમનેનોત્કમ્પશ્ચલનં તસ્માદ્ધેતોરલકેભ્યઃ પતિતૈર્મન્દારપુષ્પૈઃ સુરતરુકુસુમૈઃ । તથા પત્રાણાં પત્રલતાનાં છેદૈઃ
ખણ્ડૈઃ । પતિતૈરિતિ શેષઃ ॥ તથા કર્ણેભ્યો વિભ્રશ્યન્તીતિ કર્ણવિભ્રંશીનિ તૈઃ કનકસ્ય કમલૈઃ ॥ ષષ્ટ્યા
વિવક્ષિતાર્થલાભે સતિ મયટા વિગ્રહેઽધ્યાહારદોષઃ । એવમન્યત્રાપ્યનુસન્ધૈયમ્ ॥ તથા મુક્તાજાલૈ મૌક્તિકસરૈઃ
। શિરોનિહિતૈરિત્યર્થઃ । તથા સ્તનયોઃ પરિસરઃ પ્રદેશસ્તત્ર છિન્નાનિ સૂત્રાણિ યેષાં તૈર્હારૈશ્ચ સૂચ્યતે જ્ઞાપ્યતે ।
માર્ગપતિતમન્દારકુસુમાદિલિઙ્ગૈરયમભિસારિકાણાં  પન્થા ઇત્યનુમીયત ઇત્યર્થઃ॥
મત્વા દેવં ધનપતિસખં યત્ર સાક્ષાદસન્તં
પ્રાયશ્ચાપં ન વહતિ ભયાન્મન્મથઃ ષટ્પદજ્યમ્ ।
સભ્રૂભઙ્ગપ્રહિતનયનૈઃ  કામિલક્ષ્યેષ્વમોઘૈ-
સ્તસ્યારમ્ભશ્ચતુરવનિતાવિભ્રમૈરેવ સિદ્ધઃ॥ ૧૦॥

મત્વેતિ ॥ યત્રાલકાયાં મન્મથઃ કામઃ । ધનપતેઃ કુબેરસ્ય સખેતિ ધનપતિસખઃ ॥ “રાજાહઃ સખિભ્યષ્ટચ્” ।
તં દેવં મહાદેવ સાક્ષાદ્વસન્તં સખિ સ્નેહાન્નિજરૂપેણ વર્તમાનં મત્વા જ્ઞાત્વા ભયાદ્ભાલે ક્ષણભયાત્ષટ્પદા એવ
જ્યા મૌર્વી યસ્ય તં ચાપં પ્રાયઃ પ્રાચુર્યેણ ન વહતિ ન બિભર્તિ  । કથં તર્હિ  તસ્ય કાર્યસિદ્ધિરતાહ-સભ્રૂભઙ્ગેતિ
॥ તસ્ય મન્મથસ્યારમ્ભઃ કામિજનવિજયવ્યાપારઃ સભ્રૂભઙ્ગ  પ્રહિતાનિ પ્રયુક્તાનિ નિયુક્તાનિ નયનાનિ દૃષ્ટયો યેષુ
તૈસ્તથોક્તૈઃ કામિનએવ લક્ષ્યાણિ તેષ્વમોધૈઃ । સફલ પ્રયોગૈરિત્યર્થઃ॥ મન્મથચાપોઽપિ ક્વચિદપિ મોઘઃસ્યાદિતિ
ભાવઃ॥ ચતુરાશ્ચ તા વનિવાશ્ચ તાસાં વિભ્રમૈર્વિલાસૈરેવ   સિદ્ધો નિષ્પન્નઃ । યદનર્થઙ્કરં પાક્ષિકફલં ચ તત્પ્રયોગાદ્વરં
નિશ્ચિતસાધનપ્રયોગ ઇતિ ભાવઃ ॥ “કચધાર્યં દેહધાર્યં પરિધેયં વિલેપનમ્ । ચતુર્ધા ભૂષણં પ્રાહુઃ  સ્ત્રીણામન્યચ્ચ
દૈશિકમ્॥ ઇતિ રસાકરે । તદેવૈતદાહ-
વાસશ્ચિત્રં મધુ નયનયોર્વિભ્રમાદેશદક્ષં 
પુષ્પોદ્ભેદં સહ કિસલયૈર્ભૂષણાનાં વિકલ્પાન્ ।
લાક્ષારાગં ચરણકમલન્યાસયોગ્યં ચ યસ્યા-
મેકઃ સૂતે સકલમબલામણ્ડનં કલ્પવૃક્ષઃ॥ ૧૧॥

વાસ ઇતિ ॥ યસ્યામલકાયાં ચિત્રં નાનાવર્ણં વાસો વસનમ્ । પરિધેયમણ્ડનમેતત્ । નયનયોર્વિભ્રમાણામાદેશ 
ઉપદેશે દક્ષમ્ । અનેન વિભ્રમદ્વારા મધુનો મણ્ડનત્વમનુસન્ધેયમ્ । તચ્ચ મણ્ડનાદિવદ્દેહધાર્યેઽન્તર્ભાવ્યમ્ । મધુ
મદ્યમ્ । કિસલયૈઃ પલ્લવૈઃ સહ પુષ્પોદ્ભેદમ્ । ઉભયં ચેત્યર્થઃ॥ ઇદં તુ કચધાર્યમ્ । ભૂષણાનાં વિકલ્પાન્વિશેષાન્

। દેહધાર્યમેતત્ । તથા ચરણકમલયોર્ન્યાસસ્ય સમર્પણસ્ય યોગ્યમ્ । રજ્યતેઽનેનેતિ રાગો રઞ્જકદ્રવ્યં લાક્ષૈવ
રાગસ્તં લાક્ષારાગં ચ॥ ચકારોઽઙ્ગરાગાદિવિલેપનમણ્ડનોપલક્ષણાર્થઃ ॥ સકલં સર્વમ્ । ચતુર્વિધમપીત્યર્થઃ   ।
અબલામણ્ડનં યોષિત્પ્રસાધનજાતમેકઃ કલ્પવૃક્ષ એવ સૂતે જનયતિ । ન તુ નાનાસાધનસમ્પાદન પ્રયાસ ઇત્યર્થઃ॥
ઇત્થમલકાં વર્ણયિત્વા તત્ર સ્વભવનસ્યાભિજ્ઞાનમાહ-

તત્રાગારં ધનપતિગૃહાદુત્તરેણાસ્મદીયં
દૂરાલક્ષ્યં સુરપતિધનુશ્ચારુણા તોરણેન ।
યસ્યોપાન્તે કૃતકતનયઃ કાન્તયા વર્ધિતો   મે
હસ્તપ્રાપ્યસ્તબકનમિતો બાલમન્દારવૃક્ષઃ॥ ૧૨॥

તત્રેતિ ॥ તત્રાલકાયાં ધનપતિગૃહાન્કુબરગૃહાદુત્તરેણોત્તરસ્મિન્નદૂરદેશે ॥ “એનવન્યતરસ્યામન્દૂરેઽપઞ્ચમ્યાઃ”
ઇત્યેનપ્પ્રત્યયઃ । “એનપા દ્વિતીયા” ઇતિ દ્વિતીયા ॥ “ગૃહાઃ પુંસિ ચ ભૂમ્ન્યેવ” ઇત્યમરઃ ॥ અથવા “ઉત્તરેણ”

ઇતિ નૈનપ્પ્રત્યયાન્તં કિન્તુ “તોરણેન” ઇત્યસ્ય વિશેષણં તૃતીયાન્તમ્ ॥ ધનપતિગૃહાદુત્તરસ્યાં દિશિ યત્તોરણં
બહિદ્વારં તેન લક્ષિતમિત્યર્થઃ ॥ અસ્માકમિદમસ્મદીયમ્ ॥ વૃદ્ધાચ્છઃ” ઇતિ પક્ષે છપ્રત્યયઃ ॥ અગારં ગૃહમ્
। સુરપતિધનુશ્ચારુણા મણિમયત્વાદભ્રં કષત્વાચ્ચેન્દ્રચાપસુન્દરેણ તોરણેન બહિર્દ્વારેણ દૂરાલક્ષ્યં દૃશ્યમ્ ।
અનેનાભિજ્ઞાન દૂરતએવ જ્ઞાતું શક્યમિત્યર્થઃ ॥ અભિજ્ઞાનાન્તરમાહયસ્યાગારસ્યોપાન્તે પ્રાકારાન્તઃ પાર્શ્વદેશે મે
મમ કાન્તયા વર્ધિતઃ   પોષિતઃ કૃતકતનયઃ કૃત્રિમ  સુતઃ । પુત્રત્વેનાભિમન્યમાન ઇત્યર્થઃ॥ હસ્તેન પ્રાપ્યૈર્હસ્તાવચેયૈઃ
સ્તબકૈર્ગુચ્છૈર્નમિતઃ॥ સ્યાદુચ્છકસ્તુ સ્તબકઃ” ઇત્યમરઃ॥ બાલો મન્દારવૃક્ષઃ કલ્પવૃક્ષોઽસ્તીતિ શેષઃ॥
ઇતઃ પરં ચતુર્ભિઃ   શ્લોકૈરભિજ્ઞાનાન્તરમાહ-

વાપી ચાસ્મિન્મરકતશિલાબદ્ધ સોપાનમાર્ગા
હૈમૈશ્છન્ના વિકચકમલૈઃ સ્નિગ્ધવૈદૂર્યનાલૈઃ ।
યસ્યાસ્તોયે કૃતવસતયો માનસં સન્નિકૃષ્ટં
નાધ્યાસ્યન્તિ વ્યપગતશુચસ્ત્વામપિ પ્રેક્ષ્ય હંસાઃ॥ ૧૩॥

વાપીતિ ॥ અસ્મિન્મદીયાગારે મરકતશિલાભિર્બદ્ધઃ સોપાનમાર્ગો યસ્યાઃ સા તથોક્તા । વિદુરે ભવા વૈદૂર્યાઃ ॥
“વિદૂરાઞ્યઃ” ઇતિ યપ્રત્યયઃ॥ વૈદૂર્યાણાં વિકારા વૈદૂર્યાણિ॥ વિકારાર્થેઽણ્પ્રત્યયઃ॥ સ્નિગ્ધાનિ વૈદૂર્યાણિ નાલાનિ
યેષાં તૈર્હૈમૈઃ સૌવર્ણૈર્વિકચકમલૈશ્છન્ના   વાપી ચ । અસ્તીતિ શેષઃ ॥ યસ્યા વાપ્યાસ્તોયે કૃતવસત્યઃ કૃતનિવાસા
હંસાસ્ત્વાં મેઘં પ્રેક્ષ્યાપિ વ્યપગતશુચો વર્ષાકાલેઽપિ વ્યપગતકલુષજલત્વાદ્વીતદુઃખાઃ સન્તઃ સન્નિકૃષ્ટં સન્નિહિતમ્ ।
સુગમમપીત્યર્થઃ । માનસં માનસસરો નાધ્યાસ્યન્તિ નોત્કણ્ઠયા સ્મરિષ્યન્તિ॥ “આધ્યાનમુત્કણ્ઠાસ્મરણમ્”
ઇતિ કાશિકાયામ્॥
તસ્યાસ્તીરે રચિતશિખરઃ પેશલૈરિન્દ્રનીલૈઃ
ક્રીડાશૈલઃ કનકકદલીવેષ્ટનપ્રેક્ષણીયઃ ।
મદ્ગેહિન્યાઃ પ્રિય ઇતિ સખે ચેતસા કાતરેણ ।
પ્રેક્ષ્યોપાન્તસ્ફુરિતતડિતં ત્વાં તમેવ સ્મરામિ॥ ૧૪॥

તસ્યા ઇતિ ॥ તસ્યા વાપ્યાસ્તીરે પેશલૈશ્ચારુભિઃ ॥ “ચારૌ દક્ષે ચ પેશલઃ” ઇત્યમરઃ ॥ ઇન્દ્રનીલૈ
રચિતશિખરઃ । ઇન્દ્રનીલમણિમયશિખર ઇત્યર્થઃ । કનકકદલીનાં વેષ્ટનેન પરિધિના પ્રેક્ષણીયો દર્શનીયઃ
ક્રીડાશૈલઃ । અસ્તીતિ શેષઃ ॥ હે સખે, ઉપાન્તેષુ પ્રાન્તેષુ સ્ફુરિતાસ્તાડિતો યસ્ય તત્તથોક્તમ્ ॥ ઇદં વિશેષણં
કદલીસામ્યાર્થમુક્તમ્ ॥ ઇન્દ્રનીલસામ્યં તુ મેઘસ્ય સ્વાભાવિકમિત્યનેન સૂચ્યતે ॥ ત્વાં પ્રેક્ષ્ય મદ્ગેહિન્યાઃ પ્રિય
ઇતિ હેતોઃ ॥ તસ્ય શૈલસ્ય મદ્ગૃહિણીપ્રિયત્વાદ્ધેતોરિત્યર્થઃ  ॥ કાતરેણ ભીતેન ચેતસા ભયં ચાત્ર સાનન્દમેવ ।
“વસ્તૂનામનુભૂતાનાં તુલ્યશ્રવણદર્શનાત્ । શ્રવણાત્કીર્તનાદ્વાપિ સાનન્દા ભીર્યથા ભવેત્॥ “ ઇતિ રસાકરે દર્શનાત્
॥ તમેવ ક્રીડાશૈલમેવ સ્મરામિ ॥ એવકારો વિષયાન્તરવ્યવચ્છેદાર્થઃ । સદૃશવસ્ત્વનુભવાદિટાર્થસ્મૃતિર્જાયતે
ઇત્યર્થઃ । અત એવાત્ર સ્મરણાખ્યોઽલઙ્કારઃ । તદુક્તં - “સદૃશાનુભવાદન્યસ્મૃતિઃ સ્મરણમુચ્યતે ઇતિ
॥ નિરુક્તકારસ્તુ “ત્વાં તમેવ સ્મરામિ” ઇતિ યોજયિત્વા મે શૈલત્વારોપમાચષ્ટે । તદસઙ્ગતમ્  ।
અદ્ર્યાકારારોપસ્ય પુરોવર્તિન્યનુભવાત્મકત્વેન   સ્મરતિશબ્દપ્રયોગાનુપપત્તેઃ ॥ શૈલત્વભાવનાસ્મૃતિરિત્યપિ
નોપપદ્યતે । ભાવનાયાઃ સ્મૃતિત્વે પ્રમાણાભાવાદનુભવાયોગાત્સાદૃશ્યોપન્યાસસ્ય વૈયર્થ્યાચ્ચ વિસદૃશેઽપિ
શાલગ્રામે હરિભાવનાદર્શનાદિતિ॥
રક્તાશોકશ્ચલકિસલયઃ કેસરશ્ચાત્ર કાન્તઃ
પ્રત્યાસન્નૌ કુરહકવૃતે ર્માધવીમણ્ડપસ્ય ।
એકઃ સખ્યાસ્તવ સહ મયા વામપાદાભિલાષી
કાઙ્ક્ષત્યન્યો વદનમદિરાં દોહદચ્છદ્મનાસ્યાઃ॥ ૧૫॥

રક્તેતિ ॥ અત્ર ક્રીડાશૈલે કુંરબકા  એવ વૃતિરાવરણં યસ્ય તસ્ય । મધૌ વસન્તે ભવા માધવ્યસ્તાસાં
મણ્ડપસ્તસ્થાતિમુક્તલતાગૃહસ્ય ॥ “અતિમુક્તઃ પુણ્ડ્રકઃ સ્યાદ્વાસન્તી માધવી લતા ઇત્યમરઃ ॥ પ્રત્યાસન્નૌ
સન્નિકૃષ્ટૌ ચલકિસલયશ્ચઞ્ચલપલ્લવઃ । અનેન વૃક્ષસ્ય પાદતાડનેષુ પ્રાઞ્જલિત્તું વ્યજ્યતે । રક્તાશોકઃ ।
રક્તવિશેષણં તસ્ય સ્મરોદ્દીપકત્વાદુક્તમ્ । “પ્રસૂનકૈરશોકસ્તુ શ્વેતો રક્ત ઇતિ દ્વિધા । બહુતિદ્ધિકરઃ
શ્વેતો રક્તોઽત્રસ્મરખર્થનઃ ॥ ઇત્યશોકકલ્પે દર્શનાત્ ॥ કાન્તઃ કમનીયઃ કેસરો બકુઅથ કેસરે । બકુલો
બઞ્જુલઃ” ઇત્યમરઃ ॥ સ્ત ઇતિ શેષઃ ॥ એકસ્તયોરન્યતરઃ । પ્રાથમિકત્વાદશોક ઇત્યર્થઃ ॥ મયા સંહ વ
સખ્યાઃ । સ્વપ્રિયાયા ઇત્યર્થઃ ॥ વામપાદાભિલાષી । દોહદચ્છદ્મનેત્યત્રાપિ સમ્બન્ધનીયમ્ ॥ સ ચાહં ચ ।
અભિલાષેણાવિત્યર્થઃ॥અન્યઃ કેસરઃ। દોહદં વૃક્ષાદીનાં પ્રસવકારણં સંસ્કારદ્રવ્યમ્॥ “તરુગુલ્મલતાદીનામકાલે
કુશલૈઃ કૃતમ્ । પુષ્પાદ્યુત્પાદકં દ્રવ્યં દોહદં સ્યાત્તુ તત્ક્રિયા ॥ “ઇતિ શબ્દાર્ણવે ॥ તસ્ય છદ્મના વ્યાજેન ॥
“કપટોસ્સ્ત્રી વ્યાજદમ્ભોષધયઃછદ્મકૈતવે” ઇત્યમરઃ ॥ અસ્યાસ્તવ સખ્યા વદનમદિરાં ગણ્ડૂષમદ્યં કાઙ્ક્ષતિ ॥
મયા સહેત્યત્રાપિ સમ્બન્ધનીયમ્॥ અશોકબકુલયોઃ શ્રીપાદતાડનગણ્ડૂષમદિરે દોહદમિતિ પ્રસિદ્ધિઃ॥ “સ્ત્રીણાં
સ્પર્શાત્પ્રિઙ્ગુર્વિકસતિ    નકુલઃ સીધુગણ્ડૂષસેકાત્પાદાઘાતાદશોકસ્તિલક કુરબકૌ વીક્ષણાલિઙ્ગનાભ્યામ્  ।
મન્દારો નર્મવાક્યાત્પટુ મૃદુ હસનાચ્ચમ્પકો વક્ત્રવાતાચ્ચૂતો ગીતાન્નમેરુર્વિકસતિ   ચ પુરો નર્તનાત્કર્ણિકારઃ  ” ।
તન્મધ્યે ચ સ્ફટિકફલકા કાઞ્ચની વાસયષ્ટિ-
ર્મૂલે બદ્ધા મણિભિરનતિપ્રૌઢવંશપ્રકાશૈઃ ।

તાલૈઃ શિઞ્જાવલયસુભગૈર્નર્તિતઃ   કાન્તયા મે
યામધ્યાસ્તે દિવસવિગમે નીલકણ્ઠઃ સુહૃદ્વઃ॥ ૧૬॥

તન્મધ્ય ઇતિ ॥ કિં  ચેતિ ચાર્થઃ ॥ તન્મધ્યે તયોવૃક્ષયોર્મધ્યે નતિમીઢાનામનતિકઠોરાણાં વંશાનાં પ્રકાશ ઇવ
પ્રકાશો યેષાં તૈસ્તરુણવેણુસ ચ્છાયૈર્મણિભિર્મરકતશિલાભિર્મૂલે બદ્ધા । કૃતવેદિકેત્યર્થઃ ॥ સ્ફટિકં સ્ફટિકમયં
ફલકં પીઠં યસ્યાઃ સા । કાઞ્ચનસ્ય વિકારઃ કાઞ્ચની સૌવર્ણી વાસયષ્ટિર્નિવાસદણ્ડઃ   । અસ્તીતિ શેષઃ ॥
શિઞ્જા ભૂષણધ્વનિઃ ॥ “ભૂષણાનાં તુ શિઞ્જિતં” ઇત્યમરઃ ॥ ભિદાદિત્વાદઙ્ ॥ શિઞ્જિધાતુરયં તાલવ્યાદિર્ન
તુ દન્ત્યાદિઃ ॥ શિઞ્જાપ્રધાનાનિ વલયાનિ તૈઃ સુભગા રમ્યાસ્તૈસ્તાલૈઃ કરતલવાદનૈર્મે મમ કાન્તયા નર્તિતો   વો
યુષ્માકં સુહૃત્સખા નીલકણ્ઠો મયૂરઃ ॥ “મયૂરો બર્હિણો   બર્હિ  નીલકણ્ઠો ભુજઙ્ગભુક્ ” ઇત્યમરઃ ॥ દિવસ
વિગમે સાયઙ્કાલે યાં યષ્ટિકામધ્યાસ્તે । યષ્ટયામાસ્ત ઇત્યર્થઃ ॥ “અધિશીઙ્ગ્સ્થાસાં  કર્મ ઇતિ” કર્મત્વાદ્વિતીયા
॥ “વત્રાગારમ્” ઇત્યારભ્ય પઞ્ચસુ શ્લોકેષુ સમૃદ્ધવસ્તુવર્ણનાદુદાત્તાલઙ્કારઃ । તદુક્તમ્-‘ઉદુદાત્તં ભવેદ્યત્ર
સમૃદ્ધં વસ્તુ વર્ણ્યતે” ઇતિ ॥ ન ચૈષા સ્વભાવોક્તિર્ભાવિકં વા તત્ર યથાસ્થિતવસ્તુવર્ણનાત્ । અત્ર તુ
“કવિપ્રતિભોત્થાપિતસમ્ભાવ્યમાનૈશ્વર્યશાલિવસ્તુવર્ણનાદારોપિતવિષયત્વમિતિ તાભ્યામસ્ય ભેદઃ” ઇત્યલઙ્કાર
સર્વસ્વકારઃ ।
એભિઃ સાધો હૃદયનિહિતૈર્લક્ષણૈર્લક્ષયેથા
દ્વારોપાન્તે લિખિતવપુષૌ શઙ્ખપદ્મૌ  ચ દૃષ્ટ્વા ।
ક્ષામચ્છાયં ભવનમધુના મદ્દિયોગેન નૂનં-
સૂર્યાપાયે ન ખલુ કમલં પુષ્યતિ સ્વામભિખ્યામ્॥ ૧૭॥

એભિરિતિ॥ હે સાધો નપુણ । “સાધુઃ સમર્થો નિપુણો વા” ઇતિ કાશિકાયામ્ । હૃદયનિહિતૈઃ ।અવિસ્મૃતૈરિત્યર્થઃ
॥ એભિઃ પૂર્વોક્તૈર્લક્ષણૈસ્તોરણાદિભિરભિજ્ઞાનૈર્દારોપાન્તે॥ એકવચનમવિવક્ષિતમ્॥ દ્વારપાર્શ્વયોરિત્યર્થઃ॥
લિખિતે વપુષી આકૃતી યયોસ્તૌ તથોક્તૌ શઙ્ખપદ્મ  નામ નિધિવિશેષૌ ॥ “નિધિર્ના શેવધિર્ભેદાઃ પદ્મશઙ્ખાદયો
નિધેઃ” ઇત્યમરઃ ॥ દૃષ્ટ્વા ચ નૂનં સત્યમધુનેદાનીમ્ ॥ “અધુના” ઇતિ નિપાતઃ ॥ મદ્વિયોગેન મમ પ્રવાસેન
ક્ષામચ્છાયં મન્દચ્છાયમુત્સવોપરમાત્ક્ષીણકાન્તિ ભવનં મદ્ગૃહં  લક્ષયેથા નિશ્ચિનુયાઃ । તથાહિ । સૂર્યાપાયે સતિ કમલં
પદ્મં સ્વામાત્મીયામભિરૂપાં શોભામ્ ॥ “અભિખ્યા નામશોભયોઃ” ઇત્યમરઃ ॥ ન પુષ્યતિ નોપચિનોતિ ખલુ ।
સૂર્યવિરહિતં પદ્મમિવ પતિવિરહિતં ગૃહં ન શોભત ઇત્યર્થઃ ।
નિજગૃહનિશ્ચયાનન્તરં કૃત્યમાહ-

ગત્વા સદ્યઃ કલભતનુતાં શીઘ્ર સમ્પાતહેતોઃ
ક્રીડાશૈલે પ્રથમકથિતે રમ્યસનૌ નિષણ્ણઃ ।
અર્હસ્યન્તર્ભવનપતિતાં કર્તુમલ્પાલ્પભાસં
ખદ્યોતાલીવિલસિતનિભાં વિદ્યદુન્મેષદૃષ્ટિમ્॥ ૧૮॥

ગત્વેતિ ॥ હે મેઘ, શીઘ્રસમ્પાત એવ હેતુસ્તસ્ય । શીઘ્રપ્રવેશાર્થમિત્યર્થઃ ॥ “ષષ્ઠી હેતુપ્રયોગે” ઇતિ ષષ્ઠી
॥ “સમ્પાતઃ પતને વેગે પ્રવેશે વેદસંવિદે” ઇતિ શબ્દાર્ણવે ॥ સદ્યઃ સપદિ કલભસ્ય કરિપોતસ્ય તનુરિવ

તનુર્યસ્ય તસ્ય ભાવસ્તામલ્પશરીરતાં ગત્વા પ્રાપ્ય પ્રથમકથિતે “તસ્યાસ્તીરે” ઇત્યાદિના પૂર્વોદ્દિષ્ટે રમ્યસાનૌ ।
નિષીદનયોગ્ય ઇત્યર્થઃ । ક્રીડાશૈલે નિષણ્ણ ઉપવિષ્ટઃ સન્ । અલ્પાલ્પાઽલ્પપ્રકારા ભાઃ પ્રકાશો યસ્યાસ્તામ્
॥ “પ્રકારે ગુણવચનસ્ય” ઇતિ દ્વિરુક્તિઃ ॥ ખદ્યોતાનામાલી તસ્યા વિલસિતેન સ્ફુરિતેન નિભાં સમાનાં
વિદ્યુદુન્મેષો વિદ્યુત્પ્રકાશઃ સ એવ દૃષ્ટિસ્તાં ભવનસ્યાન્તરન્તર્ભવનં તત્ર પતિતાં પ્રવિષ્ટાં કર્તુમર્હસિ । યથા
કશ્ચિત્કિચિદન્વિષ્યન્વચિદુન્નતે સ્થિત્વા શનૈઃ શનૈરતિતરાં દ્રાઘીયસીં  દૃષ્ટિમિષ્ટદેશે પાતયતિ તદ્વદિત્યર્થઃ॥
સમ્પ્રતિ દૃષ્ટિપાત ફલસ્યાભિજ્ઞાનં શ્લોકદ્વયેનાહ-

તન્વી શ્યામા શિખરિદશના પક્વબિમ્બાધરોષ્ઠી
મધ્યે ક્ષામા ચકિતહરિણીપ્રેક્ષણા નિમ્નનાભિઃ ।
શ્રોણીભારાદલસગમના સ્તોકનમ્રા સ્તનાભ્યાં
યા તત્ર સ્યાદ્યુવતિવિષયે સૃષ્ટિરાદ્યેવ ધાતુઃ॥ ૧૯॥

તન્વીતિ ॥ તન્વી કૃશાઙ્ગી  । ન તુ પીવરી ॥ “શ્લક્ષ્ણં દભ્રં કૃશં તનુ” ઇત્યમરઃ ॥ “વોતો ગુણવચનાત્”
ઇતિ ઙીષ્ ॥ શ્યામા યુવતિઃ ॥ “શ્યામા યૌવનમધ્યસ્થા” ઇત્યુત્પલમાલાયામ્ ॥ શિખરાણ્યેષાં સન્તીતિ
શિખરિણઃ કોટિમન્તઃ ॥ “શિખરં શૈલવૃક્ષાગ્રકક્ષાપુલકકોટિષુ” ઇતિ વિશ્વઃ ॥ શિખરિણો દશના દન્તા યસ્યાઃ
સા । એતેનાસ્યા ભાગ્યવત્ત્વં પત્યાયુષ્કરત્વં ચ સૂચ્યતે । તદુક્તં સામુદ્રિકે ‘સ્નિગ્ધાઃ સમાનરૂપાઃ સુપઙ્ક્તયઃ
શિખરિણઃ શ્લિષ્ટાઃ । દન્તા ભવન્તિ યાસાં તાસાં પાદે જગત્સર્વમ્ ॥ તામ્બૂલરસરક્તેઽપિ સ્ફુટમાસઃ સમોદયાઃ
। દન્તાઃ શિખરિણી યસ્યા દીર્ઘ જીવતિ તત્પ્રિયઃ ॥ “ ઇતિ ॥ પક્વં પરિણત બિમ્બં બિમ્બિકાફલમિવાધરોષ્ઠો
યસ્યાઃ સા પક્વબિમ્બાધરોષ્ઠી॥ “શાકપાર્થિવાદિત્વાન્મધ્યમપદલોપી   સમાસઃ” ઇતિ વામનઃ॥ “નાસિકોદરૌષ્ઠ-
” ઇત્યાદિના ઙીષ્ ॥ મધ્યે ક્ષામા । કૃશોદરીત્યર્થઃ । ચકિતહરિણ્યાઃ પ્રેક્ષણાનીવ પ્રેક્ષણાનિ દૃષ્ટયો યસ્યાઃ
સા તથોક્તા ॥ એતેનાસ્યાઃ પદ્મિનીત્વં વ્યજ્યતે । તદુક્તં રતિરહસ્યે પદ્મિનીલક્ષણપ્રસ્તાવે-‘ચકિતમૃગદૃશાભે
પ્રાન્તરક્તે ચ નેત્રે” ઇતિ ॥ નિમ્નનાભિર્ગમ્ભીરનાભિઃ ॥ અનેન “નારીણાં નાભિગામ્મીર્યાન્મદનાતિરેકઃ” ઇતિ
કામસૂત્રાર્થઃ સૂચ્યતે । શ્રોણીભારાદલસગમના મન્દગામિની । ન તુ જઙ્ઘાદોષાત્ ॥ સ્તનાભ્યાં સ્તોકનમ્રદવનતા
। ન તુ વપુર્દોંષાત્ ॥ યુવતય એવ વિષયસ્તસ્મિન્યુવતિવિષયે । યુવતીરધિકૃત્યેત્યર્થઃ । ધાતુર્બ્રહ્મણ આદ્યા
સૃષ્ટિઃ પ્રથમશિલ્પમિવ સ્થિતેત્યુત્પ્રેક્ષા ॥ પ્રથમનિર્મિતા   યુવતિરિયમેવેત્યર્થઃ ॥ પ્રાયેણ શિલ્પિનાં પ્રથમનિર્માણે
પ્રયત્નાતિશયવશાચ્છિલ્પનિર્માગસૌષ્ઠવં દૃશ્યત ઇત્યાદ્યવિશેષણમ્ । તથા ચાસ્મિમ્પ્રપઞ્ચે ન કુત્રાપ્યેવંવિધં રમણીયં
રમણીરત્નેષ્વસ્તીતિ ભાવઃ । તદેવમ્ભૂતા યા સ્ત્રી તત્રાન્તર્ભવને સ્યાત્ । તત્ર નિધસેદિત્યર્થઃ । તામિત્યુત્તરશ્લોકેન
સમ્બન્ધઃ॥
તાં જાનીથાઃ પરિમિતકથાં જીવિતં મે દ્વિતીયં
દૂરીભૂતે મયિ સહચરે ચક્રવાકીમિવૈકામ્ ।
ગાઢોત્કણ્ઠાં ગુરુષુ દિવસેષ્વેષુ ગચ્છત્સુ બાલાં
જાતાં મન્યે શિશિરમથિતાં પદ્મિનીં  વાન્યરૂપામ્॥ ૨૦॥

તામિતિ ॥ સહચરે સહચારિણિ । અનેન વિયોગાસહિષ્ણુત્વં વ્યજ્યતે । મયિ દૂરીભૂતે દૂરસ્થિતે સતિ
। સહચરે ચક્રવાકે દૂરીભૂતે સતિ ચક્રવાકીં  ચક્રવાકવધૂમિવ ॥ “જાતેરસ્ત્રીવિષયાદયોપધાત્” ઇતિ ઙીષ્ ॥
પરિમિતકથાં પરિમિતવાચમ્।એકામેકાકિનીં  સ્થિતાં તામન્તર્ભવનગતાં મે દ્વિતીયં જીવિતંજાનીથાઃ।જીવિતતુલ્યાં
મત્પ્રેયસીમવગચ્છેરિત્યર્થઃ । “તન્વી” ઇત્યાદિપૂર્વલક્ષણૈરિતિ શેષઃ ॥ લક્ષણાનામન્યથાભાવભ્રમમાશઙ્કયાહ -

ગાઢેતિ॥ ગાઢોત્કણ્ઠાં પ્રવલવિરહવેદનામ્ । “રાગે ત્વલબ્ધવિષયે વેદના મહતી તુ યા । સંશોષણી તુ ગાત્રાણાં
તામુત્કણ્ઠાં વિદુર્બુધાઃ ॥ “ઇત્યભિધાનાત્ ॥ બાલાં ગુરુષુ વિરહમહત્સ્વેષુ વર્તમાનેષુ દિવસેષુ ગચ્છત્સુ સત્સુ
શિશિરેણ શિશિરકાલેન મથિતાં પદ્મિનીં  વા પદ્મિનીમિવ ॥ “ઇવવદ્વાયથાશબ્દ” ઇતિ દણ્ડી ॥ અન્યરૂપાં
પૂર્વવિપરીતાકારાં જાતાં મન્યે । હિમહતપદ્મિનીવ વિરહેણાન્યાદૃશી જાતેતિ તર્કયામીત્યર્થઃ । એતાવતા નેયમન્યેતિ
ભ્રમિતવ્યમિતિ ભાવઃ॥
નૂનં તસ્યાઃ પ્રબલરુદિતોચ્છૂનનેત્રં  પ્રિયાયા
નિઃશ્વાસાનામશિશિરતયા ભિન્નવર્ણાધરોષ્ઠમ્ ।
હસ્તન્યસ્તં મુખમસકલવ્યક્તિ લમ્બાલકત્વા-
દિન્દોન્દૈન્યં વદનુસરણક્લિષ્ટકાન્તેર્બિભર્તિ    ॥ ૨૧॥

નૂનમિતિ ॥ પ્રબલરુદિતેનોચ્છૂને  ઉચ્છ્વસિતે  નેત્રે યસ્ય તત્ ॥ ઉચ્છૂનેતિ  શ્વયતેઃ કર્તરિ ક્તઃ ॥ “ઓદિતશ્ચ”
ઇતિ નિષ્ઠાનત્વમ્ । “વચિસ્વપિ-” ઇત્યાદિના સમ્પ્રસારણમ્ । “સમ્પ્રસારણાચ્ચ” ઇતિ પૂર્વરૂપત્વમ્ । “હલઃ”
ઇતિ દીર્ઘઃ॥ “ચ્છ્વોઃ  શૂડનુનાસિકે ચ” ઇત્યૂઠાદેશે કૃતે રૂપસિદ્ધિરિતિ વર્તમાનસામીપ્યપ્રક્રિયા પ્રામાદિકીત્યુપેક્ષ્યા
। તથા સતિ ધાતોરિકારસ્ય ગત્યભાવાદૂઠા દેશે ચ્છ્વોરન્ત્યસેન  વિશેષણાચ્ચેતિ ॥ એતેન વિષાદો વ્યજ્યતે ।
નિઃશ્વાસાનામશિશિરતયાન્તસ્તાપોષ્ણત્વેન ભિન્નવર્ણો વિચ્છાયોઽધરોષ્ઠો યસ્ય તત્ । હસ્તે ન્યસ્તં હસ્તન્યસ્તમ્
। -એતેન ચિન્તા વ્યજ્યતે ॥ લમ્બાલકત્વાત્સંસ્કારાભાવલમ્બમાનકુન્તલત્વાદ સકલવ્યક્ત્યસમ્પૂર્ણાભિવ્યક્તિ
તસ્યાઃ પ્રિયાયા મુખં ત્વદનુસરણેન ત્વદુપરોધેન । મેઘાનુસરણેનેતિ યાવત્ । ક્લિષ્ટકાન્તેઃ ક્ષીણકાન્તેરિન્દોર્દૈન્યં
શોચ્યતાં બિભર્તિ  । નૂનમિતિ વિતર્કે ॥ નૂનં તર્કેઽર્થનિશ્ચયે” ઇત્યમરઃ॥ પૂર્વવત્તથાપિ ન ભ્રમિતવ્યમિતિ ભાવઃ॥
સર્વવિરહિણીસાધારણાનિ લક્ષણાનિ સમ્ભાવનયોત્પ્રેક્ષ્યા ણીત્યાહ “આલોકે” ઇત્યાદિભિસ્ત્રિભિઃ-

આલોકે તે નિપતતિ પુરા સા બલિવ્યાકુલા વા
મત્સાદૃશ્યં વિરહતનુ વા ભાવગમ્યં લિખન્તી ।
પૃચ્છન્તી વા મધુરવચનાં સારિકાં પઞ્જરસ્થાં
કચ્ચિદ્ભર્તુઃ સ્મરસિ રસિકે ત્વં હિ તસ્ય પ્રિયેતિ॥ ૨૨॥

આલોકેતિ ॥ હે મેઘ, સા મત્પ્રિયા । બલિષુ નિત્યેષુ પ્રોષિતાગમનાર્થેષુ ચ દેવતારાધનેષુ વ્યાકુલા વ્યાપૃતા
વા । વિરહેણ તનુ કૃશં ભાવગમ્યમ્ । તત્કાર્યસ્યાદૃષ્ટચરત્વાત્સમ્પ્રતિ સમ્ભાવનયોત્પ્રેક્ષ્યમિત્યર્થઃ । મત્સાદૃશ્યં
મદાકારસામ્યમ્ । મત્પ્રતિકૃતિમિત્યર્થઃ  । યદ્યપિ સાદૃશ્યં નામ પ્રસિદ્ધવસ્ત્વન્તરગતમાકારસામ્યં તથાપિ
પ્રતિકૃતિત્વેન  વિવક્ષિતમિતરથા લેખ્યત્વાસમ્ભવાત્ । અક્ષય્યકોશે “આલેખ્યેઽપિ ચ સાદૃશ્યમ્” ઇત્યભિધાનાત્
॥ લિખન્તી ક્વચિત્ફલકાદૌ વિન્યસ્યન્તી વા ચિત્રદર્શનસ્ય વિરહિણીવિનોદોપાયત્વાદિતિ ભાવઃ ॥ એતચ્ચ

કામશાસ્ત્રસંવાદેન સમ્યગ્વિવેચિતમસ્માભી રઘુવંશ સઞ્જીવિન્યાં “” સાદૃશ્યપ્રતિકૃતિદર્શનૈઃ  પ્રિયાયાઃ” ઇત્યત્ર
। મધુરવચનાં મઞ્જુભાષિણીમ્ । અતએવ પઞ્જરસ્થામ્ । હિંસ્રેભ્યઃ   કૃતસંરક્ષણામિત્યર્થઃ । સારિકાં
સ્ત્રીપક્ષિવિશેષામ્ । હે રસિકે, ભર્તુઃ સ્વામિનઃ સ્મરસિ કચ્ચિત્॥ “કચ્ચિત્કામપ્રવેદને ઇત્યમરઃ॥ ભર્તારં સ્મરતિ
કિમિત્યર્થઃ ॥ “અધીગર્થદશાં કર્મણિ” ઇતિ કર્મણિ પષ્ઠી ॥ સ્મરણે કારણમાહ-હિ યસ્માત્કારણાત્વં તસ્ય ભર્તુઃ
। પ્રીણાતીતિ પ્રિયા ॥ “ઇગુપધજ્ઞાપ્રીકિરઃ કઃ” ઇતિ કપ્રત્યયઃ ॥ અતઃ પ્રેમાસ્પદત્વાત્સ્મર્તુમર્હસીતિ ભાવઃ ।
ઇત્યેવં પૃચ્છતી વા ॥ વાશબ્દો વિકલ્પે ॥ “ઉપમાયાં વિકલ્પે વા” ઇત્યમરઃ ॥ તવાલોકે દૃષ્ટિપથે પુરા નિપતતિ
। સદ્યો નિપતિષ્યવીત્યર્થઃ ॥ “સ્યાત્મબન્ધે પુરાતીતે નિકટાગામિકે પુરા ઇત્યમરઃ ॥ “યાવત્પુરાનિપાતયોર્લટ્”
ઇતિ લટ્ ॥
ઉત્સઙ્ગે  વા મલિનવસને સૌમ્ય નિક્ષિપ્ય વીણાં
મદ્ગોત્રાઙ્કં વિરચિતપદં ગેયમુદ્ગાતુકામા ।
તન્ત્રીમાર્દ્રા નયનસલિલૈઃ સારયિત્વા કથઞ્ચિદ્
ભૂયો ભૂયઃ સ્વયમપિ કૃતાં મૂર્ચ્છનાં વિસ્મરન્તી॥ ૨૩॥

ઉત્સઙ્ગેતિ ॥ હે સૌમ્ય સાધો, મલિનવસને । પ્રોષિતે મલિના કૃશા” ઇતિ શાસ્ત્રાદિત્યર્થઃ॥ ઉત્સઙ્ગ ઊરૌ વીણાં
નિક્ષિપ્ય । મમ ગોત્રં મન્નામાઙ્કિં  યસ્મિંસ્તન્મદ્રોત્રાઙ્કં   મન્નામાઙ્કં યથા તથા ॥ “ગોત્રં નામ્નિ કુલેઽપિ ચ ઇત્યમરઃ ॥
વિરચિતાનિ પદાનિ યસ્ય તત્તથોક્તં ગેયં ગાનાર્હં પ્રબન્ધાદિ॥ “ગીતમ્” ઇતિ પાઠે સ એવાર્થઃ॥ ઉદ્દાતુમુચ્ચૈર્ગાતું
કામો યસ્યાઃ સા ॥ “તું કામમનસોરપિ ઇતિ મકારલોપઃ ॥ દેવયોનિત્વાદ્ગાન્ધારગ્રામેણ ગાતુકામેત્યર્થઃ । તદુક્તં
- “ષડ્જમધ્યમનામાનૌ ગ્રામૌ ગાયન્તિ માનવાઃ । ન તુ ગાન્ધારનામાનં સ લભ્યો દેવયોનિભિઃ ॥ “ઇતિ ॥
તથા નયનસલિલૈઃ પ્રિયતમસ્મૃતિજનિતૈરશ્રુભિરાદ્રી તન્ત્રીં  કથઞ્ચિત્કૃચ્છ્રેણ  સારયિત્વા । આર્દ્રત્વાપહરણાય કરેણ
પ્રમૃજ્યાન્યથા કણનાસમ્ભવાદિતિભાવઃ।ભૂયો ભૂયઃ પુનઃ પુનઃ સ્વયમાત્મના કૃતામપિમ્। વિસ્મરણાનહમપીત્યર્થઃ
। મૂચ્ર્છનાં સ્વરારોહાવરોહક્રમમ્ । “સ્વરાણાં સ્થાપનાઃ સાન્તા મૂર્ચ્છનાઃ સપ્ત સપ્ત હિ” ઇતિ સઙ્ગીતરત્નાકરે  ॥
વિસ્મરન્તી વા । “આલોકે તે નિપતતિ” ઇતિ પૂર્વેણાન્વયઃ॥ વિસ્મરણં ચાત્ર દયિતગુણસ્મૃતિજનિતમૂર્ચ્છાવશાદેવ
॥ તથા ચ રસરત્નાકરે - “વિયોગાયોગયોરિષ્ટગુણાનાં કીર્તનાત્સ્મૃતેઃ । સાક્ષાત્કારોઽથવા મૂચ્છ દશધા જાયતે તથા
॥ ઇતિ॥ મત્સાદૃશ્યમિત્યાદિના મનઃસઙ્ગાનુવૃત્તિઃ  સૂચિતા॥
શેષાન્માસાન્વિરહદિવસસ્થાપિતસ્યાવધેર્વા
વિન્યસ્યન્તી ભુવિ ગણનયા દેહલીદત્તપુષ્પૈઃ ।
મત્સઙ્ગં  વા હૃદયનિહિતારમ્ભમાસ્વાદયન્તી
પ્રાયેણૈતે રમણવિરહેષ્વઙ્ગનાનાં  વિનોદાઃ॥ ૨૪॥

શેષાનિતિ॥ અથવા વિરહસ્ય દિવસસ્તસ્માત્સ્થાપિ
તસ્ય તત આરભ્ય નિશ્ચિતસ્યાવધેરન્તસ્ય શેષાન્ગતાવશિષ્ટાન્માસાન્દેહલીદત્તપુષ્પૈઃ ॥ દેહલી દ્વારસ્યાધારદારુ
॥ “ગૃહાવગ્રહણી દેહલી” ઇત્યમરઃ ॥ તત્ર દત્તાનિ રાશીકૃતત્વેન નિહિતાનિ યાનિ પુષ્પાણિ તૈર્ગણનયા એકો
દ્વાવિત્યાદિસઙ્ખ્યાનેન ભુવિ ભૂતલે વિન્યસ્યન્તી વા । પુષ્પવિન્યાસૈર્માસાન્ગણયન્તીં  વેત્યર્થઃ॥ યદ્વા હૃદયે નિહિતો

મનસિ સઙ્કલ્પિત આરમ્ભ ઉપક્રમો યસ્ય તમ્ । અથવા હૃદયનિહિતા આરમ્ભ ચુમ્બનાદયો વ્યાપારા યસ્મિંસ્તં 
મત્સઙ્ગં  મત્સમ્ભોગરતિમાસ્વાદયન્તીં  વા । “આલોકે તે નિપતતિ” ઇતિ પૂર્વેણ સમ્બન્ધઃ ॥ નનુ કથમયં
નિશ્ચય ઇત્યાશઙ્કામર્થાન્તરન્યાસેન પરિહરતિ । પ્રાયેણ બાહુલ્યેનાઙ્ગનાનાં  રમણ વિરહેષ્વેતે પૂર્વોક્તા વિનોદાઃ
કાલયાપનોપાયાઃ । એતેન સઙ્કલ્પાવસ્થોક્તા । તદુક્તં - “સઙ્કલ્પો નાથવિષયે મનોરથ ઉદાહૃતઃ ઇતિ ॥ ત્રિભિઃ
કુલકમ્॥ “

સવ્યાપારામહનિ ન તથા પીડયેન્મદ્વિયોગઃ
શઙ્કે રાત્રૌ ગુરુતરશુચં નિર્વિનોદાં   સખીં  તે ।
મત્સન્દેશૈઃ સુખયિતુમલં પશ્ય સાધ્વીં  નિશીથે
તામુનિદ્રામવનિશયનાં સૌધવાતાયનસ્થઃ॥ ૨૫॥

સવ્યાપારામિતિ ॥ હે સખે, અહનિ દિવસે સવ્યાપારાં પૂર્વોક્તબલિચિત્રલેખનાદિવ્યાપારવતીં  તે સખીં  સ્વપ્રિયાં
મદ્વિયોગ મદ્વિરહસ્તથા તેન પ્રકારેણ ॥ “પ્રકારવચને થાલ્” ઇતિ થાલ્પ્રત્યયઃ ॥ ન પીડયેત્ । યથા રાત્રાવિતિ
શેષઃ॥ કિં  તુ રાત્રૌ નિર્વિનોદાં   નિર્વ્યાપારાં તે સખીં ગુરુતરા શુગ્યસ્યાસ્તાં ગુરુતરશુચમતિદુર્ભરદુઃખાં શઙ્કે તર્કયામિ
॥ “ શઙ્કા વિતર્કભયયોઃ” ઇતિ શબ્દાર્ણવે॥ અતો નિશીથેઽર્ધરાત્ર ઉન્નિદ્રામુત્સૃષ્ટનિદ્રામ્ । અવનિરેવ શયનં શય્યા
યસ્યાસ્તામ્॥ નિયમાર્થંસ્થણ્ડિલશાયિનીમ્।સાધ્વીં પતિવ્રતામ્॥ “સાધ્વી પતિવ્રતા ઇત્યમરઃ॥અતો નાન્યથા
શઙ્કિતવ્યમિતિભાવઃ। વાં ત્વત્સખીંમત્સન્દેશૈર્મદ્વાર્તાભિરલં પર્યાપ્તં સુખયિતુમાનન્દયિતું સૌધવાતાયનસ્થઃસન્પશ્ય
॥ “સખા ધાત્રી ચ પિતરૌ મિત્રદૂતશુકાદયઃ।સુખયન્તીષ્ટકથનમુખોપાયૈર્વિયોગિનીમ્  ॥ “ઇતિ રત્નાકરે॥ દૂતશ્ચાયં
મેઘ ઇતિ ભાવઃ॥ અનેન જાગરાવસ્થોક્તા॥
પુનસ્તામેવ વિશિનષ્ટિ “આધિક્ષામામ્” ઇત્યાદિભિશ્ચતુર્ભિઃ  -

આધિક્ષામાં વિરહશયને સન્નિષણ્ણૈકપાર્શ્વાં
પ્રાચીમૂલે તનુમિવ કલામાત્રશેષાં હિમાંશોઃ ।
નીતા રાત્રિઃ ક્ષણ ઇવ મયા સાર્ધમિચ્છારતૈર્યા
તામેવોષ્ણૈર્વિરહમહતીમશ્રુભિર્યાપયન્તીમ્  ॥ ૨૬॥

આધિક્ષામામિતિ॥ આધિના મનોવ્યથયા ક્ષામાં કૃશામ્॥ “પુંસ્યાધિર્માનસી વ્યથા” ઇત્યમરઃ॥ ક્ષાયતેઃ કર્તરિ
ક્તઃ ॥ “ક્ષાયો મઃ” ઇતિ નિષ્ઠાતકારસ્ય મકારઃ ॥ વિરહે શયનં તસ્મિન્વિરહશયને । પલ્લવાદિરચિત ઇત્યર્થઃ ।
સન્નિષણ્ણમેકં પાર્શ્વે યસ્યાસ્તામ્ ।અતએવ પ્રાચ્યાઃ પૂર્વસ્યા દિશો મૂલે । ઉદયગિરિપ્રાન્ત ઇત્યર્થઃ॥ પ્રાચીગ્રહણં
ક્ષીણાવસ્થાદ્યોતનાર્થમ્ । મૂલગ્રહણં દૃશ્યતાર્થમ્ ॥ કલામાત્રં કલૈવ શેષો યસ્યાસ્તાં હિમાંશોસ્તનું મૂર્તિમિવ 
સ્થિતામ્ । તથા યા રાત્રિર્મયા સાર્ધમિચ્છયા કૃતાનિ રતાનિ તૈઃ ॥ શાકપાર્થિવાદિત્વાન્મધ્યમપદલોપી   સમાસઃ
॥ ક્ષણ ઇવ નીતા યા પિતા તાં તજ્જાતીયામેવ રાત્રિં  વિરહેણ મહતીં  મહત્ત્વેન પ્રતીયમાનામુષ્ણૈરશ્રુભિર્યાપયન્તીમ્
॥ યાતેર્ણ્યન્તાચ્છતૃપ્રત્યયઃ॥ “અર્તિહ્રી   -” ઇત્યાદિના પુગાગમઃ॥ સએવ કાલઃ સુખિનામલ્પઃ પ્રતીયતે । દુઃખિનાં
તુ વિપરીત ઇતિ ભાવઃ । એતેન કાર્શ્યાવસ્થોક્તા॥
પાદાનિન્દોરમૃતશિશિરાઞ્જાલમાર્ગપ્રવિષ્ટાન્

પૂર્વપ્રીત્યા ગતમભિમુખં સન્નિવૃત્તં તથૈવ ।
ચક્ષુઃ ખેદાત્સલિલગુરુભિઃ પક્ષ્મભિશ્છાદયન્તીં
સાભ્રેઽઙ્ગ્નીવ  સ્થલકમલિનીં  નપ્રબુદ્ધાં નસુપ્તામ્॥ ૨૭॥

પાદાનિતિ ॥ જાલમાર્ગ પ્રવિષ્ટાન્ગવાક્ષવિવરગતાન મૃતાશશિરાનિન્દોઃ પાદાનરશ્મીન્પૂર્વપ્રીત્યા
પૂર્વસ્નેહેન । પૂર્વવદાનન્દકરા ભવિષ્યન્તીતિ બુદ્ધયેતિ ભાવઃ । અભિમુખં યથા તથાગતં તથૈવ
સન્નિવૃત્તં યથાગતં તથૈવ પ્રતિનિવૃત્તમ્ । તદા તેષામતીવ દુઃસહત્વાદિતિ ભાવઃ । ચક્ષુર્દૃષ્ટિં
ખેદાત્સલિલગુરુભિરશ્રુવુર્ભરઃ પક્ષ્મભિશ્છાદયન્તીમ્ । અતએવ સાભ્રે દુર્દિનેઽઙ્હ્નિ    દિવસે નપ્રબુદ્ધાં
મેઘાવરણાદવિકસિતાં નસુપ્તામહરિત્યમુકુલિતામ્  ॥ ઉભયત્રાપિ નઞર્થત્ય નશબ્દસ્ય સુપ્સુપેતિ સમાસઃ ॥
સ્થલકમલિનીમિવ સ્થિતામ્ । એતેન વિષયદ્વેષાખ્યા ષષ્ઠી દશા સૂચિતા॥
નિઃશ્વાસેનાધર કિસલયક્લેશિના વિક્ષિપન્તીં
શુદ્ધસ્નાનાત્પરુપમલકં નૂનમાગણ્ડલમ્વમ્ ।
મત્સમ્ભોગઃ કથમુપનયેત્સ્વપ્નજોઽપીતિ નિદ્રા-
માકાઙ્ક્ષન્તીં  નયનસલિલોત્પીડરુદ્ધાવકાશામ્॥ ૨૮॥

નિઃશ્વાસેતિ ॥ શુદ્ધસ્નાનાત્તૈલાદિરહિતસ્નાનાત્પરુષં કઠિનસ્પર્શ નૂનમાગણ્ડલમ્બમ્ ॥ સુપ્પોતિ સમાસઃ ॥
અલકં ચૂર્ણકુન્તલાન્ ॥જાતાવેકવચનમ્॥અધરકિસલયં કેશયતિ ક્લિશ્નાતીતિ વા વેન તથોક્તેન । ઉષ્ણેનેત્યર્થઃ
॥ ક્લિશ્યતેર્ણ્યન્તાત્કિલિશ્નાતેરણ્યન્તાદ્વા તાચ્છીલ્યે ણિનિઃ॥ નિઃશ્વાસેન વિક્ષિપન્તીં  ચાલન્તીં  તથા સ્વપ્નજોઽપિ
સ્વપ્નાવસ્થાજન્યોઽપિ । સાક્ષાત્સમ્ભોગાસમ્ભવાદિતિ ભાવઃ । મત્સમ્ભોગઃ કથં કેનાપિ પ્રકારેણોપનયેત્
। આગચ્છેદિત્યાશયેનેતિ શેષઃ ॥ ઇતિનૈવોક્તાર્થત્વાદપ્રયોગઃ । “પ્રયોગે ચાપૌનરુક્ત્યમ્” ઇત્યાલઙ્કારિકાઃ
॥ પ્રાર્થનાયાં લિઙ્ ॥ નયનસલિલોત્પીડેનાશ્રુપ્રવૃત્ત્યા રુદ્ધાવકાશામાક્રાન્તસ્થાનામ્ । દુર્લભાભિત્યર્થઃ ।
નિદ્રામાકાઙ્ક્ષન્તીમ્ । સ્નેહાતુરત્વાદિતિ ભાવઃ॥ અત્રાશ્રુવિસર્જનેન લજ્જાત્યાગો વ્યજ્યતે॥
આદ્યે બદ્ધા વિરહદિવસે યા શિખા દામ હિત્વા
શાપસ્યાન્તે વિગલિતશુચા તાં મયોદ્વેષ્ટનીયામ્ ।
સ્પર્શક્લિષ્ટામયમિતનખેનાસકૃત્સારયન્તીં
ગણ્ડાભોગાત્કઠિનવિષમામેકવેણીં  કરેણ॥ ૨૯॥

આદ્ય ઇતિ ॥ આદ્યે વિરહદિવસે દામ માલાં હિત્વા ત્યક્ત્વા યા શિખા બદ્ધા ગ્રથિતા શાપસ્યાન્તે વિગલિતશુચા
વીતશોકેન મયોદ્વેષ્ટનીયાં મોચનીયાં સ્પર્શક્લિષ્ટામ્। સ્પર્શેસતિ મૂલ કેશેષુ સવ્યથામિત્યર્થઃ। કઠિના ચસા વિષમા
નિમ્નોન્નતા ચ તામ્॥ ખઞ્જકુબ્જાદિવદન્યતરસ્ય “પ્રાધાન્યવિવક્ષયા” “વિશેષણં વિશેષ્યેણ બહુલમ્” ઇતિ સમાસઃ
॥ એકવેણીમેકીભૂતવેણીમ્ ॥ “પૂર્વકાલ-” ઇત્યાદિનાઃ તત્પુરુષઃ ॥ તાં શિખામ્ । અયમિતા અકર્તિતોપાન્તા 
નખા યસ્ય તેન કરેણ ગણ્ડાભોગાત્કપોલવિસ્તારાદસકૃન્મુહુર્મુહુઃ  સારયન્તીમપસારયન્તીમ્ । “તાં પશ્ય” ઇતિ
પૂર્વેણ સમ્બન્ધઃ । અસકૃત્સારણાચ્ચિત્તવિભ્રમદશા સૂચિતા॥
સા સંન્યસ્તાભરણમબલા પેશલં ધારયન્તી

શય્યોત્સઙ્ગે  નિહિતમસકૃદ્દુઃખદુઃખેન  ગાત્રમ્ ।
ત્વામપ્યસ્રં નવજલમયં મોચયિષ્યત્યવશ્યં
પ્રાયઃ સર્વો ભવતિ કરુણાવૃત્તિરાર્દ્રાન્તરાત્મા॥ ૩૦॥

સેતિ ॥ અબલા દુર્બલા સંન્યસ્તાભરણં કૃશત્વાત્પરિત્યક્તાભરણમસકૃદનેકશો દુઃખદુઃખેન દુઃખપ્રકારેણ
॥ “પ્રકારે ગુણવચનસ્ય” ઇતિ દ્વિર્ભાવઃ ॥ શય્યોત્સઙ્ગે  નિહિતં પેશલં મૃદુલં ગાત્રં શરીરં ધારયન્તી
વહન્તી ॥ અનેનાત્યન્તાશક્ત્યા મૂર્ચ્છાવસ્થા સૂચ્યતે ॥ સા ત્વત્સખી ત્વામપિ નવજલમયં નવામ્બુરૂપમસ્રં
બાષ્પમવશ્યં સર્વથા મોચયિષ્યતિ ॥ દ્વિકર્મસુ પચાદીનામુપસઙ્ખ્યાનમ્” ઇતિ મુચેઃ પચાદિત્વાદ્વિકર્મકત્વમ્
॥ તથાહિ । પ્રાયઃ પ્રાયેણાર્દ્રાન્તરાત્મા મૃદુહૃદયઃ । મેઘસ્તુ દ્રવાન્તઃશરીરઃ । સર્વઃ કરુણા કરુણામયી
વૃત્તિરન્તઃકરુણાવૃત્તિર્યસ્ય સ કરુણાવૃત્તિર્ભવતિ । હિ યસ્માત્ । અસ્મિન્નવસરે સર્વથા ત્વયા શીઘ્રં
ગન્તવ્યમનન્તરદશાપરિહારાયેતિ સન્દર્ભાભિપ્રાયઃ ॥ નનુ કિમિદમાદિમાં ચક્ષુઃપ્રીતિમુપેક્ષ્યાવસ્થાન્તરાણ્યેવ
તત્રભવાન્કવિરાદૃતવાન્ । ઉચ્યતે - “સમ્ભોગો વિપ્રલમ્ભશ્ચદ્વિધા શ‍ૃઙ્ગાર  ઉચ્યતે । સંયુક્તયોસ્તુ સમ્ભોગો
વિપ્રલમ્ભો વિયુક્તયોઃ ॥ પૂર્વાનુરાગમાનાખ્યપ્રવાસ કરુણાત્મના । વિમલમ્ભશ્ચતુર્ધાત્ર પ્રવાસસ્તત્ર ચ
ત્રિધા ॥ કાર્યતઃ સમ્ભ્રમાચ્છાપાદસ્મિન્કાવ્યે તુ શાપજઃ । પ્રાગસઙ્ગતયોર્યૂનોઃ  સતિ પૂર્વાનુરઞ્જને ॥ ચક્ષુઃ
મીત્યાદયોઽવસ્થા દશ સ્યુસ્તત્ક્રમોયથા । દૃઙ્ગનઃસઙ્ગસઙ્કલ્પા   જાગરઃ કૃશતા રતિઃ ॥ હીત્યાગોન્માદમૂર્ચ્છાન્તા
ઇત્યનઙ્ગદશા  દશ । પૂર્વસઙ્ગતયોરેવ  પ્રવાસ ઇતિ કારણાત્ ॥ ન તત્રાપૂર્વવચ્ચક્ષુઃ પ્રીતિરુત્પત્તિમર્હતિ ।
સત્સઙ્ગસ્ય  તુ સિદ્ધસ્યાપ્યવિચ્છેદોઽત્ર વર્ણ્યતે ॥ અન્યથા પૂર્વવદ્વાચ્યા ઇતિ તાવદ્વયવસ્થિતઃ । વૈયર્થ્યાદાદિમાં
હિત્વા વૈરસ્યાદન્તિમાં તથા ॥ હૃત્સઙ્ગાદીરિહાચષ્ટ  કવિરષ્ટાવિતિ સ્થિતિઃ । મત્સાદૃશ્યં લિખન્તીતિ
પદ્યેઽસ્મિન્પ્રતિપાદિતા ॥ ચક્ષુઃપ્રીતિરિતિ મોક્તં નિરુત્તરકૃતાનનમ્ । ચક્ષુઃપ્રીતિર્ભવેચ્ચિત્રેષ્વદૃષ્ટચરદર્શનાત્
॥ યથા માલવિકારૂપમગ્નિમિત્રસ્ય પશ્યતઃ । પ્રોષિતાનાં ચ ભર્તૃણાં ક્વ દૃષ્ટાદૃષ્ટપૂર્વતા ॥ અથ તત્રાપિ સન્દેહે
સઙ્કલત્રાણિ પૃચ્છતુ । કિમ્ભર્તૃપ્રત્યભિજ્ઞા સ્યાત્કિં  વૈદેશિકભાવના ॥ પ્રવાસાદાગતેસ્વસ્મિન્નિત્યલં કલહૈર્વ્વથા ॥
“ઇતિ॥
નન્વીદૃશીં  દશામાપન્નેતિ કથં ત્વયા નિશ્ચિતમતઆહ-

જાને સખ્યાસ્તવ મયિ મનઃ સમ્ભૃતસ્નેહમસ્મા-
દિત્થમ્ભૂતાં પ્રથમવિરહે તામહં તર્કયામિ ।
વાચાલં માં ન ખલુ સુભગમ્મન્યભાવઃ કરોતિ
પ્રત્યક્ષં તે નિખિલમચિરાદ્ભ્રાતરુક્તં મયા યત્॥ ૩૧॥

જાનઇતિ॥ હે મેઘ, તવસખ્યામનો મયિસમ્ભૃતસ્નેહં સઞ્ચિતાનુરાગંજાને।અસ્માત્સ્નેહજ્ઞાનકારણાત્પ્રથમવિરહે
। પ્રથમગ્રહણં દુઃખાતિશયદ્યોતનાર્થમ્ । તાં ત્વત્સખીમિત્થમ્ભૂતાં પૂર્વોક્તાવસ્થામાપન્નાં તર્કયામિ ॥ નનુ
સુભગમાનિનામેષ સ્વભાવો યદાત્મનિ સ્ત્રીણામનુરાગપ્રકટનં તત્રાહ -વાચાલમિતિ॥ સુભગમાત્માનં મન્યત ઇતિ
સુભગમ્મન્યઃ॥ “આત્મમાને ખશ્ચ” ઇતિ ખશ્પ્રત્યયઃ । “અરુર્દ્વિષદ્  -” ઇત્યાદિના મુમાગમઃ॥ તસ્યભાવઃ સુભગં
મન્યભાવઃ । સુભગમાનિત્વં માં વાચાલં બહુભાષિણં ન કરોતિ ખલુ । સૌન્દર્યાભિમાનિતાં ન પ્રકટયામીત્યર્થઃ ॥

“સ્યાજ્જલ્પાકસ્તુ વાચાલો વાચાટો બહુગર્હ્યવાક્” ઇત્યમરઃ ॥ “આલજાટચૌ બહુભાષિણિ” ઇત્યાલચ્પ્રત્યયઃ
॥ કિં  તુ હે ભ્રાતઃ મયોક્તં યત્ “આધિક્ષામામ્” ઇત્યાદિ તન્નિખિલં સર્વમચિરાચ્છીઘ્રમેવ તે તવ પ્રત્યક્ષમ્ ।
ભવિષ્યતીતિ શેષઃ॥
રુદ્ધાપાઙ્ગપ્રસરમલકૈરઞ્જનસ્નેહશૂન્યં
પ્રત્યાદેશાદપિ ચ મધુનો વિસ્મૃતભ્રૂવિલાસમ્ ।
સ્વય્યાસન્ને નયનમુપરિસ્પન્દિ શઙ્કે મૃગાક્ષ્યા
મીનક્ષોભાચ્ચલકુવલયશ્રીતુલામેષ્યતીતિ॥ ૩૨॥

રુદ્ધેતિ ॥ અલકૈ રુદ્ધા અપાઙ્ગયોઃ  પ્રસરા યસ્ય તત્તથોક્તમ્ । અઞ્જનેન સ્નેહઃ સ્ત્રૈગ્ધ્યં તેન શૂન્યમ્ ।
સ્ત્રિ ગ્ધાઞ્જનરહિતમિત્યર્થઃ । અપિ ચ કિં  ચ મધુનો મદ્યસ્ય પ્રત્યાદેશાન્નિરાકરણાત્ । પરિત્યાગાદિત્યર્થઃ ॥
પ્રત્યાદેશો નિરાકૃતિઃ ” ઇત્યમરઃ ॥ વિસ્મૃતો ભ્રૂવિલાસો ભ્રૂભઙ્ગો  યેન તત્ । નયનસ્ય રુદ્ધાપાઙ્ગપ્રસરત્વાદિકં
વિરહસમુત્પન્નમિતિ ભાવઃ । ત્વય્યાસન્ને સતિ । સ્વકુશલવાર્તાશંસિનીતિ શેષઃ । ઉપર્યૂર્ધ્વભાગે સ્પન્દતે
સ્ફુરન્તીત્યુપરિસ્પન્દિ । તથા ચ નિમિત્તનિદાને –‘સ્પન્દાન્મૂર્ધ્નિ  ચ્છત્રલાભં લલાટે પટ્ટમંશુકમ્ । ઇષ્ટપ્રાપ્તિં
દૃશોર્ધ્વમપાઙ્ગે  હાનિમાદિશેત્ ॥ “ઇતિ ॥ મૃગાક્ષ્યાસ્ત્વત્સખ્યા નયનમ્ । વામમિતિ શેષઃ । “વામભાગસ્તુ
નારીણાં પુંસાં શ્રેષ્ઠસ્તુ દક્ષિણઃ । દાને દેવાદિપૂજાયાં સ્પન્દેઽલઙ્કરણેઽપિ ચ॥ “ઇતિસ્ત્રીણાં વામભાગમાશસ્ત્યાત્
॥ મીનક્ષોભાન્મીન ચલનાચલસ્ય કુવલયસ્ય શ્રિયાઃ શોભાયાસ્તુલાં સાદૃશ્યમેષ્યતીતિ શઙ્કે તર્કયામિ॥
વામશ્ચાસ્યાઃ કરરુહપદૈર્મુચ્યમાનો મદીયૈ-
ર્મુક્તાજાલં ચિરપરિચિતં ત્યાજિતો દૈવગત્યા ।
સમ્ભોગાન્તે મમ સમુચિતો હસ્તસંવાહનાનાં
યાસ્યત્યૂરુઃ સરસકદલીસ્તમ્ભગૌરશ્વલત્વમ્॥ ૩૩॥

વામ ઇતિ ॥ મદીયૈઃ કરરુહપદૈર્નખપદૈઃ ॥ “પુનર્ભવઃ કરરુહો નખોઽસ્ત્રી નખરોઽસ્ત્રિયામ્” ઇત્યમરઃ ॥
મુચ્યમાનઃ પરિહીયમાણઃ । નખાઙ્કરહિત ઇત્યર્થઃ । ઊર્વોર્નખપદાસ્પદત્વં તુ રતિરહસ્યે - “કણ્ઠકુઙ્ક્ષિ
કુચપાર્શ્વભુજોરુશ્રોણિસક્થિષુ નખાસ્પદમાહુઃ  ઇતિ ॥ ચિરપરિચિતં ચિરાભ્યસ્તં મુક્તાજાલં મૌક્તિકસરમયં
કટિભૂષણં દૈવગત્યા દૈવવશેન ત્યાજિતઃ । સમ્પ્રતિ નખપદોષ્માભાવેન શીતોપચારસ્ય તસ્ય વૈયર્થ્યાદિતિ ભાવઃ
॥ ત્યજતેર્ણ્યન્તાત્કર્મકર્તરિક્તઃ । “દ્વિકર્મસુ પચાદીનાં ચોપસઙ્ખ્યાનમિષ્યતે” ઇતિ પચાદિત્વાદ્વિકર્મકત્વમ્ ॥
સમ્ભોગાન્તે મમ હસ્તસંવાહનાન્નાં હસ્તેન મર્દનાનામ્॥ “સંવાહનં મર્દનં સ્યાત્” ઇત્યમરઃ॥ સમુચિતો યોગ્યઃ॥
સરસો રસાર્દ્રઃ પરિપક્વો ન શુષ્કશ્ચ સ એવ વિવક્ષિતઃ । તત્રૈવ પાણ્ડિમસમ્ભવાત્ । સ ચાસૌ કદલીસ્તમ્ભશ્ચ સ
એવ ગૌરઃ પાણ્ડુરઃ ॥ “ગૌરઃ કરીરે સિદ્ધાર્થે શુકે પીતેઽરુણેઽપિ ચ” ઇતિ માલતીમાલાયામ્ ॥ અસ્યાઃ પ્રિયાયા
વામ ઊરુશ્ચલત્વં સ્પન્દનં યાસ્યતિ પ્રાપ્સ્યતે॥ “ઊરોઃ સ્પન્દાદ્રતં વિદ્યાદૂર્વોઃ પ્રાપ્તિં  સુવાસસઃ” ઇતિ નિમિત્તનિદાને
॥
તસ્મિન્કાલે જલદ યદિ સા લવ્ધનિદ્રાસુખા સ્યાત્
અન્વાસ્યૈનાં સ્તનિતવિમુખો યામમાત્રં સહસ્વ ।

મા ભૂદસ્યાઃ પ્રણયિનિ મયિ સ્વપ્નલબ્ધે કથઞ્ચિ-
ત્સદ્યઃ કણ્ઠચ્યુત ભુજલતાગ્રન્થિ ગાઢોપગૂઢમ્॥ ૩૪॥

તસ્મિન્નિતિ॥ હે જલદ, તસ્મિન્કાલે ત્વદુપસર્પણકાલે સા મત્પ્રિયા લબ્ધં નિદ્રાસુખં યયા તાદૃશી સ્યાદ્યદિ સ્યાચ્ચેત્
।એનાં નિદ્રાણામન્વાસ્ય । પશ્ચાદાસિત્વેત્યર્થઃ॥ ઉપસર્ગવશાત્સકર્મકત્વમ્॥ સ્તનિતવિમુખો ગર્જિતપરાઙ્મુખો 
નિઃશબ્દઃ સન્ । અન્યથા નિદ્રાભઙ્ગઃ  સ્યાદિતિ ભાવઃ । યામમાત્રં પ્રહરમાત્રમ્ ॥ “દ્વૌ યામપ્રહરૌ સમૌ
ઇત્યમરઃ ॥ સહસ્વ પ્રતીક્ષસ્વ ॥ પ્રાર્થનાયાં લોટ્ ॥ શક્તયોરેકવારસુરતસ્ય યામાવધિકત્વાત્સ્વમેઽપિ તથા
ભવિતવ્યમિત્યભિપ્રાયઃ । તથા ચ રતિસર્વસ્વે - “એકવારાવધિર્યામો રતસ્ય પરમો મતઃ । ચણ્ડશક્તિમતોર્યૂનો
રુદ્ભટ ક્રમવતિનોઃ ॥ “ઇતિ ॥ યામસહનસ્ય પ્રયોજનમાહ- મા ભૂદિતિ ॥ અસ્યાઃ પ્રિયાયાઃ પ્રણયિનિ પ્રેયસિ
મયિ કથઞ્ચિત્કૃચ્છ્રેણ  સ્વપ્નલબ્ધે સતિ । ગાઢોપગૂઢં ગાઢાલિઙ્ગનમ્  ॥ નપુંસકે ભાવે ક્તઃ ॥ સદ્યસ્તત્ક્ષણં
કણ્ઠાચ્ચ્યુતઃ સ્રસ્તો ભુજલતયોર્ગ્રન્થિર્બન્ધો યસ્ય તન્મા ભૂન્માસ્તુ । કથઞ્ચિલ્લબ્ધસ્યાલિઙ્ગનસ્ય  સદ્યો વિઘાતો
મા ભૂદિત્યર્થઃ । ન ચાત્ર નિદ્રોક્તિઃ “તામુન્નિદ્રામ્” ઇતિ પૂર્વોક્તેન નિદ્રાચ્છેદેન વિરુધ્યતે પુનઃ સપ્તમ્યાદ્યવસ્થાસુ
પાક્ષિકનિદ્રાસમ્ભવાત્॥ તથા ચ રસરત્નાકરે - “આસક્તી રોદનં નિદ્રા નિર્લજ્જાનર્થવાગ્ભ્રમઃ । સપ્તમાદિષુ જાયન્તે
દશાભેદેષુ વાસુકે ।” ઇતિ
તામુત્થાપ્ય સ્વજલકણિકાશીતલેનાનિલેન
પ્રત્યાશ્વસ્તાં સમમભિનવૈર્જાલકૈર્માલતીનામ્ ।
વિદ્યુદ્ગર્ભઃ સ્તિમિતનયનાં ત્વત્સનાથે ગવાક્ષે
વક્તું ધીરઃ સ્તનિતવચનૈર્માનિનીં  પ્રક્રમેથાઃ॥ ૩૫॥

તામિતિ ॥ તાં પ્રિયાં સ્વસ્ય જલકણિકાભિર્જલનિન્દુભિઃ શીતલેનાનિલેનોત્થાપ્ય પ્રબોધ્ય । એતેન તસ્યાઃ

પ્રભુત્વાદ્વ્યજનાનિલસમાધિયન્યતે । યથાહ ભોજરાજઃ ᳚મૃદુભિર્મર્દનૈઃ પાદે શીતલૈર્વ્યજનૈઃ સ્તનૌ । શ્રુતૌ
ચ મધુરૈગતઈર્નિદ્રાતો   બોધયેત્પ્રભુમ્” ઇતિ ॥ અભિનવૈર્નૂતનૈમાલતીનાં જાલકૈઃ સમં જાતીમુકુલૈઃ સહ ॥
“સુમના માલતી જાતિઃ” ઇતિ । “સાકં સત્રા સમં સહ ઇતિ । “ક્ષારકો જાલકં ક્લીબે કલિકા કોરકઃ
પુમાન્” ઇતિ ચામરઃ ॥ પ્રત્યાશ્વસ્તાં સુસ્થિતામ્ । અન્યઞ્ચ પુનરુચ્છ્વસિતામ્  ॥ શ્વસેઃ કર્તરિ ક્તઃ
। “ઉગિતશ્ચ” ઇતિ ચકારાદિત્પ્રતિષેધઃ ॥ એતેનાસ્યાઃ કુસુમસૌકુમાર્યં ગમ્યતે ॥ ત્વત્સના ત્વત્સહિતે
॥ “સનાથં પ્રભુમિત્યાહુઃ  સહિતે ચિત્તતાપિનિ” ઇતિ શબ્દાર્ણવે ॥ ગવાક્ષે સ્તિમિતનયનાં કોઽસાવિતિ
વિસ્મયાન્નિશ્ચલનેત્રાં માનિનીં  મનસ્વિનીમ્ । જનાનૌચિત્યાસહિષ્ણુમિત્યર્થઃ । વિદ્યુદ્ગર્ભોઽન્તઃસ્થો યસ્ય સ
વિદ્યુદ્ગર્ભઃ । અન્તર્લીનવિદ્યુત્ક ઇત્યર્થઃ ॥ “ગર્ભોઽપવનકેઽન્તસ્થે ગર્ભોઽગ્નૌ કુક્ષિણોઽર્ભકે ” ઇતિ શબ્દાર્ણવે ॥
દૃષ્ટિપ્રતિઘાતેન વક્તુર્મુખાવલોકન પ્રતિબન્ધકત્વાન્ન વિદ્યુતા દ્યોતિતવ્યમિતિ ભાવઃ । ધીરો ધૈર્યવિશિષ્ટશ્ચ સન્ ।
અન્યથાશીલત્વાદિનૈતદનાશ્વાસનપ્રસઙ્ગાદિતિ  ભાવઃ । સ્તનિતવચનૈઃ સ્તનિતાન્યવે વચનાનિ તૈર્વક્તું પ્રક્રમેથા
ઉપક્રમસ્વ॥ વિધ્યર્થે લિઙ્ ॥ “મોપાભ્યાં સમર્થાભ્યામ્” ઇત્યાત્મનેપદમ્॥
સમ્પ્રતિ દૂતસ્ય શ્રોતૃજનાભિમુખીકરણચાતુરીમુપદિશતિ-

ભર્તુર્મિત્રં   પ્રિયમવિધવે વિદ્ધિ મામમ્બુવાહં

તત્સન્દેશૈર્હૃદયનિહિતૈરાગતં  ત્વત્સમીપમ્ ।
યો વૃન્દાનિ ત્વરયતિ પથિ શ્રામ્યતાં પ્રોષિતાનાં
મન્દ્રસ્નિગ્ધૈર્ધ્વનિભિરબલાવેણિમોક્ષોત્સુકાનિ॥ ૩૬॥

ભર્તુરિતિ॥ વિધવા ગતભર્તૃકા ન ભવતીત્યવિધવા સભઈઙ્કા । હે અવિધવે । અનેન ભર્તૃજીવનસૂચનાદનિષ્ટાશઙ્કાં
વારયતિ । માં ભર્તુસ્તવ પત્યુઃ મિત્રં મિત્રં પ્રિયસુહૃદમ્ । તત્રાપિ હૃદયનિહિતૈર્મનસિસ્થાપિતૈસ્તત્સન્દેશૈસ્તસ્યભર્તુઃ
સન્દેશૈસ્ત્વત્સમીપમાગતમ્ । ભર્તુઃ સન્દેશકથનાર્થમાગતમિત્યર્થઃ । અમ્બુવાહં મેઘં વિદ્ધિ જાનીહિ॥ ન કેવલમહં
વાર્તાહરઃ કિન્તુ ઘટકોઽપીત્યાશયેનાહ । યોઽમ્બુવાહો મેઘો મન્દ્રસ્નિગ્ધૈઃ સ્નિગ્ધગમ્ભીરૈર્ધ્વનિભિર્ગજિતૈઃ કરણૈઃ
અબલાનાં સ્ત્રીણાં વેણયસ્તાસાં મોક્ષે મોચન ઉત્સુકાનિ પથિ શ્રામ્યતાં શ્રાન્તિમાપન્નાનાં પ્રોષિતાનાં પ્રવાસિનામ્
। પાન્થાનામિત્યર્થઃ । વૃન્દાનિ સઙ્ઘાંસ્ત્વરયતિ  । પાન્યોપકારિણો મે કિમુવક્ત સુહૃદુપકારિત્વમિતિ ભાવઃ ॥
ભર્તૃસખ્યાદિજ્ઞાપનસ્ય ફલમાહ-

ઇત્યાખ્યાતે પવનતનયં મૈથિલીવોન્મુખી સા
ત્વામુત્કણ્ઠોચ્છ્વસિતહૃદયા  વીક્ષ્ય સમ્ભાવ્ય ચૈવમ્ ।
શ્રોષ્યત્યસ્માત્પરમવહિતા સૌમ્ય સીમન્તિનીનાં
કાન્તોદન્તઃ સુહૃદુપનતઃ સઙ્ગમાત્કિઞ્ચિદૂનઃ ॥ ૩૭॥

ઇતીતિ॥ ઇત્યેવમાખ્યાતે સતિ પવનતનયં હનૂમન્તં મૈથિલીવસીતેવસા મત્પ્રિયા। ઉન્મુખ્યુત્કણ્ઠયૌત્સુક્યેનોચ્છ્વસિતહૃદયા
વિકસિતચિત્તા સતી ત્વાં વીક્ષ્ય સમ્ભાવ્ય સત્કૃત્ય ચ । અસ્માદ્ભર્તૃમૈત્રીજ્ઞાપનાત્પરં સર્વં શ્રોતવ્યમ્ ।
અવહિતાઽપ્રમત્તા સતી શ્રોષ્યત્યેવ ॥ અત્ર સીતાહનૂમદુપાખ્યાનાદસ્યાઃ પાતિવ્રત્યં મેઘસ્ય દૂતગુણસમ્પત્તિશ્ચ
વ્યજ્યતે । તદ્ગુણાસ્તુ રસાકરે - “બ્રહ્મચારી બલી ધીરો માયાવી માનવર્જિતઃ   । ધીમાનુદારો નિઃશઙ્કો વક્તા દૂતઃ
સ્ત્રિયાં ભવેત્ ॥ “ઇતિ ॥ નનુ વાર્તામાત્રશ્રવણાદસ્યાઃ કો લાભ ઇત્યાશઙ્કયાર્થાન્તરમુપન્યસ્યતિ -હે સૌમ્ય સાધો,
સીમન્તિનીનાં વધૂનામ્ ॥ “નારી સીમન્તિની વધૂઃ “ ઇત્યમરઃ ॥ સુહૃદા સુહૃન્મુખેનોપનતઃ પ્રાપ્તઃ સન્ । સુહૃત્પદં
વિપ્રલમ્ભશઙ્કાનિવારણાર્થમ્ । કાન્તસ્યોદન્તો વાર્તા કાન્તોદન્તઃ॥ “વાર્તા પ્રવૃત્તિર્વૃત્તાન્ત ઉદન્તઃ સ્યાત્” ઇત્યમરઃ
॥ સઙ્ગમાત્કાન્તસમ્પર્કાત્કિઞ્ચિદૂન  ઈષદૂનસ્તદ્વદેવાનન્દકારીત્યર્થઃ॥
સમ્પ્રતિ સન્દિશતિ-

તામાયુષ્મન્મમ ચ વચનાદાત્મનશ્ચોપકર્તું
બ્રૂયાદેવં તવ સહચરો રામગિર્યાશ્રમસ્થઃ ।
અવ્યાપન્નઃ કુશલમબલે પૃચ્છતિ ત્વાં વિયુક્તઃ
પૂર્વાભાષ્યં સુલભવિપદાં પ્રાણિનામેતદેવ॥ ૩૮॥

તામિતિ । હે આયુષ્મન્ ॥ પ્રશંસાયાં મતુપ્ ॥ પરોપકારશ્લાઘ્યજીવિતેત્યર્થઃ । મમ વચનં પ્રાર્થનાવચનં
તસ્માચ્ચાત્મનઃસ્વસ્યાપકર્તું ચ । પરોપકારેણાત્માનં કૃતાર્થયિતુમિત્યર્થઃ ॥ ઉપકારક્રિયાં પ્રતિ કર્મત્વેઽપિ
તસ્યાપકરોતીત્યાદિવત્સમ્બન્ધમાત્રવિવક્ષાયામાત્મન ઇતિ ષષ્ઠી ન વિરુધ્યતે । યથા ભારવિઃ-‘સા લક્ષ્મીરુપકુરુતે
યયા પરેષાં” ઇતિ । તથા શ્રીહર્ષશ્ચ - “સાધૂનામુપકર્તું લક્ષ્મીં  દ્રષ્ટું વિહાયસા ગન્તુમ્ । ન કુતૂહલિકસ્ય મનશ્ચરિતં ચ

મહાત્મનાં શ્રોતુમ્॥ “ઇતિ । તથા ચ “ક્વચિત્કચિદ્વિતીયાદર્શનાત્સર્વસ્ય તથા” ઇતિ નાથવચનમનાથવચનમેવ॥
તાં પ્રિયામેવં બ્રૂયાત્ । ભવાનિતિ શેષઃ ॥ કિમિત્યાહ -હે અબલે, તવ સહચરો ભર્તા રામગિરોશ્ચત્રકૂટસ્યાશ્રમેષુ
તિછતીતિ રામગિર્યાશ્રમસ્થઃ સન્નવ્યાપન્નઃ । ન મૃત ઇત્યર્થઃ । અમરણે હેતુમાહ -વિયુક્તો વિયોગં પ્રાપ્તો દુઃખી
સંસ્ત્વાઁ કુશલં પૃચ્છતિ ॥ દુહ્યાદિત્વાત્પૃચ્છતોર્દ્વકર્મકત્વમ્ ॥ તથાહિ । સુલભવિપદામયત્ત્નસિદ્ધવિપત્તીનાં
પ્રાણિનામેતદેવ કુશલમેવ પૂર્વભાષ્યમેતદેવ પ્રથમમવશ્યં પ્રષ્ટવ્યમ્॥
“કૃત્યાશ્ચ” ઇત્યાવશ્યકાર્થે ણ્યત્પ્રત્યયઃ॥
અઙ્ગેનાઙ્ગં   પ્રતનુ તનુના ગાઢતપ્તેન તપ્તં
સાસ્રેણાશ્રુતમવિરતોત્કણ્ઠમુસ્કણ્ઠિતેન ।
ઉષ્ણોચ્છ્વાસં  સમધિકતરોચ્છ્વાસિના  દૂરવર્તી
સઙ્કલ્પૈસ્તૈર્વિશતિ   વિધિના વૈરિણા રુદ્ધમાર્ગઃ॥ ૩૯॥

અઙ્ગેનેતિ  ॥ કિં  ચ । દૂરવર્તી દૂરસ્થઃ । ન ચાગન્તું શ ક્યત ઇત્યાહ । વૈરિણા વિરોધિના વિધિના દેવૈને
રુદ્ધમાર્ગઃ પ્રતિબદ્ધવર્ત્મા સ તે સહચરઃ । તનુના કૃશેન ગાઢતપ્તેનાત્યન્તસન્તપ્તેન સાસ્રેણ સાશ્રુણા । ઉત્કણ્ઠા
વેદનાસ્યજાતોત્કણ્ઠિતસ્તેનોત્કણ્ઠિતેન॥ “તદસ્યસઞ્જાતમ્-” ઇત્યાદિનેતચ્પ્રત્યયઃ । ઉત્કણ્ઠતેર્વા કર્તરિક્તઃ॥
સમધિકતરમધિકમુચ્છ સિતીતિસમધિકતરોચ્ઙ્ગાસી  તેન। દીર્ઘનિઃશ્વાસિનેત્યર્થઃ॥ તાચ્છીલ્યે ણિનિઃ॥અઙ્ગેન
સ્વશરીરેણ મતનું કૃશં તપ્તં વિયોગદુઃખેન સન્તપ્તમશ્રુદ્રુતમશ્રુવિન્નમ્ । અનેત્રામ્બુ રોદનં ચાસ્રમશ્રુ ચ ઇત્યમરઃ
॥ અવિરતોત્કણ્ઠમવિચ્ચ્છિન્નવેદનમુષ્ણોચ્છ્વાસં  તીવ્રાનિઃશ્વાસમ્ ॥ “તિગ્મં તીવ્રં ખરં તીક્ષ્ણં ચણ્ડમુષ્ણં સમં
સ્મૃતમ્” ઇતિ હલાયુધઃ॥ અઙ્ગં  ત્વદીયં શરીરં તૈઃ સ્વસંવેદ્યૈઃ સઙ્કલ્પૈર્મનોરથૈર્વિંશતિ   । એકીભવતીત્યર્થઃ । અત્ર
સમરાગિત્વદ્યોતનાય નાયકેન નાયિકાયાઃ સમાનાવસ્થત્વમુક્તમ્॥
સમ્પ્રતિ સ્વાવસ્થાનિવેદનાય મસ્તૌતિ-

શબ્દાખ્યેયં યદપિ કિલ તે યઃ સખીનાં પુરસ્તા-
ત્કર્ણે લોલઃ કથયિતુમભૂદાનનસ્પર્શલોભાત્ ।
સોઽતિક્રાન્તઃ શ્રવણવિષયં લોચનાભ્યામદૃષ્ટ-
સ્ત્વામુત્કણ્ઠાવિરચિતપદં મન્મુખેનેદમાહ॥ ૪૦॥

શબ્દાખ્યેયમિતિ ॥ હે અબલે, યસ્તે પ્રિયઃ સખીના પુરસ્તાદગ્ર આનનસ્પર્શે ત્વન્મુખસમ્પર્કે લોભાદ્ગાર્ધ્ન્યાત્
। અધરપાનલોભાદિત્યર્થઃ । શબ્દાખ્યેયં શબ્દેન રવેણાખ્યેયમુચ્ચૈર્વાઞ્ચ્યમપિ યત્તત્ । વચનમપીતિ શેષઃ ।
કર્ણે કથયિતું લોલો લાલસોઽભૂત્કિલ ॥ “લોલુપો લોલુભો લોલો લાલસો લમ્પટોઽપિ ચ” ઇતિ યાદવઃ ॥
શ્રવણવિષયં કર્ણપથમતિક્રાન્તઃ । તથા લોચનાભ્યામદૃષ્ટઃ । અતિદૂરત્વાદ્દ્દ્રષ્ટું  શ્રોતું ચ ન શક્ય ઇતિ ભાવઃ
। સ તે પ્રિયઃ । ત્વામુત્કણ્ઠયા વિરચિતાનિ પદાનિ સુપ્તિઙન્તશબ્દા વાક્યાનિ વા યસ્ય તત્તથોક્તમ્ ॥ “પદં
શબ્દે ચ વાક્યે ચ” ઇતિ વિશ્વઃ ॥ ઇદં વક્ષ્યમાણં “શ્યામાસ્વઙ્ગ -” મ્” ઇત્યાદિકં મન્મુખેનાહ । મન્મુખેન સ
એવ નૂત ઇત્યર્થઃ ॥ સાદૃશ્યપ્રતિકૃતિસ્વપ્નદર્શન  તદઙ્ગસ્પૃષ્ટસ્પર્શાખ્યાનિ  ચત્વારિ વિરહિણાં વિનોદસ્થાનાનિ
। તથા ચોક્તં ગુણપતાકાયાં - “વિયોગાવસ્થાસુ પ્રિયજન સદૃક્ષાનુભવનં તતશ્ચિત્રં કર્મ સ્વપનસમયે દર્શનમપિ

। તદઙ્ગસ્પૃષ્ટાનામુપનતવતાં  દર્શનમપિ પ્રતીકારોઽનઙ્ગવ્યથિતમનસાં  કોઽપિ ગદિતઃ ॥ “ ઇતિ ॥ તત્ર
સદૃશવસ્તુદર્શનમાહ-

શ્યામાસ્વઙ્ગં  ચકિતહરિણપ્રેઇક્ષણે દૃષ્ટિપાતં
વક્ત્રચ્છાયાં શશિનિ શિખિનાં બર્હભારેષુ કેશાન્ ।
ઉત્પશ્યામિ પ્રતનુષુ નદીવીચિષુ ભ્રૂવિલાસાન્
હન્તૈકસ્મિન્ક્વચિદપિ ન તે ચણ્ડિ સાદૃશ્યમસ્તિ॥ ૪૧॥

શ્યામાસ્વિતિ ॥ શ્યામાસુ પ્રિયઙ્ગુલતાસુ  ॥ “શ્યામા તુ મહિલાહ્વયા । લતા ગોવન્દની ગુન્દ્રા પ્રિયઙ્ગુઃ
ફલિની ફલી” ઇત્યમરઃ ॥ અઙ્ગં  શરીરમુત્પશ્યામિ । સૌકુમાર્યાદિસામ્યાદઙ્ગમિતિ  તર્કયામીત્યર્થઃ । તથા
ચકિતહરિનાં પ્રેક્ષણે તે દૃષ્ટિપાતં શશિનિ ચન્દ્રે વક્ત્રચ્છાયાં મુખકાન્વિમ્ । તથા શિખિનાં બર્હિણાં   બર્હભારેષુ
બર્હસમૂહેષુ કેશાન્ । પ્રતનુષુ સ્વલ્પાસુ નદીનાં વીચિષુ ॥ અત્ર વીચીનાં વિશેષણોપાદાને નાનુક્તગુણગ્રહો દોષઃ
। ભ્રૂસામ્યનિર્વાહાય મહત્ત્વદોષનિરાકરણાર્થત્વાત્તસ્યેતિ । તદુક્તં રસરત્નાકરે - “ધ્વન્યુત્પાદે ગુણોત્કર્ષે ભોગોક્તૌ
દોષવારણે । વિશેષણાદિદોષસ્ય નાસ્ત્યનુક્તગુણગ્રહઃ॥ ઇતિ॥ ભ્રૂવિલાસાન્॥ “ભ્રૂપતાકાઃ” ઇતિ પાઠે ભ્રુવઃ
પતાકા” ઇવેત્યુપમિતસમાસઃ ॥ ઉત્પશ્યામીતિ સર્વત્ર સમ્બધ્યતે ॥ તથાપિ નાસ્તિ મનોનિરૃતિરિત્યાશયેનાહ
-હન્તેતિ ॥ હન્ત વિષાદે ॥ “હન્ત હર્ષેઽનુકમ્પાયાં વાક્યારમ્ભવિષાદયોઃ” ઇત્યમરઃ ॥ હે ચણ્ડિ કોપને
॥ “ચણ્ડસ્ત્વત્યન્તકોપનઃ” ઇત્યમરઃ । ગૌરાદિત્વાત્ ઙીષ્ ॥ ઉપમાનકથનમાત્રેણ ન કોપિતવ્યમિતિ ભાવઃ
। ક્વચિદપિ કસ્મિન્નયેકસ્મિન્વસ્તુનિ તે તવ સાદૃશ્યં નાસ્તિ । અતો ન નિર્વ્વણોમીત્યર્થઃ । અનેનાસ્યાઃ
સૌન્દર્યમનુપમમિતિ વ્યજ્યતે॥
સમ્પ્રતિ પ્રતિકૃતિદર્શનમાહ -

ત્વામાલિખ્ય પ્રણયકુપિતાં ધાતુરાગૈઃ શિલાયા-
માત્માનં તે ચરણપતિતં યાવદિચ્છામિ કર્તુમ્ ।
અસ્રૈસ્તાવન્મુહુરુપચિતૈર્દૃષ્ટિરાલુપ્યતે મે
ક્રૂરસ્તસ્મિન્નપિ ન સહતે સઙ્ગમં  નૌ કૃતાન્તઃ॥ ૪૨॥

ત્વમિતિ ॥ હે પ્રિયે, પ્રણયેન પ્રેમાતિશયેન કુપિતાં  કુપિતાવસ્થાયુક્તાં  ત્વામ્ । ત્વત્પ્રતિકૃતિમિત્યર્થઃ  ।
ધાતવો ગૈરિકાદયઃ ॥ “ધાતુર્વાતાદિશબ્દાદિગૈરિકાદિષ્વજાદિષુ” ઇતિ યાદવઃ ॥ ત એવ રાગા રઞ્જકદ્રવ્યાણિ
॥ “ચિત્રાદિરઞ્જકદ્રવ્યે લાક્ષાદી પ્રણયેચ્છયોઃ । સારઙ્ગાદૌ  ચ રાગઃસ્યાદારુણ્યે રઞ્જને પુમાન્” ઇતિ
શબ્દાર્ણવે ॥ તૈર્ધાતુરાગૈઃ । શિલાયાં શિલાપટ્ટ આલિખ્ય નિર્માયાત્માનં મામઃ । મત્પ્રતિકૃતિમિત્યર્થઃ  । તે
તવ । ચિત્રગતાયા ઇત્યર્થઃ । ચરણપતિતં કર્તું તથા લેખિતું યાવદિચ્છામિ તાવદિચ્છાસમકાલં મુહુરુપચિતૈઃ
પ્રવૃદ્ધૈરસૈરશ્રુભિઃ કર્તૃભિઃ ॥ “અસ્મશ્રુણિ શોણિતે” ઇતિ વિશ્વઃ ॥ મે દૃષ્ટિરાલુપ્યતે । આવ્રિયત ઇત્યર્થઃ ।
તતો દૃષ્ટિપ્રતિબન્ધનાલેખનં પ્રતિબધ્યત ઇતિ ભાવઃ । કિમ્બહુના ક્રૂરો ઘાતુકઃ ॥ “નૃશંસો ઘાતુકઃ ક્રૂરઃ ઇત્યમરઃ
॥ કૃતાન્તો દૈવમ્ ॥ “કૃતાન્તો યમસિદ્ધાન્તદૈવાકુશલકર્મસુ” ઇત્યમરઃ ॥ તસ્મિઅપિ ચિત્રેઽપિ ॥ નાવાવયોઃ

॥ “યુષ્મદસ્મદોઃ ષષ્ઠીચતુર્થીદ્વિતીયાસ્થ યોવનાવૌ” ઇતિ નાવાદેશઃ ॥ સઙ્ગમં  સહવાસં ન સહતે । સઙ્ગમ
લેખનમપ્યાવયોરસહમાનં દૈવમાવયોઃ સઙ્ગ  ન સહત ઇતિ કિમુ વક્તવ્યમિત્યપિશબ્દાર્થઃ॥
અધુના સ્વપ્નદર્શનમાહ-

મામાકાશપ્રણિહિતભુજં નિર્દયાશ્લેષહેતો-
ર્લબ્ધાયાસ્તે કથમપિ મયા સ્વપ્નસન્દર્શનેષુ ।
પશ્યન્તીનાં ન ખલુ બહુશો ન સ્થલીદેવતાનાં
મુક્તાસ્થૂલાસ્તરુકિસલયેષ્વશ્રુલેશાઃ પતન્તિ॥ ૪૩॥

મામિતિ ॥ સુપ્તસ્ય વિજ્ઞાનં સ્વપ્ન ॥ “સ્વપ્નઃ સુપ્તસ્ય વિજ્ઞાનમ્” ઇતિ વિશ્વઃ ॥ સન્દર્શનં સંવિત્ ॥
“દર્શનં સમયે શાસ્ત્રે દૃષ્ટૌ સ્વપ્નેઽક્ષ્ણિ સંવિદિ” ઇતિ શબ્દાર્ણવે ॥ સ્વપ્નસન્દર્શનાનિ સ્વપ્નજ્ઞાનાનિ ॥
ચૂતવૃક્ષાદિવત્સામાન્યવિશેષભાવેન સહપ્રયોગઃ॥ તેષુ મયા કથમપિ મહતા પ્રયત્નેન લબ્ધાયા ગૃહીતાયાઃ । દૃષ્ટાયા
ઇતિ યાવત્॥ તે તવ નિર્દયાશ્લેષો ગાઢાલિઙ્ગનં  સ એવ હેતુસ્તસ્ય । નિર્દયાશ્લેષાર્થમિત્યર્થઃ॥ “ષષ્ઠી હેતુપ્રયોગે”
ઇતિ ષષ્ઠી ॥ આકાશે નિર્વિષયે   પ્રણિહિતભુજં પ્રસારિતબાહું  માં પશ્યન્તીનાં સ્થલીદેવતાનાં મુક્તા મૌક્તિકાનીવ
સ્થૂલાઅશ્રુલેશા બાષ્પવિન્દવસ્તરુકિસલયેષુ ।અનેન ચેલાઞ્ચલેનાશ્રુધારણસમાધિર્ધ્વન્યતે । બહુશો ન પતન્તીતિ
ન । કિન્તુ પતન્ત્યેવેત્યર્થઃ॥ નિશ્ચયે નઞ્દ્વયપ્રયોગઃ । તથા ચાધિકારસૂત્રમ્–‘સ્મૃતિનિશ્ચયસિદ્ધાર્થેષુ નઞ્દ્વયપ્રયોગઃ
સિદ્ધઃ” ઇતિ । “મહાત્મગુરુ દેવાનામશ્રુપાતઃ ક્ષિતૌ યદિ । દેશભ્રંશો મહદ્દુઃખં  મરણં ચ ભવેદુવમ્॥ “ઇતિ ક્ષિતૌ
દેવતાશ્રુપાતનિષેધદર્શનાદ્યક્ષસ્ય મરણભાવસૂચનાર્થં તરુકિસલયેષુ પતન્તીત્યુક્તમ્॥
ઇદાનીં  તદઙ્ગસ્પૃષ્ટવસ્તુદર્શનમાહ -

ભિત્ત્વા સદ્યઃ કિસલયપુટાન્દેવદારુદ્રુમાણાં
યે તત્ક્ષીરસ્રુતિસુરભયો દક્ષિણેન પ્રવૃત્તાઃ ।
આલિઙ્ગયન્તે  ગુણવતિ મયા તે તુષારાદ્રિવાતાઃ
પૂર્વં સ્પૃષ્ટં યદિ કિલ ભવેદઙ્ગમેભિસ્તવેતિ ॥ ૪૪॥

ભિત્વેતિ॥ દેવદારુદુમાણાં કિસલયપુટાન્પલ્લવપુટાન સદ્યો ભિત્ત્વા । તત્ક્ષીરસુતિસુરભયસ્તેષાં દેવદારુદ્રુમાણાં
ક્ષીરસ્રુતિભિઃ ક્ષીરનિષ્યન્દૈઃ સુરભયઃ સુગન્ધયઃ । તુષારાદ્રિજાતત્વે લિઙ્ગમિદમ્  । યે વાતા દક્ષિણેન
દક્ષિણમાર્ગેણ ॥ તૃતીય વિધાને પ્રકૃત્યાદિભ્ય ઉપસઙ્ખ્યાનાત્તૃતીયા । સમેન ધાવતીતિવત્ । તત્રાપિ
કરણત્વસ્ય પ્રતીયમાનત્વાત્ । કર્તૃકરણયોરેવ તૃતીયા” ઇતિ ભાષ્યકારઃ ॥ પ્રવૃત્તાશ્ચલિતાઃ । હે ગુણવતિ
સૌશીલ્યસૌકુમાર્યાદિગુણસમ્પન્ને, તે તુષારાદ્રિવાતાઃ પૂર્વં પ્રાગેભિર્વાતૈસ્તવાઙ્ગં  સ્પૃષ્ટં ભવેદ્યદિ । કિલેતિ
સમ્ભાવિતમેતદિતિ બુદ્ધયેત્યર્થઃ॥ “વાર્તા સમ્ભાવ્યયોઃ કિલ” ઇત્યમરઃ॥ મયાલિઙ્ગયન્ત  આશ્લિષ્યન્તે॥ અત્ર
વાયૂનાં સ્પૃશ્યત્વેઽપ્યમૂર્તત્વેનાલિઙ્ગનાયોગાદાલિઙ્ગન્યન્ત   ઇત્યભિધાનમ્ । યક્ષસ્યોન્મત્તત્વાત્પ્રલપિતમિત્યદોષ
ઇતિ વદન્નિરુક્તકારઃ સ્વયમેવોન્મત્તપ્રલાપીત્યુપેક્ષણીયઃ॥
સઙ્ક્ષિપ્યેત ક્ષણ ઇવ કથં દીર્ઘયામા ત્રિયામા
સર્વાવસ્થાસ્વહરપિ કથં મન્દમન્દાતપં સ્યાત્ ।

ઇત્થં ચેતશ્ચટુલનયને દુર્લભપ્રાર્થનં મે
ગાઢોષ્માભિઃ કૃતમશરણં ત્વદ્વિયોગવ્યથાભિઃ॥ ૪૫॥

સઙ્ક્ષિપ્યેતેતિ ॥ દીર્ઘા યામાઃ પ્રહરા યસ્યાં સા દીર્ઘયામા । વિરહવેદનયા તથા પ્રતીયમાનેત્યર્થઃ । ત્રિયામા રાત્રિઃ
॥ “આદ્યન્તયોરર્ધયામયોર્દિન   વ્યવહારાત્રિયામા” ઇતિ ક્ષીરસ્વામી ॥ ક્ષણ ઇવ કથં કેન પ્રકારેણ સઙ્ક્ષિપ્યેત
લઘુક્રિયેત । અહરપિ સર્વાવસ્થાસુ । સર્વકાલેષ્વિત્યર્થઃ । મન્દમન્દો મન્દપ્રકારઃ ॥ “પ્રકારે ગુણવચનસ્ય”

ઇતિ દ્વિરુક્તિઃ । “કર્મધારયવદુત્તરેષુ” ઇતિ કર્મધારયવદ્ભાવાત્સુપો લુક્ ॥ મન્દમન્દાતપમત્યલ્પ સન્તાપં કથં
સ્યાત્ । ન સ્યાદેવ । હે ચટુલનયને ચઞ્ચલાક્ષિ, ઇત્થમનેન પ્રકારેણ દુર્લભપ્રાર્થનમપ્રાપ્યમનોરથં મે મમ ચેતો
ગાઢોષ્માભિરતિતીવ્રાભિસ્ત્વદ્વિયોગવ્યથાભિરશરણમનાથં કૃતમ્॥
ન ચ મદીયદુર્દશાશ્રવણાદ્ભેતવ્યમિત્યાહ-

વાત્માનં બહુ વિગણયન્નાત્મનૈવાવલમ્બે
તત્કલ્યાણિ ત્વમપિ નિતરાં મા ગમઃ કાતરત્વમ્ ।
કસ્યાત્યન્તં સુખમુપનતં દુઃખમેકાન્તતો વા
નીચૈર્ગચ્છત્યુપરિ ચ દશા ચક્રનેમિક્રમેણ॥ ૪૬॥

નન્વિતિ॥ નન્વિત્યામન્ત્રણે॥ “પ્રશ્નાવધારણાનુજ્ઞાનુનયામન્ત્રણે નનુ” ઇત્યમરઃ॥ નનુ પ્રિયે બહુ વિગણયાપાન્તેઃ
સત્યેવમેવં કરિષ્યામીત્યાવર્તયન્નાત્માનમાત્મનૈવ સ્વેનૈવ ॥ “પ્રકૃત્યાદિભ્ય ઉપસઙ્ખ્યાનમ્” ઇતિ તૃતીયા ॥
અવલમ્બે ધારયામિ । યથાકથઞ્ચિજ્જીવામીત્યર્થઃ । તત્તસ્માત્કારણાત્ । કલ્યાણિ સુભગે, ત્વત્સૌભાગ્યેનૈવ
જીવામીતિ ભાવઃ ॥ “બડ્વાદિભ્યશ્ચ” ઇતિ ઙીષ્ ॥ ત્વમપિ નિતરામત્યન્તં કાતરત્વં ભીરુત્વં મા ગમઃ મા ગચ્છ
॥ “ન માઙચ્ચોગે” ઇત્યડાગમાભાવઃ॥ તાદૃક્સુખિનોરાવયોરીદૃશિ દુઃખે કથં ન વિભેમીત્યાશઙ્કયાહ -કસ્યેતિ॥
કસ્યજનસ્યાત્યન્તં નિયતં સુખમુપનતં પ્રાપ્તમેકાન્તતો નિયમન દુઃખં વોપનતમ્ । કિં  તુ દશાવસ્થા ચક્રસ્યરથાઙ્ગસ્ય
નેમિસ્તદન્તઃ ॥ “ચક્રં રથાઙ્ગં  તસ્યાન્તે નેમિઃ સ્ત્રી સ્થાત્પ્રધિઃ પુમાન્” ઇત્યમરઃ ॥ તસ્યાઃ ક્રમેણ પરિપાવ્યા ॥
“ક્રમઃ શક્તૌ પરીપાટ્યામ્” ઇતિ વિશ્વઃ ॥ નીચૈરધ ઉપરિ ચ ગચ્છતિ પ્રવર્તતે । એવં જન્તોઃ સુખદુઃખે પર્યાવર્તેતે
ઇત્યર્થઃ॥
ન ચ નિરવધિકમેતદુઃખમિત્યાહ-

શાપાન્તો મે ભુજગશયનાદુત્થિતે શાર્ઙ્ગપાણૌ
શેષાન્માસાન્ગમય ચતુરો લોચને મીલયિત્વા ।
પશ્ચાદાવાં વિરહગુણિતં તં તમાત્માભિલાષં
નિર્વેક્ષ્યાવઃ પરિણતશરચ્ચન્દ્રિકાસુ ક્ષપાસુ॥ ૪૭॥

શાપાન્ત ઇતિ ॥ પાણૌ શાર્ઙ્ગં  યસ્ય સ તસ્મિઞ્શાર્ઙ્ગપાણી  વિષ્ણૌ ॥ “સપ્તમીવિશેષણે-” ઇત્યાદિના
બહુવીહિઃ । “પ્રહરણાર્થેભ્યઃ પરે નિષ્ઠાસપ્તમ્યૌ ભવતઃ” ઇતિ વક્તવ્યાત્પાણિશબ્દસ્યોત્તરનિપાતઃ ॥ ભુજગઃ
શેષ એવ શયનં તસ્માદુત્થિતે સતિ મે શાપાન્તઃ શાપાવસાનમ્ । ભવિષ્યતીત્તિશેષઃ । શેષાનવશિષ્ટાંશ્ચતુરો
માસાન્ । મેઘદર્શનપ્રભૃતિ હરિબોધનદિનાન્તમિત્યર્થઃ । દશદિવસાધિક્યં ત્વત્ર ન । વિવક્ષિતમિત્યુક્તમેવ ।

લોચને મીલયિત્વા નિમીલ્ય ગમય । ધૈર્યેણાતિવાહયેત્યર્થઃ । પશ્ચાદનન્તરં ત્વં ચાહં ચાવામ્ ॥ “ત્યદાદીનિ
સર્વૈર્નિત્યમ્ ” ઇત્યેકશેષઃ ॥ ત્યદાદીનાં મિથો દ્વન્દ્વે યત્પરં તચ્છિષ્યતે” ઇત્યસ્મદઃ શેષઃ ॥ વિરહે ગુણિતમેવમેવં
કરિષ્યાતીતિ મનસ્યાવર્તિતમ્   । તં તમ્॥ વીપ્સાયાં દ્વિરુક્તિઃ॥આત્મનોરાવયોરભિલાષં મનોરથમ્ । પરિણતાઃ
શરચ્ચન્દ્રિકા યાસાં તાસુ ક્ષપાસુ રાત્રિષુ ॥ નિર્વેક્ષ્યાવો ભોક્ષ્યાવહે ॥ વિશતેર્લૃટ્ ॥ “નિર્વેશો ભૃતિભોગયોઃ”
ઇત્યમરઃ ॥ અત્ર કૈશ્ચિત્ “નભોનભસ્યયોરેવ વાર્ષિકત્વાત્કથમાષાઢાદિચતુષ્ટયસ્ય   વાર્ષિકત્વમુક્તમિતિ 
ચોદયિત્વર્તુત્રયપક્ષાશ્રયણાદવિરોધઃ” ઇતિ પર્યહારિ તત્સર્વમસઙ્ગતમ્  । અત્ર ગતશેષાશ્ચત્વારો માસા ઇત્યુક્તં
કવિના ન તુ તે વાર્ષિકા   ઇતિ । તસ્માદનુક્તોપાલમ્ભ એવ । યચ્ચ નાથેઓક્તં “કથમાષાઢા દિચતુષ્ટયાત્પરં
શરત્કાલઃ” ઇતિ । તત્રાપ્યાકાર્તિકસમાપ્તેઃ   શરત્કલાનુવૃત્તેઃ પરિણતશરચ્ચન્દ્રિકાસ્વિત્યુક્તમ્ । ન તુ તદૈવ
શરત્પ્રાદુર્ભાવ ઉક્તઇત્યવિરોધ એવ॥
સમ્પ્રતિ તસ્યા મેઘવઞ્ચકત્વશઙ્કાનિરાસાયાતિગૂઢમભિધેયમુપદિશતિ-

ભૂયશ્ચાહં ત્વમપિ શયને કણ્ઠલગ્ના પુરા મે
નિદ્રાં ગત્વા કિમાપે રુદતી સસ્વનં વિપ્રબુદ્ધા ।
સાન્તર્હાસં કથિતમસકૃત્પૃચ્છતશ્ચ ત્વયા મે
દૃષ્ટઃ સ્વપ્ને કિતવરમયન્કામપિ ત્વં મયેતિ॥ ૪૮॥

ભૂય ઇતિ ॥ હે અબલે, ભૂયઃ પુનરપ્યાહ । ત્વદ્ભર્તા મન્મુખેનેતિ શેષઃ । મેઘવચનમેતત્ । કિમિત્યત આહપુરા
પૂર્વમ્ । પુરાશબ્દશ્ચિરાતીતે॥ “સ્યાત્પ્રબન્ધે ચિરાતીતે નિકટાગામિ પુરા” ઇત્યમરઃ॥ શયને મે કણ્ઠલગ્નાપિ ત્વમ્
। ગલે બદ્ધસ્ય કથમપિ ગમનં ન સમ્ભવેદિતિ ભાવઃ । નિદ્રાં ગત્વા કિમપિ । કેન વા નિમિત્તેનેત્યર્થઃ । સસ્વનં
સશબ્દમ્ । ઉચ્ચૈરિત્યર્થઃ । રુદતી સતી વિપ્રબુદ્ધા । આસીદિતિ શેષઃ । અસકૃદ્બહુશઃ પૃચ્છતઃ । રોદન હેતુમિતિ
શેષઃ । મે મમ । હે કિતવ, ત્વં કામપિ રમયન્મયા સ્વપ્ને દૃષ્ટ ઇતિ ત્વયા સાન્તર્હાસમન્દહાસં યથા તથા કથિતં ચેતિ
। ત્વદ્ભર્તા ભૂયઞ્ચાહેતિ યોજના ।
એતસ્માન્માં કુશલિનમભિજ્ઞાનદાનાદ્વિદિત્વા
મા કૌલીનાચ્ચકિતનયને મય્યવિશ્વાસિની ભૂઃ ।
સ્નેહાનાહુઃ  કિમપિ વિરહે ધ્વંસિનસ્તે ત્વભોગા
દિષ્ટે વસ્તુન્યુપચિતરસાઃ પ્રેમરાશીભવન્તિ॥ ૪૯॥

એતસ્માદિતિ । એતસ્માત્પૂર્વોક્તાત્ । અભિજ્ઞાયતેઽનેનેત્યભિજ્ઞાનં લક્ષણં તસ્ય દાનાત્પ્રાપણાન્માં કુશલિનં
ક્ષેમવન્તં વિદિત્વા જ્ઞાત્વા । હે ચકિતનયને, કુલે જનસમૂહે ભવાત્કૌલીનાલ્લોકમવાદાત્ । એતાવતા કાલેન
પરાસુનો ચેદાગચ્છતીતિ જનપ્રવાદાદિત્યર્થઃ ॥ “સ્યાત્કૌલીનં લોકવાદે યુદ્ધે પશ્ચહિપક્ષિણામ્” ઇત્યમરઃ ॥ મયિ
વિ ષયેઽવિશ્વાસિની મરણશઙ્કિનીં  મા ભૂર્ન ભવ ॥ ભવતેર્લુઙ । “ન માઙયોગે” ઇત્યડાગમપ્રતિષેધઃ ॥ ન ચ
દીર્ઘકાલવિપ્રકર્ષાત્પૂર્વસ્નેહનિવૃત્તિરાશઙ્કયેત્યાહ - સ્નેહાનિતિ॥ કિમપિ કિઞ્ચિન્નિમિત્તમ્॥ ન વિદ્યત ઇતિ શેષઃ ।
સ્નેહાન્મીતીવિરહે સત્યન્યોન્યવિપ્રકર્ષે સતિ ધ્વંસિનો વિનશ્વરાનાહુઃ  । તત્તથા ન ભવતીત્યભિપ્રાયઃ । કિન્તુ તે સ્નેહા
અભોગાદ્દિર હે ભોગાભાવાદ્ધેતોઃ॥ પ્રસજ્જપ્રતિષેધેઽપિ નઞ્સમાસ ઇષ્યતે॥ ઇષ્ટે વસ્તુનિ વિષયેમ્ । ઉપચિતો

રસઃસ્વાદો યેષુ ત ઉપચિતરસાઃ સન્તઃ । મવૃદ્ધવૃષ્ણા ઇત્યર્થઃ ॥ “રસો ગન્ધરસે સ્વાદે તિક્તાદૌ વિષરાગયોઃ”
ઇતિ વિશ્વઃ॥ પ્રેમરાશીભવન્તિ । વિયોગાસહિષ્ણુત્વમાપદ્યન્ત ઇત્યર્થઃ॥ સ્નેહ પ્રેમ્ણોરવસ્થાભેદાદ્ભેદઃ । તદુક્તં
- “આલોકનાભિલાષૌ રાગસ્ને હૌતતઃ પ્રેમા । રતિશ‍ૃઙ્ગારૌ  યોગે વિયોગતા વિપ્રલમ્ભશ્ચ ॥ ઇતિ । તદેવ
સ્ફુટીકૃતં રસાકરે - “પ્રેમાદિદૃક્ષારમ્યેષુ તચ્ચિન્તા ત્વભિલાષકઃ । રાગસ્તત્સઙ્ગબુદ્ધિઃ  સ્યાત્સ્ને હસ્તત્વણક્રિયા
॥ તદ્વિયોગાસહં પ્રેમ રતિસ્તત્સહવર્તનમ્ । શ‍ૃઙ્ગારસ્તત્સમઃ  ક્રીડા સંયોગઃ સપ્તધા ક્રમાત્॥ “ઇતિ॥
ઇત્થં સ્વકુશલં સન્દિશ્ય તત્કુશલસન્દેશાનયનમિદાનીં
યાચતે-

આશ્વાસ્યૈવં પ્રથમવિરહોદગ્રશોકાં સખીં  તે
શૈલાદાશુ ત્રિનયનવૃષોત્ખાતકૂટાનિવૃત્તઃ ।
સાભિજ્ઞાનપ્રહિતકુશલૈસ્તદ્વચોભિર્મમાપિ
પ્રાતઃ કુન્દપ્રસવશિથિલં  જીવિતં ધારયેથાઃ॥ ૫૦॥

આશ્વાસ્યેતિ॥ પ્રથમવિરહેણોદગ્રશોકાં તીવ્રદુઃખાં તે સખીમેવં પૂર્વોક્તરીત્યાશ્વાસ્યોપજીવ્ય ત્રિનયનસ્ય ધ્યમ્બકસ્ય
વૃષેણ વૃષભેણોત્ખાતા અવદારિતાઃ કૂટાઃ શિખરાણિ યસ્ય તસ્માત્ ॥ “કૂટોઽસ્ત્રી શિખરં શ‍ૃઙ્ગમ્ ”
ઇત્યમરઃ ॥ શૈલાત્કૈલાસાદાશુ નિવૃત્તઃ સન્પ્રત્યાવૃત્તઃ સન્સાભિજ્ઞાનં સલક્ષણં યથાતથા પ્રહિતં પ્રેષિતં કુશલં
યેષુ તૈસ્તસ્યાસ્ત્વત્સખ્યા વચોભિર્મમાપિ પ્રાતઃ કુન્દપ્રસવમિવ  શિથિલ દુર્બલં જીવિતં ધારયેથાઃ સ્થાપય ।
પ્રાર્થનાયાં લિઙ્ ॥
સમ્પ્રતિ મેઘસ્ય પ્રાર્થનાઙ્ગીકારં  પ્રશ્નપૂર્વકં કલ્પયતિ-

કચ્ચિત્સૌમ્ય વ્યવસિતમિદં બન્ધુકૃત્યં ત્વયા મે
પ્રત્યાદેશાન્ન ખલુ ભવતો ધીરતાં કલ્પયામિ ।
નિઃશબ્દોઽપિ પ્રદિશસિ જલં યાચિતશ્ચાતકેભ્યઃ
પ્રત્યુક્તં હિ પ્રણયિષુ સતામીપ્સિતાર્થક્રિયૈવ॥ ૫૧॥

કચ્ચિદિતિ ॥ હે સૌમ્ય સાધો, ઇદં મે બન્ધુકૃત્યં બન્ધુકાર્યમ્ ॥ દેવદત્તસ્ય ગુરુકુલમિતિવત્પ્રયોગઃ ॥ વ્યવસિતં
કચ્ચિત્કરિષ્યામીતિ નિશ્ચિતં કિમ્ ॥ “કચ્ચિત્કામમવેદને” ઇત્યમરઃ ॥ અભિપ્રાયજ્ઞાપનં કામપ્રવેદનમ્ ॥
ન ચતૂષ્ણીમ્ભાવાદનઙ્ગીકારં  શઙ્કે યતસ્તે સ એવોચિત ઇત્યાહ-પ્રત્યાદેશાત્કરિષ્યામિ ઇતિ પ્રતિવચનાત્ ॥
“ઉક્તિરાભાષણં વાક્યમાદેશો વચનં વચઃ” ઇતિ શબ્દાર્ણવે ॥ ભવતસ્તવ ધીરતાં ગમ્ભીરત્વં ન કલ્પયામિ ન
સમર્થયે ખલુ । તર્હિ  કથમઙ્ગીકારજ્ઞાનં  તત્રાહ -યાચિતઃ સન્નિઃશબ્દોઽપિ નિર્ગજિતોઽપિ ।અપ્રતિજાનાનોઽપીત્યર્થઃ
। ચાતકેભ્યો જલં પ્રદિશસિ દદાસિ । યુક્તં ચૈતદિત્યાહહિ યસ્માત્સતાં સત્પુરુષાણાં પ્રણયિષુ યાચકેષુ વિષય
ઈપ્સિતાર્થક્રિયૈવાપેક્ષિતાર્થસમ્પાદનમેવ પ્રત્યુક્તં પ્રતિવચનમ્ । ક્રિયા કેવલ મુત્તરમિત્યર્થઃ ॥ “ગર્જતિ શરદિ ન
વર્ષતિ વર્ષતિ વર્ષાસુ નિઃસ્વનો મેઘઃ । નીચો વદતિ ન કુરુતે ન વદતિ સુજનઃ કરોત્યેવ॥ “ઇતિ ભાવઃ॥
સમ્પ્રતિ સ્વાપરાધસમાધાનપૂર્વકં સ્વકાર્યસ્યાવશ્યં કરણં પ્રાર્થયમાનો મેઘં વિસૃજતિ-

એતત્કૃત્વા  પ્રિયમનુચિતપ્રાર્થનાવર્તિનો   મે
સૌહાર્દાદ્વા વિધુર ઇતિ વા મય્યનુક્રોશબુદ્ધયા ।
ઇષ્ટાન્દેશાઞ્જલદ વિચર પ્રાવૃષા સમ્ભૃતશ્રી-
ર્મા ભૂદેવં ક્ષણમપિ ચ તે વિદ્યુતા વિપ્રયોગઃ॥ ૫૨॥

એતદિતિ ॥ હે જલદ, સૌહાર્દાત્સુહૃદ્ભાવાત્ ॥ “હદ્ભગસિન્ધ્વન્તે પૂર્વપદસ્ય ચ” ઇત્યુભયપદવૃદ્ધિઃ ॥ વિધુરો
વિયુક્તઇતિ હેતોર્વા॥ “વિધુરં તુ પ્રવિશ્લેષે”ઇત્યમરઃ॥ મયિ વિષયેઽનુક્રોશબુદ્ધયા કરુણાબુદ્ધ્યા વા।અનુચિતા
તવાનનુરૂપા યા પ્રાર્થના પ્રિયાં પ્રતિ “સન્દેશં મે હર” ઇત્યેવંરૂપા તત્ર વર્તિનો   નિર્બન્ધાત્પરસ્યમે મમૈતત્સન્દેશહરણરૂપં
પ્રિયં કૃત્વા  સમ્પાદ્ય પ્રાવૃષા વર્ષાભિઃ ॥ “સ્ત્રિયાં પ્રાવૃટ્ સ્ત્રિયાં ગતિ વર્ષાઃ” ઇત્યમરઃ ॥ સમ્ભૃતશ્રીરુપચિતશોભઃ
સન્। ઇષ્ટાન્સ્વાભિલષિતાન્દેશાન્વિચર। યથેષ્ટદેશેષુ વિહરેત્યર્થઃ॥ “દેશકાલાધ્વગન્તવ્યાઃ કર્મસંજ્ઞાહ્યકર્મણામ્”
ઇતિ વચનાત્કર્મત્વમ્ ॥ એવં મદ્દત્ક્ષણમપિ સ્વલ્પકાલમપિ તે તવ વિદ્યુતા । કલત્રેણેતિ શેષઃ । વિપ્ર યોગો
વિરહો મા ભૂન્માસ્તુ ॥ માઙિત્યાશિષિ લુઙ્ ॥ “અન્તે કાવ્યસ્ય નિત્યત્વાત્કુર્યાદાશિષમુત્તમામ્ । સર્વત્ર વ્યાપ્યતે
વિદ્વાનાયકેચ્છાનુરૂપિણીમ્ ॥ “ઇતિ સારસ્વ તાલઙ્કારે દર્શનાત્કાવ્યાન્તે નાયકેચ્છાનુરૂપોઽયમાશીર્વાદઃ પ્રયુક્ત
ઇત્યનુસન્ધેયમ્॥
ઇતિશ્રીમહોપાધ્યાયમલ્લિનાથસૂરિ વિરચિતયાસંજીવિનીસમાખ્યયાવ્યાખ્યયાસમેતો મહાકવિશ્રીકાલિદાસવિરચિતે
મેઘદૂતે કાવ્યે ઉત્તરમેઘઃ સમાપ્તઃ ।
અન્ત ઇમે ક્ષેપકા દૃશ્યન્તે -
તસ્માદદેર્નિગદિતુમથો   શીઘ્રમેત્યાલકાયાં
યક્ષાગારં વિગલિતનિભં દૃષ્ટચિહ્નૌર્વિદિત્વા   ।
યત્સન્દિષ્ટં પ્રણયમધુરં ગુહ્યકેન પ્રયત્ના
ત્તદ્ગેહિન્યાઃ સકલમવદત્કામરૂપી પયોદઃ॥
તં સન્દેશં જલધરવરો દિવ્યવાચા ચચક્ષે
પ્રાણાંસ્તસ્યા જનહિતરતો રક્ષિતું યક્ષવધ્વાઃ ।
પ્રાપ્યોદન્તં પ્રમુદિતમના સાપિ તસ્થૌ સ્વભર્તુઃ
કેષાં ન સ્યાદભિમતફલા પ્રાર્થના હ્યુત્તમેષુ॥
શ્રુત્વા વાર્તા જલદકથિતાં તાં ધનેશોઽપિ સદ્યઃ
શાપસ્યાન્તે સદયહૃદયઃ સંવિધાયાસ્તકોષઃ ।
સંયોજ્યૈતૌ નિગલિત શુચૌ દમ્પતી હૃષ્ટચિત્તૌ
ભોગાનિષ્ટાનવિરતસુખં ભોજયામાસ શશ્વત્॥

